
የበረን
ዳ ታይልስ

ኤጋ መደበኛ ኮልሞ

ሚስማር 
ከ3 ቁጥር 
-15 ቁጥር

አፍሪካ እየገጠሟት ... ወደ ገጽ 5 ዞሯል

ገጽ 

2

ኢትዮጵያ ... ወደ ገጽ 5 ዞሯል

የውጭ ምንዛሬ ግኝትን 
ለማጠናከር የግብርና 
ምርቶች ማቀነባበሪያ 
ፓርኮች ሚና ከፍተኛ መሆኑ 
ተገለጸ

በጋዜጣው ሪፖርተር

አዲስ አበባ፡- ኢትዮጵያ በብዙ ጫናዎች ውስጥም 
ሆና በምግብ ራሷን ለመቻል የምታደርገው ጥረት ውጤት 
እየታየበት መሆኑን ጠቅላይ ሚኒስትር ዐቢይ አሕመድ 
ገለጹ፡፡

ጠቅላይ ሚኒስትር ዐቢይ አሕመድ በትናንትናው 
ዕለት በምሥራቅ ሸዋ ዞን ሎሜ እንዲሁም ዱግዳ እና ቦራ 
ወረዳ በክላስተር የለማ የስንዴ ማሳን ጎብኝተዋል።

ጠቅላይ ሚኒስትሩ ከሌሎች ከፍተኛ የመንግሥት 
የሥራ ኃላፊዎች ጋር በመሆን በዞኑ ሉሜ ወረዳ የመኸር 
ምርታቸውን ሰብስበው የበጋ መስኖ ስንዴ በመዝራት 
ላይ የሚገኙ አርሶ አደሮችን ጎብኝተዋል። በወረዳው 
በበጋ ወቅት ብቻ፣ በኩታ ገጠም ግብርና 200 ሺህ 
ሄክታር መሬት ላይ ስንዴን ለማምረት አርሶአደሮቹ 
ማቀዳቸውንም ገልጸዋል፡፡ የሚተጉ ልቦችና ታታሪ እጆች 
ሳሉን፣ አገራችንን አጥግበን ለሌሎችም እንተርፋለን 
ሲሉም በማህበራዊ ትስስር ገጻቸው አስፍረዋል።

በሌላ በኩል በዞኑ ዱግዳና ቦራ ወረዳ በ31 ሺህ 
ሄክታር መሬት ላይ ያረፈ የስንዴ ማሳን ጎብኝተዋል፤ 
ማሳው ስምንት ሺ አርሶ አደሮች በኩታ ገጠም ያለሙት 
ነው። በአሁኑ ጊዜ ሰብሉ ደርሶ ምርቱ በኮምባይነር 
እየታጨደና እየተሰበሰበ ይገኛል።

ጠቅላይ ሚኒስትር ዐቢይ፤ በአካባቢው የተመለከቱት 
የስንዴ ልማት ኢትዮጵያውያን እንችላለን የሚለውን 
ከመናገር ባለፈ አቅም እንዳለን በተግባር የሚያሳይ፤

ኢትዮጵያ በጫናዎች ውስጥም ሆና በምግብ ራሷን 
ለመቻል የምታደርገው ጥረት ውጤት እየታየበት ነው

አብዱረዛቅ መሐመድ

አዲስ አበባ፦ አፍሪካ እየገጠሟት ካሉ ማኅበራዊ፣ 
ኢኮኖሚያዊ፣ ፖለቲካዊና የጸጥታ ችግሮች እንድትወጣ  
ወጣቶችን ማስተማርና ማብቃት ትልቁን ሚና 
እንደሚጫወት ምክትል ጠቅላይ ሚኒስትርና የውጭ

‹‹አፍሪካ እየገጠሟት 
ካሉ ዘርፈ-ብዙ ችግሮች 
እንድትወጣ ወጣቶችን 

ማብቃት ይገባል››

በጋዜጣው ሪፖርተር

አዲስ አበባ፡- የሸገር ማስዋብ ፕሮጀክት አካል 
የሆነው ሁለተኛ ምዕራፍ ፕሮጀክት ዛሬ ተመርቆ ለሕዝብ 
ክፍት ይሆናል። የፓርኩ ምርቃት በሆነው የወዳጅነት 
የሠርግ ዐጸድ ላይ 50 ጥንዶች የጋብቻ ሥነሥርዓታቸውን 
ያከናውናሉ። 

በአዲስ አበባ ከተማ የተገነባው የሸገር ፓርክ ሁለተኛ 
ምዕራፍ ፕሮጀክት የተለያዩ የሕፃናት መዝናኛዎችን፣ 
የስፖርት ማዘውተሪያ ስፍራዎችና የኪነጥበብ ዝግጅት 
ማሳያዎችን ይዟል።

በተጨማሪ የተለያዩ ሁነቶች የሚስተናገዱባቸውን 
ዘመናዊ አዳራሾችንና ማዕከላትን የያዘ መሆኑ ታውቋል። 

የሸገር ፓርክ ሁለተኛ ምዕራፍ ሕፃናት ባህልና 
ታሪካቸውን እያወቁ የተለያዩ ዕውቀቶችን የሚቀስሙበት 
የሕፃናት ማዕከልም ተገንብቶለታል። 

የሸገር ፓርክ ሁለተኛ ምዕራፍ ዛሬ ይመረቃል
- 50 ጥንዶችም ይሞሸራሉ

አቶ ደመቀ መኮንን
ምክትል ጠቅላይ ሚኒስትርና የውጭ 
ጉዳይ ሚኒስትር

የሸገር ፓርክ ... ወደ ገጽ 5 ዞሯል

ዜና

 በጋዜጣው ሪፖርተር

አዲስ አበባ፡- የግብርና ምርቶችን እሴት ጨምሮ 
ወደ ውጭ በመላክ የውጭ ምንዛሬ ግኝትን ለማሳደግ 
የሚደረገውን ጥረት በማገዝ በኩል የተቀናጀ የግብርና 
ምርቶች ማቀነባበሪያ ፓርኮች ሚና የጎላ ነው ሲሉ 
የኢንዱስትሪ ሚኒስትሩ ገለጹ፡፡ የይርጋለም የተቀናጀ 
የግብርና ምርቶች ማቀነባበሪያ ኢንዱስትሪ ፓርክን 
ለማስተዋወቅ የተዘጋጀ መድረክ በሀዋሳ ተካሂዷል።

በመድረኩ ላይ እሴት የተጨመረባቸው የግብርና 
ምርቶችን ለውጭ ገበያ በማቅረብ የውጭ ምንዛሬ 
በማግኘት ረገድ የግብርና ምርቶች ማቀነባበሪያ ፓርኮች 
ሚና ከፍተኛ መሆኑን የኢንዱስትሪ ሚኒስትር መላኩ 
አለበል ተናግረዋል።

እንደ አገር ወደ ሥራ እየገቡና በሥራ ላይ 
ለሚገኙ የተቀናጀ የግብርና ምርቶች ማቀነባበሪያ 
ፓርኮች መንግሥት በከፍተኛ በጀት መሠረተ ልማት 
እንዲሟላላቸው እያደረገ መሆኑንም ጠቅሰዋል፡፡

በኢኮኖሚ ዘርፍ የሚፈለገውን መዋቅራዊ ሽግግር 
ለማምጣት የአምራች ኢንዱስትሪው ዘርፍ አስተዋጽኦው 
የጎላ በመሆኑ ዘርፉን የማጠናከርና ተወዳዳሪነቱን 
የማሳደግ ሥራ በትኩረት እየተሠራ መሆኑንም 
ጠቁመዋል፡፡

ለዚህም የይርጋለም የተቀናጀ የግብርና ምርቶች 
ማቀነባበሪያ ፓርክ ለአብነት እንደሚጠቀስ አንስተው፤ 
ፓርኩ በአካባቢው ያለውን እምቅ ሀብት በመጠቀም 
በአገር ኢኮኖሚ ላይ የሚያበረክተውን ድርሻ ከፍ 
ለማድረግ እየተሠራ ነው ብለዋል።

የአምራች ኢንዱስትሪ ዘርፉ አርሶ አደሩ ለምርቱ 
ተገቢውን ዋጋ እንዲያገኝ በማድረግ ተጨባጭ ለውጥ 
እየተመዘገበት መሆኑንም ሚኒስትሩ ገልጸዋል።

የውጭ ምንዛሬ ግኝትን ለማጠናከር የግብርና ምርቶች 
ማቀነባበሪያ ፓርኮች ሚና ከፍተኛ መሆኑ ተገለጸ

መንግሥት ዘርፉን ለማሳደግ የፈጠረውን ምቹ ሁኔታ 
በመጠቀም ባለሀብቶች በፓርኩ እንዲሰማሩ የጠየቁት 
ሚኒስትሩ፤ በዘርፉ ለሚሰማሩ ባለሀብቶች መንግሥት በቂ 
ድጋፍ ያደርጋልም ብለዋል።

የሲዳማ ክልል ርዕሰ መስተዳድር ደስታ ሌዳሞ 
በበኩላቸው ክልሉ ለፓርኩ ግብዓት የሚሆኑ ምርቶችን 
ለማምረት የሚያስችል እምቅ አቅም እንዳለው 

ተናግረዋል።
በፓርኩ ውስጥ የመስራት ፍላጎት ያላቸው የውጭ 

እና የአገር ውስጥ ባለሀብቶች በቂ ድጋፍ ይደረጋል ሲሉም 
ነው የገለጹት።

የይርጋለም የተቀናጀ ኢንዱስትሪ ፓርክን 
ለማስተዋወቅ በተዘጋጀ መድረክ ላይ ጥናታዊ ጽሑፎች 
ቀርበው ውይይት ተደርጎባቸዋል።

አዲሱ ገረመው

አዲስ አበባ፡- የውጭ ኃይሎች ለትግራይ ሕዝብ 
የሚያዝኑ ከሆነ ከአድሎአዊ አመለካከት መውጣትና 
በአገር ጉዳይ ጣልቃ ከመግባት መቆጠብ እንደሚገባቸው 
ተጠቆመ፡፡

የሰብዓዊ መብት ተሟጋቹ አቶ ምዑዝ ገብረሕይወት 
ለኢትዮጵያ ፕሬስ ድርጅት እንደገለጹት፤  የውጭ 
ኃይሎች ለትግራይ ሕዝብ የሚያዝኑ ከሆነ ከአድሎአዊ 
አመለካከት በመውጣትና በአገር ጉዳይ ጣልቃ ከመግባት 
ሊቆጠቡ ይገባል፡፡

የአሸባሪው ትሕነግ ታጣቂዎች በአሁኑ ወቅት በአገር 
ላይ በከፈቱት ጦርነት ሽንፈት እየገጠማቸው ነው ያሉት 
አቶ ምዑዝ፤  ሆኖም ከሽብር ቡድኑ ጋር ቅንጅት የፈጠሩት 
አንዳንድ የውጭ ኃይሎች አሁንም ቡድኑ ሕይወት 
እንዲዘራ በመደገፍ የአገርን ሉዓላዊነት ወደ ጎን በመተው 
ለጣልቃ ገብነት ሲሽቀዳደሙ ይስተዋላሉ ብለዋል፡፡ 

እንደ አቶ ምዑዝ ገለጻ፤ የውጭ ጣልቃ ገብነቱ 
ለአሸባሪው ቡድን ያደላ የትግራይ ሕዝብንና ቀሪውን 
የኢትዮጵያ ሕዝብ ጫና ውስጥ የሚከት ነው፡፡ የሽብር 
ቡድኑ ትሕነግ በሕዝብ ተወካዮች ምክር ቤት የተፈረጀ 
አሸባሪ ቡድን እንጂ የትግራይ ሕዝብ ወኪል እንዳልሆነ 
ሁሉም ሊገነዘበው ይገባል፡፡ ይህን ውሳኔ ተላልፈው 
ጫና ለማሳደር የሚጥሩ የውጭ ኃይሎች የሽብር ቡድኑን 
በመደገፍ ለሕዝብ ያላቸውን ንቀት እያሳዩ ይገኛሉ፡፡ 

የውጭ ኃይሎች ለትግራይ ሕዝብ የሚያዝኑ ከሆነ 
ከአድሎአዊ አመለካከት መውጣትና በአገር ጉዳይ ጣልቃ 
ከመግባት መቆጠብ እንዳለባቸው ያሳሰቡት አቶ ምዑዝ፤ 
መንግሥት ለትግራይ ሕዝብ የተሻለውን ነገር ለመፍጠር 
ጥረት እያደረገ  ባለበት በአሁኑ ወቅት የሽብር ቡድኑ 
ታጣቂዎች ያላቸው ብቸኛ አማራጭ ትጥቅ ፈትቶ ወደ 
ሠላም መመለስ አለበት ብለዋል፡፡

አሁን ላይ ለትግራይ ሕዝብ የሚያስፈልገው ሠላም 
ነው ያሉት አቶ ምዑዝ፤ ለዚህ ደግሞ የሚመለከታቸው 
አካላት መንግሥት በቁርጠኝነት ከሚወስዳቸው የሰላም 

የውጭ ኃይሎች ለትግራይ ሕዝብ የሚያዝኑ ከሆነ በአገር 
ጉዳይ ጣልቃ ከመግባት ሊቆጠቡ ይገባል

እርምጃዎች ጎን በመቆም ሠላምን ሊያደፈርስና የሕዝቡን 
ስቃይ ሊያራዝም የሚችል ጣልቃ ገብነትን ማስቆም 
ይኖርባቸዋል ብለዋል፡፡ 

እንደ አቶ ምዑዝ ገለጻ፤ ከዚህ ቀደም ለሕዝቡ 
ሲሄድ የነበረውን ሰብዓዊ እርዳታ የሽብር ቡድኑ ለራሱ 
ታጣቂዎች በማዋል ሕዝቡን ሲያሰቃይ እንደነበር 
ገልጸው፤  በአሁኑ ወቅት መንግሥት ለሕዝቡ ሰብዓዊ 
እርዳታ ለመስጠት ያለው ቁርጠኝነት በሕዝቡ ዘንድ 
ብቸኛው ተመራጭ እንደሆነም ተናግረዋል፡፡ 

ሕዝቡ  በውጭ ጣልቃ ገብነት እንደማያምንና 
ይህንን የሚያደርጉ የውጭ አካላትም የሕዝቡን ፍላጎት 
ከሚደፈጠጥና የአገርን ሉዓላዊነት አደጋ ላይ ከሚጥል 
ድርጊታቸው ሊታቀቡ ይገባል ሲሉም አሳስበዋል፡፡

የኢትዮጵያ መንግሥት ለሰላም ያለው ቁርጠኝነት 
የሚደነቅ መሆኑን የገለጹት አቶ ምዑዝ፤ የትኛውም 
የሰላም ውይይት የአገሪቷን ሉዓላዊነትና የግዛት አንድነት 
የጠበቀ፤ የሕዝብንና ብሔራዊ ጥቅምን ያስከበረ መሆን 
እንዳለበትም ገልጸዋል፡፡ 

ፍቃዱ ዴሬሳ

አዲስ አበባ፡-  ተመራቂ የጤና ባለሙያዎች 
በተሰማሩበት የህክምና ሙያ ማህበረሰቡን በታላቅ 
ኃላፊነትና ፍቅር እንዲያገለግሉ የጤና ሚኒስትር ዶክተር 
ሊያ ታደሰ ጥሪ አቀረቡ፡፡ የአዲስ አበባ ዩኒቨርሲቲ የጤና 
ሳይንስ ኮሌጅ ለ51ኛ ጊዜ 298 የጤና ባለሙያዎችን 
በህክምና ዶክትሬት ዲግሪና በጥርስ ህክምና ዶክትሬት 
ዲግሪ ትናንት አስመርቋል፡፡

በምረቃ መርሃ ግብሩ ላይ የተገኙት የጤና ሚኒስትር 
ዶክተር ሊያ ታደሰ ተማሪቂዎች የተሰማራችሁበትን ሙያ 
በፍቅርና በፍፁም ሙያዊ ኃላፊነት ማህበረሰባችሁን 
ልታገለግሉ ይገባል ብለዋል፡፡

ተመራቂ የህክምና ባለሙያዎች ከትምህርት ቤት 
በቀሰማችሁት እውቀትና ሙያ ወደ ሥራ የምትሰማሩበት 
ብቻ ሳይሆን የማህበረሰቡን ችግር በጥናትና ምርምር 
በመለየት በየወቅቱ ለችግሮች የመፍትሄ አካል መሆን 
እንደሚገባቸውም ጠቁመዋል፡፡

የህክምና ሙያ በየወቅቱ ለሚከሰቱ የጤና እክሎች 
መፍትሄ የሚሹ ተግባራት የሚኖሩ በመሆኑ ባለሙያዎች 
በየወቅቱ ከመማር ወደ ኋላ ባለማለትና ራስን በየጊዜው 
በእውቀት በማነፅ የመፍትሄው አካል መሆን እንደሚገባም 
አሳስበዋል፡፡

በመሆኑም ተመራቂዎቹ የቀሰማችሁትን እውቀትና 
ክህሎት መሠረት በማድረግ ማህበረሰቡን በታማኝነትና 
በታላቅ ኃላፊነት የተሰጣችሁንና የገባችሁትን ቃል 
በተገቢው ሁኔታ ልትተገብሩ ይገባችኋል ብለዋል። 

የአዲስ አበባ ዩኒቨርሲቲ ፕሬዚዳንት ፕሮፌሰር 
ጣሰው ወልደሃና በበኩላቸው ለተመራቂዎች ባስተላለፉት 
መልዕክት፤ በረጅሙ የትምህርት ጉዞ ትምህርቱ 
የሚጠይቀውን ትዕግስትና ጥረት ተወጥታችሁ 
የተማራችሁትን የህክምና ሙያ ከፈጣሪ ቀጥሎ 
የተከበረውን የሰውን ልጅ ህይወት የምትታደጉበት ሙያ 
ነው ብለዋል፡፡ በመሆኑም በቀሰማችሁት እውቀትና ሙያ 
ማህበረሰቡን በጤና ጠብቆ ለማቆየት የሚያገለግል ክቡር 
ሙያ መሆኑን መዘንጋት የለባችሁም ብለዋል። 

በዩኒቨርሲቲው የጤና ሳይንስ ኮሌጅ 298 የህክምና 
ተማሪዎችን ያስመረቀ ሲሆን ከዚህ ውስጥ በህክምና 
ዶክትሬት ዲግሪ 279፣ በጥርስ ህክምና ዶክትሬት ዲግሪ 
19 ተማሪዎችን እንዲሁም በእጅግ ከፍተኛ ማዕረግ 27 
ተማሪዎችን አስመርቋል፡፡ ከተመራቂዎች መካከል 114 
ሴት የህክምና ተማሪዎች ሲሆኑ፣ ሁለት ተማሪዎች ደግሞ 
3.91 የላቀ ውጤት በማምጣት የወርቅ ሜዳሊያ ተሸላሚ 
ሆነዋል፡፡

በምረቃ መርሀ-ግብሩ ላይ የጤና ሚኒስትር ዶክተር 
ሊያ ታደሰ፣ የኢትዮጵያ ብሔራዊ ባንክ ገዥ ዶክተር 
ይናገር ደሴ፣ የዩኒቨርሲቲው ፕሬዚዳንት ፕሮፌሰር ጣሰው 
ወልደሐና እና የተለያዩ እንግዶች ተገኝተዋል። 

ተመራቂ የጤና ባለሙያዎች 
በተሰማሩበት ሙያ 

በታላቅ ኃላፊነትና ፍቅር 
ማህበረሰቡን እንዲያገለግሉ 

የአዲስ ዘመን ምክትል ዋና አዘጋጆች 
 • ወርቁ ማሩ
 • ኃይሉ ሣህለድንግል
 • አልማዝ አያሌው
 • እስማኤል አረቦ
 

አፍሪካውያን ለነፃነት፤ የራስን  ዕድል በራስ  ለመወሰን የጀመሩት ትግል ከአንድ ምዕተ ዓመት ያለፈ ዕድሜ 
ቢያስቆጥርም  ለትግሉ የከፈሉትን  መስዋዕትነት ያህል ውጤታማ እንዳልሆኑ ይታመናል። ከዚህ የተነሳም ዛሬም 
ለተመሳሳይ ዓላማ ዋጋ ለመክፈል እየተገደዱ ነው። 

በቀደመው ዘመን አፍሪካውያን አህጉሪቱን እንደ ቅርጫ በዕጣ በተከፋፈሉ  አውሮፓውያን  ቅኝ ገዥዎች፤ የቅኝ 
አገዛዝ የተፈጸሙባቸው ግፎች የቱን  ያህል አስከፊ እንደነበሩ ዓለም በተጨባጭ የሚያውቀውና ሊረሳው የማይችል 
እውነታ  ነው።

አፍሪካውያኑ  በእነዚህ  ቅኝ ገዥዎች  ለገዛ አገራቸው  ባይተዋር፤ በገዛ ምድራቸው ተገዢ ሆነዋል፤ በእነዚሁ 
ኃይሎች በተጫነባቸው የሥነ ልቦና  ጫና  ቀና ብለው የሚሄዱበትን  ፍጥረታዊ ማንነታቸውን  እንዲያጡ ተደርገዋል። 
የማንነት መደበላለቅ ውስጥ  እንዲገቡም በስፋት ተሠርቶባቸዋል።

የሰውነት  ማንነታቸው  እውቅና አጥቶ ተነግሮ ለማያልቅ  ግፍ ተዳርገዋል፤  እጃቸው  እና  አእምሯቸው  በባርነት 
ሰንሰለት ታስሮ ባህር አቋርጠውም ተግዘዋል። በደረሱበት ሁሉ  እንደሰው ሳይቆጠሩና  አሳዳሪያቸው  እንደቁስ 
አደርጓቸው ዘመናት አስቆጥረዋል። በዚህም ያስተናገዷቸው ግፎች  የዓለም ታሪክ  ጥቁር  ገፆች   አካል  ናቸው።

አፍሪካውያኑ  ይህንን የክፋት ሁሉ የክፋት መገለጫ የሆነውን  የአገዛዝ ሥርዓት በመቃወም  ከሁሉም በላይ 
ሰውነታቸውን  እና  ፍጥረታዊ  ነፃነታቸውን  ለመጎናጸፍ   በተናጠልም ሆነ  በጋራ  ብዙ መስዋእትነት ከፍለዋል። 
በመስዋዕትነታቸው   ዋጋም  ነፃነታቸውን ውሎ አድሮ  መጎናጸፍ ችለዋል።

ይህንን በብዙ ዋጋ የተገኘን ነፃነት ዘላቂ  እና ምሉዕ ለማድረግም  የቀደሙት አፍሪካውያን አባቶቻችን  በተደራጀ 
የአስተሳሰብ መሠረት (በፓን አፍሪካኒዝም) ሰፊ ትግል አድርገዋል። በተለይም  ከነፃነት ማግስት  በአዲስ መንገድ 
የመጣውን  የእጅ አዙር ቅኝ አገዛዝ (እኔ አውቅልሀለሁ) ታግሎ ለማስቆም ብዙ ዋጋ ያስከፈለ ትግል አድርገዋል።

አፍሪካውያንን የራሳቸውን ዕድል በራሳቸው የመወሰን አቅምና  ለዚህ የሚሆን  ዕውቀት፣  ክህሎትና ተነሳሽነት  
የሌላቸው አድርጎ የሚነሳውና ይህንኑ አስተሳሰብ በማስፋት በአዲስ የእጅ  አዙር  ቅኝ አገዛዝ  ወደ  አፍሪካ  የመጣው 
የአንዳንድ የምዕራቡ ዓለም አገራት የእኔ አውቅልሀለሁ  የፖለቲካ መንገድ  ዛሬም  አፍሪካውያንን እንደቀደመው 
ዘመን ብዙ ዋጋ እያስከፈለ ነው። 

አፍሪካውያን ለችግሮቻቸው ከሚሰጧቸው  መፍትሄዎች  ተጠቃሚ አልሆንም ከሚል  ስጋት የሚመነጨውና  
የቀደመውን ዘመን ተጠቃሚነት  በማስቀጠል ላይ ያተኮረው  ይህ አስተሳሰብ  ዋነኛ ዓላማው የተጠቃሚነት 
ስጋቶችን  በማስወገድ ላይ ነው።

በዚህም  ለአፍሪካ እና ለአፍሪካውያን  የተሻለ  ራዕይ የነበራቸውን  የአፍሪካ ልጆች  ራዕይ በአጭር ከመቅጨት 
ጀምሮ ፤ አፍሪካዊ የለውጥ ንቅናቄዎችን  በማዳከምና በማጨናገፍ  ረጅም መንገድ ተጉዟል። 

አፍሪካውያን  የሚፈልጉትን ሰላም እና አንድነት ከዚህ የሚመነጭ አህጉራዊ  ብልጽግና በመፍጠር  የቀደሙት  
አባቶቻቸው በብዙ የመስዋእትነት ዋጋ  ያስገኙላቸውን  ድል  ምሉእ ለማድረግ ያለሟቸውን ህልሞች  እውን 
እንዳያደርጉ ተግዳሮት  ሆነውባቸዋል። 

ከዚያ ይልቅ  አህጉሪቱ የግጭትና የብጥብጥ ቀጣና እንድትሆን  በማድረግ፤ አሁን ያለው ትውልድ ሳይቀር  
በእጅ  አዙር  ስለራሱ  ያለውን  አመለካከት በማዛባት፤  ለእጅ አዙር የቅኝ አገዛዝ ወጥመድ ሰለባ እንዲሆን ባለው  
አማራጭ ሁሉ እየሠሩ ነው። የተሳካላቸው እስኪመስልም አሁን አሁን የእኔ አውቅልሀለሁ  ጣልቃ ገብነታቸውን 
የአደባባይ አዋጅ እየሆነ መጥቷል።

ይህን የእኛ እናውቅልሀለን ጣልቃ ገብነትና ከጣልቃ ገብነቱ በስተጀርባ ያለውን የፖለቲካ ሴራ በአግባቡ 
በመረዳት ለማክሰም ከሁሉም በላይ የአፍሪካውያን ወጣቶች  ሚና ከፍ ያለና መተኪያ የሌለው  እንደሆነ ይታመናል።

የቀደሙት አባቶቹን መራራ የነፃነት ትግልና ትግሉ ዛሬ  ላይ  ያጎናጸፈንን ነፃነት ሙሉ አድርጎ ለአፍሪካ  እና 
ለሕዝቦቿ  የተሻለች  አህጉር  ለማድረግ  የአህጉሪቱ  ወጣቶች የቀደሙት አባቶቻቸውን  የአርበኝነት  መንፈስ 
በመላበስ ራሳቸውን ለመረረ  ትግል ማዘጋጀት ይጠበቅባቸዋል። 

የቀደሙት አባቶቻቸው  በደማቸው በከፈሉት መስዋዕትነት ሰብአዊና ፍጥረታዊ ማንነቱን  ማስከበር እንደቻለ 
ሁሉ  ዛሬ ላይ  ያለው የአህጉሪቱ ወጣት ትውልድ አፍሪካ የራሷን ዕድል በራሷ  የመወሰን አቅሙ፤ እውቀቱ፣ 
ክህሎቱና ተነሳሽነቱ እንዳላት   በተጨባጭ  በማሳየት በራሷ  ዕጣ ፈንታዋን  የገነባች  ታላቅ አገር መፍጠርና 
ለመጪው ትውልድ የማስረከብ  ላቅ ያለ ኃላፊነት አለባቸው!

ዳግም ከበደ

አሸባሪው  ትህነግ ላለፉት  ሁለት ዓመታት 
ኢትዮጵያውያን የሰላም አየር እንዳይተነፍሱ፣ ወጥተው 
እንዳይገቡ ሌት ተቀን ሳይታክት ሲሠራ ቆይቷል። ይህንን 
ህልሙን ለማሳካት ከታሪካዊ የውጭ ጠላቶች ጋር በማበር 
የበላበትን ወጪት ሰባሪ እንደሆነ አስመስክሯል። የስልጣን 
ጥም ያናወዛቸው  የቡድኑ  ጥቂት አመራሮች የትግራይ 
ሕዝብን ለብዙ ችግሮች ዳርገውታል።  ወንድም  ከሆኑ 
ሕዝቦች ጋርም ደም በማቃባት ታሪክ የማይረሳው  ወንጀል 
ፈጽሟል።   

ቡድኑ በስልጣን ዘመኑ ልዩነት ይፈጥራሉ ያላቸውን 
ማናቸውንም ነገሮች በማራገብ እና ሕዝብን ከሕዝብ 
በመከፋፈል በሕዝቦች መካከል አለመተማመን ለመፍጠር  
ሠርቷል። በዚህም እንደ አገር ያስከፈለንና እያስከፈለን ያለው 
ዋጋ  ቀላል አይደለም። 

ዜጎች  የዘመናት የውስጥ መሻት  ፍትህ፣ ዴሞክራሲ፣ 
እድገትና መሻሻል  ቢሆንም፣  ቡድኑ ለሦስት አስርት 
ዓመታት በዘለቀው የስልጣን ቆይታው በዜጎች ላይ እንደ 
መዠገር ተጣብቆ  ደማቸውን ከመምጠጥ ባለፈ   አንዳች 
የፈየደላቸው ነገር አልነበረም።

ይባስ ብሎ ባለፉት ሁለት ዓመታት የኢትዮጵያን 
ሉዓላዊነት በሚያስከብረው የመከላከያ ሰራዊት ላይ 
የክህደት ጥቃት በመፈጸም  አገርን  በግልፅ የማፍረስ ዘመቻ  
ውስጥ  ይገኛል። ከአንድም ሦስት ጊዜ  በአገርና ሕዝብ ላይ 
የእብሪት ጦርነት  ፈፅሟል። በዚህም በርከት ያሉ የግፍ 
ተግባራትን በአማራና አፋር ሕዝቦች ላይ ፈፅሟል።

በእነዚህ የእብሪት ጦርነቶች  እንዳሰበውና እንዳለመው  
ዳግም ወደስልጣን መምጣት አልቻለም፤ ከዚያ ይልቅ  እራሱ 
በጫረው እሳት  እየተቃጠለ ወደ አመድነት እየተለወጠ፤ 
ወደ መቃብር እየወረደ ይገኛል።  ከሞት እንዲታደጉት 
ለጋላቢዎቹ የተደጋገሙ ጥሪዎችን አቅርቧል። ለጥሪውም  
ምላሽ የሚሰጡ ድምጦች  እየተበራከቱ  ከመጡም  ውለው 
አድረዋል።

መንግሥት በተደጋጋሚ ሲያቀርብለት የነበረውን 
ችግሮችን በሰላማዊ አማራጭ የመፍታት አማራጭ  ከጣለበት 
በማንሳት  የመቆመሪያ ካርድ ለማድረግ  እየተንቀሳቀሰ 
ካለም ሰነባብቷል። ጋላቢዎቹም ይህንኑ ጉዳይ እንደገደል 
ማሚቶ እያስተጋቡ የውስጥ ጉዳያችንን ዓለም አቀፍ አጀንዳ 
ለማድረግ እየሠሩ ነው። 

የኢትዮጵያ  ሕዝብና እና መንግሥት የአሸባሪውን 
ትህነግን አገር የማፍረስ  ሴራ ጠንቅቀው ይረዳሉ። የቡድኑ 
እውነተኛ ባህሪ (ፍጥረታዊ ማንነቱን) ከማንም በላይ 

ያውቃሉ። በነፃነት ስም  ጫካ ከነበረበት ጊዜ አንስቶ የትግል 
አጋሮቹን በጅምላ በመጨፍጨፍ እና በክህደት የሚታወቅ 
ቡድን ነው። በስልጣን ዘመኑም የኢትዮጵያን ሕዝብ 
በተደጋጋሚ ክዷል። በሕዝባችን የጋራ የእምቢተኝነት 
ትግል ከስልጣን መወገዱ እንደማይቀር ሲረዳም ቀድሞ 
የሚታወቅበትን የመከፋፈል ሴራ ይዞ በትግራይ ሕዝብ 
ጉያ ውስጥ  ተሸሽጓል። በስልጣን ዘመኑ በሴራ ሊያፈርሳት 
ያልቻለውን አገር የትግራይን ሕዝብ በመነጠልና በሕዝቡ 
ውስጥ ጥላቻን በመዝራት የኢትዮጵያ ሉአላዊነት 
ከማይፈልጉ  ታሪካዊ  ጠላቶቻችን  ጋር  በመሆን ለማፍረስ  
እየሠራ ይገኛል። 

መንግሥትና ሕዝብ አገርን  ከአሸባሪው  ትህነግ   
የጥፋት ተልዕኮ  የመታደግ ኃላፊነት አለባቸው። ይህንን 
ኃላፊነት ለመወጣት የማንንም ይሁንታ አይጠይቁም፤ 
በቀደመው የአገሪቱ ረጅም ታሪክም ጠይቀው  አያውቁም። 

ይህንን ኃላፊነታቸውን ለመወጣት  እንደቀደመው 
ዘመን ልዩነታቸውን ሁሉ ወደ ኋላ ትተው በህብረት 
እየተንቀሳቀሱ ነው። ይህ ደግሞ ታሪካዊ ጠላቶቻችንን 
ጨምሮ አሸባሪውን ትህነግ የሚጋልቡ ኃይሎች  ክፉኛ 
አሳስቧቸዋል። እረፍት ነስቷቸዋል። ከመቼውም ጊዜ በተሻለ 
መልኩ ተናበው እንዲሠሩ እያደረጋቸው ነው።

ቀደም ባለው ወቅት  የመናበብ ሥራቸው አገርን 
የህልውና ስጋት ውስጥ ጨምሮ የነበረ ቢሆንም አሁን 
ግን ሁኔታዎች ሙሉ በሙሉ መልካቸውን እየቀየሩ ነው። 
የኢትዮጵያ ጥምር ጦር  በሽብርተኛው  ቡድን በወረራ 
የተያዙ የአማራና የአፋር ግዛቶችን ከማስለቀቅ አልፎ 
የኢትዮጵያን ሉአላዊ ግዛት ለማስከበር በትግራይ የሚገኙ 
ቁልፍ ቦታዎችን እየተቆጣጠረ ይገኛል። 

ይህ በብዙ መስዋእትነት የተገኘ ድል ነው፤ አገርን 
ከህልውና ስጋት መታደግ፤ ሕዝባችን ቀና ብሎ  እንዲሄድ  
ያስቻለ ታላቅ  የታሪክ  ክስተት ነው። የሕዝባችንን   
አይበገሬነት፤ የጥምር ኃይሉን ጀግንነት  በተግባር ያስመሰከረ 
ነው። አሸባሪውን  ትህነግ  ጨምሮ ጋላቢዎቻቸውን  
ያስደነገጠ  ነው።

በዚህ  ሁኔታ ውስጥ  መንግሥት ካለፉት የሽብርተኛ 
ቡድን ተደጋጋሚ ክህደቶች አንድ ነገር መማር እንደሚኖርበት 
ይታመናል። የአሸባሪው ቡድን  የሰላም /የድርድር  ጥያቄ  
ትንፋሽ ገዝቶ፤ ዳግም እራሱን አደራጅቶ ወረራ ለመፈፀም  
የሚደረግ  የቂል ቀልድ መሆኑን ነው። 

አንዳንድ ምዕራባውያን አገሮች  ሆኑ ታሪካዊ 
ጠላቶቻችን  በድርድር ሰበብ የኢትዮጵያን የግዛት አንድነት 
የሚፈታተን፣ ጫና ውስጥ የሚከት ድርጊቶችን  ከመሞከር 
ይቆጠባሉ ተብሎ አይታሰብም አሁን አሁን በአደባባይ 

እየሆነ ያለውም  ይኸው ነው።
የኢትዮጵያ ሕዝብ መንግሥት የኢትዮጵያን ሉአላዊነት 

ለማስከበር ከሚያደርገው  ዘመቻ ጎን ለጎን የሰላም አማራጭ 
ለመጠቀም በሆደ ሰፊነት እየሄደ ያለበት መንገድ መልካም 
ቢሆንም፤ ከአሸባሪው ትህነግ የክህደት ባህሪ አንፃር 
ማንኛውም ነገር በአግባቡ ማየት መልካም ነው።

ቡድኑ ከተካነበት የሃሰት ፕሮፓጋንዳ አንጻር ዓለም 
አቀፉን ኅብረተሰብም ሆነ ሕዝባችን  የፕሮፓጋንዳው ሰለባ 
እንዳይሆኑ በተደራጀ መንገድ  መንቀሳቀስ ያስፈልጋል። 
ለዚህ የሚሆን አቅም መፍጠርም ወሳኝ  ነው።

ዛሬ ላይ እንደ ትናንቱ  ቡድኑ  የምዕራባውያንን የመገናኛ 
ብዙኃን በመጠቀም «የመከላከያ ሰራዊት በትግራይ ሕዝብ 
ላይ ግፍ እየሠራ ነው---ወዘተ» የሚሉ ዘገባዎችን በስፋት 
እያስነገረ ነው። ይህንንም እየተቀባበሉ የሚያስተጋቡ 
ምዕራባውያን ተቋማትና አገራት ተበራክተዋል።  

የቡድኑ የጥፋት  ህልም  እንዲሳካ  የሚደረገው ርብርብ  
ከሁሉም በላይ ከአሸባሪው ትህነግ በላይ  የቡድኑ አጀንዳ  
ባለቤቶች የቱን ያህል ብዙ እንደሆኑ  አመላካች ነው። 
ይህ  በራሱ ከፍ ያለ  ጥንቃቄ የሚሻ ጉዳይ ነው። በጥበብና 
በማስተዋል ልንሻገረው የሚገባ  ወቅታዊ አገራዊ  ተግዳሮት 
ነው።

ከዚህ አንጻር መንግሥት ለሰላም በሩን ክፍት አድርጎ 
በአፍሪካ ህብረት ማዕቀፍ ስር ንግግር ለማድረግ እየሄደበት 
ያለው መንገድ  የሚደገፍ ነው። ከዚህ ጎን ለጎን ግን ጦር 
ሰብቆ በዱር ገደሉ ኢትዮጵያን እየወጋ የሚገኘው  ኃይል 
ህልውናው  እንዲሟጠጥ መሥራት ሌላው የቤት ሥራ ነው።   

በትህነግ የጭቆና ቀንበር ስር ታግቶ የሚገኘውን 
የትግራይ ሕዝብ መታደግ ሌላው የመንግሥት 
ሕገመንግሥታዊ ኃላፊነት ነው። ነፃ በወጡ አካባቢ 
ለዜጎች በበቂ መልኩ እርዳታ የሚደርስባቸውን መንገድ 
ማመቻቸት፤  በቀጣይ በተራድኦ ድርጅት ስም ገብተው 
ለቡድኑ የሎጂስቲክስ አቅም የሚሆኑ ድርጅቶች  በአግባቡ 
ተከታትሎ እርምጃ መውስድ ያስፈልጋል። 

በአጠቃላይ  አሸባሪው ትህነግ ከሴራ ጉንጎናው 
የማይፀዳ፤ ለኢትዮጵያ መፍረስ አሰልሶ የሚሠራ ድርጅት 
መሆኑን ምንጊዜም መዘንጋት የለብንም። የእናት ጡት 
ነካሹ ትህነግ፣ ምዕራባውያን እንዲሁም ታሪካዊ ጠላቶቻችን 
ከጎነጎኑልን አደገኛ ወጥመድ መውጣት እና ሉአላዊነትን 
ማስከበር የምንችለው ሁሉንም አማራጭ  በጥበብና 
በማስተዋል  አይተን መጠቀም ስንችል  ነው። ጠንካራ አገር፣ 
ጠንካራ ሕዝብና ይህን አስጠብቆ የሚያቆይ መንግሥት 
ኖሮን ዳግም ወደ ኃያልነታችን ለመመለስ የዛሬውን 
ውስብስብ ችግር የሚፈታ ጫንቃ ሊኖረን ያስፈልጋል።

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።  

ነፃ
 ሃ
ሳብ

ሉአላዊነትን ከማስጠበቅ ጎን ለጎን ---

የአፍሪካ ወጣቶች  ዕጣ ፈንታዋን   በራሷ  የምትወስን  
ታላቅ አህጉር የመፍጠር  ኃላፊነት አለባቸው!

ዜና

ፎ
ቶ

፡-
 በ

ገባ
ቦ 

ገብ
ሬ

ከ1ኛው ገጽ የዞረ

መልዕክትም የሚያስተላለፍ ነው ብለዋል።
አገሪቱ በብዙ ጫናዎች ውስጥም ሆና በምግብ 

ራሷን ለመቻል የምታደርገው ጥረት ውጤት ማምጣቱን 
የሚያሳይ ድል ጭምር መሆኑን ጠቅላይ ሚኒስትሩ 
ገልጸዋል።

አርሶ አደሮቹ በበጋ ወቅት ብቻ በኩታ ገጠም 
ግብርና 200 ሺህ ሄክታር መሬት ላይ ስንዴ ለማምረት 
ማቀዳቸውንም ጠቅሰዋል።

በአንድነት መስራታችን ፈተናዎችን ተቋቁመን 
ያሉብንን ጫናዎች እንድናልፍ እንዳደረገን ሁሉ፤ በምግብ 
ራስን ለመቻልና ኤክስፖርትን የበለጠ ውጤታማ 
ለማድረግም በርብርብ መሥራት ያስፈልጋል ብለዋል።

በሕብረት ስንሠራ የምግብ ዋስትና ግባችን ይሳካል፣ 
ፈተናዎቻችንን ድል እንነሳለን፣ አገራችንም ትለማለች 
ብለዋል ጠቅላይ ሚኒስትሩ ከጉብኝቱ በኋላ በማህበራዊ 

ትስስር ገጻቸው ባሰፈሩት መልዕክት።
የኦሮሚያ ክልል ርዕሰ መስተዳድር ሽመልስ አብዲሳ 

በበኩላቸው፤ በክልሉ ግብርናን ለማዘመን በሚያስችል 
ሜካናይዝድ እርሻና በክላስተር ማምረት ላይ ትኩረት 
ተደርጎ እየተሠራ ስለመሆኑ በማንሳት፤ በዚህም አመርቂ 
ውጤት መመዝገቡን ገልጸዋል።

በኦሮሚያ ክልል ስድስት ነጥብ 6 ሚሊዮን ሄክታር 
መሬት በተለያዩ ሰብሎች የተሸፈነ ሲሆን፤ ከዚህ ውስጥ 
አንድ ነጥብ 7 ሚሊዮን ሄክታር የሚሆነው የተሸፈነው 
በስንዴ ሰብል ነው።

እንደ አገር ሦስት ነጥብ 2 ሚሊዮን ሄክታር መሬት 
በስንዴ ሰብል መሸፈን መቻሉን የገለጹት የግብርና 
ሚኒስትር ኡመር ሁሴን፤ በክላስተር በማምረትና የምርት 
መሰብሰቢያ ጊዜ ድግግሞሽን በማብዛት ረገድም ስኬት 
መመዝገቡን ተናግረዋል።

ፓርኩ የሚገኝበት ስፍራ ከጠቅላይ ሚኒስትር ጽሕፈት ፊት ለፊት አንስቶ ወደ አሮጌው ቄራ 
መውረጃና እሪበከንቱ ቁልቁለቱን የሚገኙ አካባቢዎችን ያጠቃለለ ነው።

ፓርኩ ከመገንባቱ በፊት አካባቢው ለልማት በሚል ፈርሶ ከ10 ዓመት በላይ ስፍራው 
ያለአገልግሎት ተቀምጦ የነበረ መሆኑ የሚታወቅ ነው።

ከቻይና መንግሥት በተገኘው ድጋፍ የሸገር ማስዋብ ፕሮጀክት አንድ አካል የሆነው ስፍራ 
መልማት ከጀመረ በኋላ በዘመናዊ መልክ የተገነባው የወዳጅነት ፓርክ ጳጉሜ 5 ቀን 2012 ዓ.ም 
ተጠናቆ ለሕዝብ ክፍት መሆኑ ይታወሳል።

በምዕራፍ ሁለት ፕሮጀክቱ የምረቃ ሥነሥርዓቱ ዕለት ጋብቻቸውን ለመፈጸም የተዘጋጁ ወይም 
አቅደው ሳይሳካላቸው የቆዩ 50 ጥንዶችን በመሥፈርት መርጦ የጋብቻ ሥርዓታቸውን በሥፍራው 
እንደሚከናወን የጠቅላይ ሚኒስትር ጽሕፈት ቤት አስታውቋል። 

እንደ ጽሕፈት ቤቱ መረጃ አዲስ አበባን ለኑሮ ምቹ ለማድረግ እና ለስሟ የሚመጥን ገጽታ 
እንዲኖራት ታልሞ ሲሠራ የቆየው የሸገር ፕሮጀክት ምዕራፍ ሁለት በስኬት ተጠናቋል።

የሸገር ማስዋብ ፕሮጀክት አካል የሆነው ሁለተኛ ምዕራፍ  ለአገር ኩራት፣ ለጎብኚዎች መዳረሻ፣ 
ለመዲናዋ ነዋሪዎች የዘወትር መገልገያ እንዲሆን የተዘጋጀ መሆኑም ተገልጿል።

 ጉዳይ ሚኒስትር አቶ ደመቀ መኮንን ገለጹ። በኢትዮጵያ 
አዘጋጅነት የሚካሄደው የመጀመሪያው የአፍሪካ ወጣት 
መሪዎች ጉባዔ በትናንትናው ዕለት በአዲስ አበባ 
ተጀምሯል።

አቶ ደመቀ መኮንን ጉባዔውን በከፈቱበት ወቅት 
ባደረጉት ንግግር፤ አፍሪካ ማኅበራዊ፣ ኢኮኖሚያዊ፣ 
ፖለቲካዊና ከጸጥታ ጋር የተገናኙ ዘርፈ ብዙ 
ተግዳሮቶችን እያስተናገደች በመሆኑ ከዚህ ችግር 
ለመውጣት ወጣቶችን ማስተማርና ማብቃት ይገባል፡፡ 

ድህነት፣ የመልካም አስተዳደር ችግሮች፣ ሙስናና 
ሌሎችም ተያያዥ ችግሮች አህጉሪቷን በከፍተኛ ሁኔታ 
እየፈተኗት ይገኛሉ፡፡ ወቅቱ አፍሪካውያን ከምንጊዜውም 
በላይ እነዚህን ችግሮች ለመፍታት በትብብር የሚሠሩበት 
ሊሆን እንደሚገባም አጽንዖት ሰጥተዋል።

ሰባ በመቶ የሚሆነው የአፍሪካ ሕዝብ ዕድሜው 
ከ30 ዓመት በታች መሆኑን የጠቆሙት አቶ ደመቀ፤ 
በትምህርት፣ በጤና፣ በኢነርጂ፣ ኢኮኖሚያዊ 
ማሻሻያዎችና በመልካም አስተዳደር ዘርፎች ላይ ሊሠራ 
እንደሚገባም ጠቁመዋል።

እንደ አቶ ደመቀ ገለጻ፤ ወጣቶችን ማስተማርና 
ማብቃት አፍሪካን እየፈተኗት ካሉ ችግሮች መውጫ 
መንገድ ነው።

የአፍሪካ ቀደምት ተሞክሮዎች ከወደፊት የአፍሪካ 
መሪዎች ጋር ለማገናኘትና የፓን-አፍሪካኒዝም እሳቤ ከፍ 
እንዲል ማስቻል የጉባዔው ዋነኛ ዓላማ መሆኑንም አቶ 
ደመቀ አብራርተዋል።

የአፍሪካ ኅብረት ያወጣቸውን ወጣቶች ላይ 
ትኩረት ያደረጉ ፖሊሲዎችና ፕሮግራሞች በአግባቡ 
ተፈጻሚ እንዲያደርግ ጥሪ ያቀረቡት አቶ ደመቀ፤ እነዚህ 
ፕሮግራሞች ግባቸውን እንዲመቱ ማድረግ ቅድሚያ 
የሚሰጠው ሥራ መሆን ይኖርበታልም ብለዋል።

ኢትዮጵያ ወጣቶች ለአገር ግንባታ ያላቸውን ላቅ ያለ 
አስተዋጽዖ እውቅና እንደምትሰጥ ጠቁመው፤ ወጣቶች 
በአመራርነትና ውሳኔ ሰጪነት የሚኖራቸውን ተሳትፎ 
ማረጋገጥ በአገሪቱ የአሥር ዓመት መሪ የልማት እቅድ 
ውስጥ ትልቁን ቦታ የያዘ እንደሆነም አስረድተዋል።

እንደ አቶ ደመቀ ገለጻ፤ ሰላማዊ አብሮ መኖርን፣ 
አካታች ኢኮኖሚያዊ እድገትና ብሔራዊ አንድነትን 
ለማረጋገጥ የሚደረጉ ማናቸውም ጥረቶች ወጣቶችን 

ያሳተፉ መሆን ይኖርባቸዋል፤ ለዚህም ነው ኢትዮጵያ 
ብሔራዊ የወጣቶች በጎ ፈቃድ አገልግሎት በመላው 
አገሪቱ ያስጀመረችው።

አፍሪካውያን ወጣቶች የአህጉሪቷን የወደፊት ዕጣ 
ፈንታ ብሩህ ለማድረግ ሚናቸውን ሊወጡ ይገባል ያሉት 
አቶ ደመቀ፤ የመላው አፍሪካውያንን ፍላጎት ከማስጠበቅ 
አንጻር ወጣቶቹ ከፍተኛ ኃላፊነት እንዳለባቸው ሊገነዘቡ 
እንደሚገባም አሳስበዋል።

ሁሉም እንቅስቃሴዎቻችን በአፍሪካዊነት ስሜት 
የተቃኙ ከሆኑ ያለምንም ጥርጥር ትናንት የተጀመረው 
ተስፋ የሚጣልባቸው የአፍሪካ ወጣት መሪዎች ጉባዔ 
በርካታ ጥሩ ውጤቶችን እንደሚያስገኝ ምንም ጥርጥር 
የለኝም ሲሉም አስተያየታቸውን ገልጸዋል።

የአፍሪካ ኅብረት ምክትል ኮሚሽነር ዶክተር ሞኒክ 
ንሳንዛባጋንዋ በበኩላቸው ኅብረቱ ወጣቱ ትውልድ 
ለአህጉሪቷ እድገት ያለውን አስተዋጽዖ እንደሚገነዘብ 
ጠቁመው፤ መሰል ጉባዔዎች ወጣቶችን ለማብቃት 
ትልቅ ፋይዳ እንዳላቸውም ተናግረዋል።

አፍሪካውያን ወጣቶች የሚጠበቅባቸውን 
እንዲወጡ ለማስቻል በትምህርት፣ በጤናና በሌሎችም 

ዘርፎች ብዙ መሥራት እንደሚጠበቅም ጠቁመዋል።
እንደምክትል ኮሚሽነሯ ገለጻ፤ ወጣቶች ብዙ 

መሥራት እንደሚችሉ ማመንና እነሱን የሚመለከቱ 
ጉዳዮች በፖሊሲዎችና ፕሮግራሞች ማካተት እንዲሁም 
ውሳኔ በሚሰጥባቸው ጉዳዮች ሃሳባቸውን ማካተት 
ለአንድ አገር እድገት በጣም አስፈላጊ ነው።

የወጣቶችን ሁለንተናዊ አቅም በመጠቀም አንድ 
የሆነ፣ የበለጸገና ሰላማዊ አፍሪካን እውን ለማድረግ 
የአፍሪካ ኅብረት በቁርጠኝነት እንደሚሠራም ምክትል 
ኮሚሽነሯ ቃል ገብተዋል።

ጉባዔው ለአራት ቀናት የሚቆይ ሲሆን በዓለም 
አቀፍ የፖለቲካ ሥርዓት ውስጥ አፍሪካ እንደ አህጉር 
ያላትን ሚና እንዲጠነክር ለወጣቶች ማሳየት እንዲሁም 
የጋራ ትስስርን ማጎልበት የጉባኤው ዓላማ መሆኑ 
ተገልጿል።

በጉባዔው የኢትዮጵያ የቀድሞ መሪዎች 
ልምዳቸውን እንደሚያካፍሉ የሚጠበቅ ሲሆን፤ 
በአፍሪካ ትብብርና ወንድማማችነት ላይ ያተኮሩ 
የተለያዩ የምርምርና ጥናታዊ ጽሑፎች ቀርበው ውይይት 
እንደሚደረግባቸውም ተገልጿል።

‹‹አፍሪካ እየገጠሟት...

ፋንታነሽ ክንዴ

ወጣት ቤዛ ኃይሉ ትባላለች:: በአበበች ጎበና በጎ 
አድራጎት ማሰልጠኛ ማዕከል የስልጠናና ሥራ እድል 
ተጠቃሚ ሆነው ተስፋቸው ከለመለመ ሴቶች አንዷ ናት::

በስልጠና ማዕከሉ ስልጠና ከማግኘቷ በፊት 12ኛ 
ክፍል አጠናቃ ቤት ውስጥ ረዘም ላለ ጊዜ እንደቆየች 
የምትናገረው ቤዛ፤ ለብዙ እናቶችና ወጣት ሴቶች 
ሕይወት መቀየር ምክንያት ወደሆነው ማዕከል መጥታ 
ለስድስት ወራት ስልጠና አጠናቃለች::

ከስልጠናው ማግስት በተፈጠረላት ሥራ እድል 
ከምንም ተነስታ ዛሬ ላይ የአምስት ሺ ብር ደመወዝተኛ 
መሆኗንም ትገልጻለች::

የቤዛ ሕይወት ከትናንት ጋር ሲነጻጸር በእጅጉ 
የተለወጠ ቢሆንም ዛሬ የሚከፈላትን ደመወዝና 
ያላትን ሕይወት በቃኝ አላለችም:: ነገን ከዛሬ የተሻለ 
ለማድረግ ትታትራለች እንጂ:: ለዚህም ከሥራዋ ጎን ለጎን 
ትምህርቷን በመቀጠል የአካውንቲንግ የአራተኛ ዓመት 
ተማሪ መሆኗን ትጠቅሳለች::

አበበች ጎበና በጎ አድራጎት የእኔን ጨምሮ የብዙ 
እናቶችንና ወጣት ሴቶችን ታሪክ ቀይሯል የምትለው ቤዛ፤ 
በአገራችን ይህን እድል ያላገኙና በችግር ውስጥ የሚገኙ 
እልፍ ሴቶች ዛሬም አሉና ሁሉም በሚችለው አቅም ሁሉ 
ይህን ማዕከል በመደገፍ ሴቶች መሰል እድል እንዲያገኙ 
ማድረግ እንደሚገባ ትጠቁማለች::

የቤዛን ታሪክ ለአብነት አነሳን እንጂ ጉዳዩ በአበበች 
ጎበና ስልጠና ማዕከል የስልጠናና የሥራ እድል ያገኙ ከ3 
ሺ በላይ ሴቶችን ሕይወትም የሚነካ ነው::

ተስፋ ፈንጣቂው ስልጠና ማዕከል

ወይዘሮ አበበች ጎበና ከዛሬ 43 ዓመት በፊት 
ወላጆቻቸውን ያጡና ለችግር የተዳረጉ ልጆችን 
ተቀብለው በማሳደግ የጀመሩት የበጎነት ተግባር በቂ ሆኖ 
አላገኙትም:: እናም የልጆች ችግር በዘላቂነት መፍትሔ 
እንዲያገኝ በዝቅተኛ የኑሮ ደረጃ የሚገኙ እናቶችንና 
ወጣት ሴቶችን ሕይወት መታደግ እንዳለባቸው በማመን 
ይህን የስልጠና ማዕከል አቋቁመዋል:: 

የአበበች ጎበና በጎ አድራጎት ፕሮግራም ዳይሬክተር 
አቶ ሙሉጌታ ደሬሳ እንደሚገልጹት፤  አበበች ጎበና 
በሕይወት በነበሩበት ጊዜ የማህበረሰቡን ማህበራዊና 
ኢኮኖሚያዊ ችግሮች ለመቅረፍ ብዙ ዋጋ ከፍለዋል:: 
ተስፋ ጨልሞባቸው የነበሩ በርካቶችን ሕይወትም 
አለምልመዋል::

ስልጠና ማዕከሉ እየሰጠ ባለው ስልጠና የብዙዎች 

ሕይወት እየተለወጠ ነው ያሉት ፕሮግራም ዳይሬክተሩ፤ 
የትናንት ተመራቂዎችም ያገኙትን ሙያ በመጠቀም 
ራሳቸውን ለመለወጥ በመትጋት ለሌሎች ሴቶች አርአያ 
መሆን እንዳለባቸው መልእክታቸውን አስተላልፈዋል::

ያለፉትን 13 ዙር ስልጠናዎች ሰዎች ለሰዎች 
ስዊዘርላንድ በገንዘብ መደገፉን ገልጸው፤ ድርጅቱ 
ለአበበች ጎበና በጎ አድራጎት እያደረገ ላለው ዘርፈ ብዙ 
ድጋፍ ምስጋና አቅርበዋል::

በአበበች ጎበና ቻሪቲ የሕፃናት ጉዳይ ኃላፊና 
የስልጠና ማዕከሉ አስተባባሪ ወይዘሮ ወይንሸት ዳምጠው 
እንደሚሉት፤  የስልጠና ማዕከሉ ዋነኛ ዓላማ ለተለያዩ 
ማህበራዊና ኢኮኖሚያዊ ችግሮች የተጋለጡ ሴቶችን 
የሙያ ባለቤት በማድረግ ራሳቸውን ማስቻል ነው::

ስልጠናው ለስድስት ወራት ይሰጣል የሚሉት 
አስተባባሪዋ፤ በቆይታቸውም የምግብ ዝግጅት፣ 
መስተንግዶና ሕፃናት ክብካቤን ጨምሮ ሌሎችን  
ሙያዎችንም ቀስመዋል::

 ስልጠና ማእከሉ የትናንት ተመራቂ የሆኑትን 146 
ሴቶች ጨምሮ በ34 ዙሮች ከ3 ሺ 147 በላይ ሴቶች የሙያ 
ሥልጠና እንዲያገኙ መደረጉን ጠቁመዋል:: 

ወደ ስልጠና ማዕከሉ ከመምጣታቸው በፊት በተለያዩ 
ችግሮች ውስጥ እንደነበሩ የገለጹት የዕለቱ ተመራቂዎች፤ 
ዛሬ ላይ የሙያ ባለቤት በመሆናቸው ነጋቸው በተስፋ 
እንዲሞላ አድርጎላቸዋል::

በማዕከሉ ከሙያ ባለፈ ለሰዎች መኖርንና በጎነትን 
መማራቸውን በመጠቆም፣ ይህን እድል ላመቻቸላቸው 
ለአበበች ጎበና ቻሪቲና አጋር ድርጅቶች ምስጋና 
አቅርበዋል::  

ኢትዮጵያ በጫናዎች... የሸገር ፓርክ ሁለተኛ...
ከ1ኛው ገጽ የዞረ ከ1ኛው ገጽ የዞረ

እፀገነት አክሊሉ 
  
ማቲዎስ ወንዱ - የኢትዮጵያ ካንሰር ሶሳይቲ 

ከተቋቋመ 18 ዓመታትን አስቆጥሯል።   የተቋቋመው 
ማቲዎስ የተባለውን የአራት ዓመት ልጃቸውን በካንሰር 
ሕመም ምክንያት ባጡት አቶ ወንዱ በቀለና ባለቤታቸው፤ 
እንዲሁም፣ ከሌሎች መሥራች አባላት የጋራ ትብብር 
ነው።   

ሶሳይቲው ከተቋቋመ ጀምሮ ተላላፊ ያልሆኑ ሕመሞች 
አጠቃላይና  ለካንሰር አጋላጭ ከሆኑት መንስኤዎች 
መካከል፣ መከላከልን ጨምሮ፤ ሕክምናው በሚገኝበት 
ዙሪያ ከጤና ጥበቃ ሚኒስቴርና ከክልል ጤና ቢሮዎች ጋር 
በጋራ እየሠራ ይገኛል።  

በሌላ በኩልም፣ ለካንሰር ሕክምና አዲስ አበባ 
መጥተው መጠለያና ገንዘብ ያጡትንም ሕሙማን በነጻ 
ማረፊያ በመስጠትና የህክምና ወጪያቸውን ሙሉ በሙሉ  
በመሸፈን ሕክምና የሚያገኙበትን ሁኔታ የሚያመቻች 
ማዕከል አቋቁመዋል።   ለዚህ ተግባራቸውም፣ የተባበሩት 
መንግስታትን ጨምሮ የተለያዩ አለም አቀፍ ተቋማት 
የተለያዩ ሽልማቶችን ሰጥተዋቸዋል። በሶስት ዓመታት 
ውስጥም አምስት አለም አቀፍ ሽልማቶችን በማግኘት 
በጎነትና ማህበረሰብን ማገልገል ለራስ መሆኑንና ራሱም 
እንደሚከፍል አሳይተዋል።   የሶሳይቲው መሥራችና ዋና 
ሥራ አስፈፃሚ  አቶ ወንዱ በቀለ የዛሬው የሕይወት ገጽታ 
አምዳችን እንግዳ አድርገናቸዋል።  

አቶ ወንዱ በቀለ ከዛሬ 67 ዓመት በፊት በኦሮሚያ 
ክልል በምሥራቅ ሐረርጌ ዞን በፊት ደደር በሚባል ወረዳ 
ቡርቃ በሚባል አካባቢ ነው  ተወልደው ያደጉት። 
ከሰፊ ቤተሰብና ከብዙ እህትና ወንድሞች ጋር ያደጉት 
አቶ ወንዱ አባታቸው በገጠርና በከተማ ትልልቅ ቤት፤ 
እንዲሁም የግብርና ቦታ የነበራቸው ነጋዴ ስለነበሩ 
በአስተዳደጋቸው ያንን ያህል ችግር ያዩ አይደሉም።   በሌላ 
በኩልም አባታቸው እጅግ ሰው አክባሪ፣ ሀይማኖተኛና 
በአካባቢውም ትልቅ ሰውና የተከበሩም ነበሩ።  

"….. እንግዲህ ውልደቴና እድገቴ ደደር የሚባል 
አካባባቢ ነው።   አባቴ ሀብታም ከሚባሉት ሰዎች ተርታ 
የሚሰለፉ የኦርቶዶክስ እምነት ተከታይና የቤተክርስቲያን 
አገልጋይ ናቸው።   እስከ አሁን ከእሳቸው ባህርይ በጣም 
ደስ የሚለኝ ብሎም የምኮራበት ነገር ከገጠር ወደ ከተማ 
በምንሄድበት ጊዜ በመንገድ ላይ  የሙስሊም መቃብር፣ 
እንዲሁም መስኪድ ሲያዩ ከበቅሏቸው ላይ በመውረድ 
የሚገባን ክብር ሰጥተው ነበር የሚያልፉት። ይህ ነገራቸው 
ደግሞ እኔም ላይ ቀርቷል፤ በጣምም ነው የሚገርመኝ" 
በማለት ነው የልጅነት ጊዜያቸውን የሚያስታውሱት።  

አቶ ወንዱ የመጀመሪያ ደረጃ ትምህርታቸውን  እዛው 
ደደር በግራዝማች አብርሃ ግዛው የመጀመሪያ ደረጃ 
ትምህርት ቤት ተከታትለዋል።   አባታቸው ለትምህርት 
ልዩ ትኩረትና ክብር የነበራቸው በመሆኑ ልጆቻቸው 
በትምህርት ቆይታቸው እንዳይቸገሩ በትምህርት 
ቤታቸው አቅራቢያ ቤት በመከራየት እንድታግዛቸው 
አክስታቸውን አብረው በማስቀመጥ፣ ቀለብ በመስፈርና 
አስፈላጊውን ነገር ሁሉ በማሟላት ትምህርታቸው ላይ 
ብቻ እንዲያተኩሩ ያደርጓቸው ነበር።  

"…. አባቴ ባይማሩም ለትምህርት ልዩ ፍቅር 
ነበራቸው፤ በትምህርት መቀለድ በፍጹም አይቻልም፤ 
ከዚያ የተነሳም እኔም እህትና ወንድሜም ከተማ ላይ 
አጎት እያለን እንኳን ላይመቻቸው ይችላል በማለት ቤት 
ተከራይተው አክስታችን ከእኛ ጋር እንድትሆን አድርገው 
ነው ያስተማሩን።   የትምህርት ውጤታችን በሚመጣበት 
ጊዜም ይከታተሉ፤ ደከም ብለን ስንገኝም በጣም ይቆጡ 
ነበር" በማለት የአንደኛ ደረጃ ትምህርታቸውን ያሳለፉበትን 
ሁኔታ ይናገራሉ።   

አካባቢው ላይ የሁለተኛ ደረጃ ትምህርት ቤት 
ስላልነበር ከስምንተኛ ክፍል በኋላ ትምህርትን መቀጠል 
አልተቻለም፤ አቶ ወንዱ ታላቅ ወንድማቸው ቀደም ብሎ 
አዲስ አበባ ገብተው በመማር በኢትዮጵያ አየር መንገድ 
ይሰሩ ስለነበር አቶ ወንዱና እህታቸው የሁለተኛ ደረጃ 
ትምህርታቸውን ወንድማቸው ጋር ሆነው ለመማር 

አዲስ አበባ ገቡ።   በምስራቅ አጠቃላይ ሁለተኛ ደረጃ 
ትምህርት ቤትም የሁለተኛ ደረጃ ትምህርታቸውን 
ተከታትለው በ12ኛ ክፍል ብሔራዊ ፈተና ከፍተኛ ውጤት 
በማምጣታቸው አዲስ አበባ ዩኒቨርሲቲን ተቀላቀሉ።  

"…… ምናልባት ወንድሜ ቀደም ብሎ አዲስ አበባ 
ገብቶ ባይሆን ኖሮ የመማር እድሌ አናሳ ይሆን ነበር፤ 
ነገር ግን ወንድሜ በመኖሩ ከእህቴ ጋር መጥተን የሁለተኛ 
ደረጃ ትምህርቴን በጥሩ ሁኔታ አጠናቅቄ አዲስ አበባ 
ዩኒቨርሲቲን ተቀላቀልኩ።   በዩኒቨርሲቲውም ፐብሊክ 
አድምንስትሬሽንና ፖለቲካል ሳይንስ እና አለም አቀፍ 
ግንኙነት ጥምረት (ሥነ መንግሥት) የሚባል ትምህርት 
ክፍል ተመድቤ፤ በመልካም ሁኔታም ተከታትዬ በ1972 
ዓ.ም መጨረሻ የመጀመሪያ (ቢኤ) ዲግሪዬን አግኝቻለሁ" 
ይላሉ።  

አቶ ወንዱ ከተመረቁ በኋላ በምደባ ወደ ድሬደዋ 
ጨርቃ ጨርቅ ፋብሪካ በረዳት የአስተዳደር መኮንንነት 
ተመድበው  በስምንት መቶ ብር ደመወዝ ስራቸውን "ሀ" 
ብለው ጀመሩ።   በወቅቱ ስምንት መቶ ብር  ብዙ ነገሮችን 
የሚያደርግ በቂ ደመወዝ የነበረ ቢሆንም እርሳቸው 
ግን አንድ ስራ ብቻ ይበቃኛል ብለው አልተቀመጡም፤ 
ይልቁንም በከተማዋ ሁለት ትምህርት ቤቶች እንዲሁም 
ሀሮማያ ዩኒቨርሲቲ ድሬዳዋ ካምፓስ በመሄድ በትርፍ 
ጊዜያቸውም ያስተምሩ ነበር።   

"…… አዲስ አበባ ዩኒቨርሲቲ በነበርኩበት ጊዜ በትርፍ 
ሰዓት የአየር ተቆጣጣሪ በመሆኑ የኢትዮጵያ አየር መንገድ 
ውስጥ እሰራ ስለነበር ከትምህርት ጋር የተጨናነቀ ሰዓት 
ነው የነበረኝ።  በዚህ ምክንያት ደግሞ የምፈልገውን 
ያህል አልተዝናናሁም።   ድሬዳዋ ጨርቃጨርቅ ስሄድ 
ግን አንደኛ የገንዘብ ችግር የለብኝም። ሁለተኛ ጊዜውም 
ነበረኝ። በደንብ አድርጌ ተዝናንቻለሁ። እናም በጣም 
ደስ የሚል ጊዜ ነበር ያሳለፍኩት" በማለት ትዝታቸውን 
ይናገራሉ።  

አቶ ወንዱ በስራ ላይ እያሉ የውጭ አገር (ቡልጋሪያ) 
የዶክትሬት ዲግሪ  የትምህርት እድል ይመጣል። ውድድር 
ይደረግ ተብሎም ተወዳድረው ከተወዳዳሪዎቻቸው 
የተሻሉ ሆነው በመገኘታቸው እድሉ ይሰጣቸዋል። 
በእድሉ ደስ ቢሰኙም ብቻቸውን ወስነው ግን ለመሄድ 
አልፈለጉም። እናም ወደ አባታቸው ሄደው ያገኙትን እድል 
በመናገር ”ሄጄ ልማር ነው” ብለው ፍቃድ ይጠይቃሉ። 
የአባታቸው መልስም "በፍጹም መሄድ የለብህም። 
በተማርከው መቼ ገና ሰራህና ነው። እኔም ደግሞ አግብተህ 
የልጅ ልጅ ማየት እፈልጋለሁ። ስለዚህ መሄድ አትችልም" 
የሚል ሆነ። በሁኔታው ትንሽ ቅር ቢሰኙም ከአባታቸው 
ቃል ግን መውጣትን አልመረጡምና የትምህርት እድሉን 
ያሳልፋሉ።  

ትዳር በወላጅ ምርጫ   
ቡልጋሪያ የውጭ የትምህርት እድል አግኝቼ ልሄድ 

ነው ብለው የአባታቸውን ፍቃድ ለመጠየቅ የሄዱት አቶ 
ወንዱ የጠበቃቸው፤ ትዳር መስርተህ ልጅ ውለድ የሚል 
ሆነ። በወቅቱ  የእሳቸው ምላሽ ዝግጁ አይደለሁም፤ 
ያዘጋጀኋት እጮኛም የለችኝም የሚል ነበር።   አባታቸው 
ግን ይህ ምክንያት ሆኖ ሀሳባቸውን አላስቀየራቸውም። 
ይልቁንም እኔ የመረጥኩልህ ያዘጋጀሁልህ ጥሩ ልጅ አለች፤ 
ታገባለህ የሚልነበር።   ከአባታቸው ቃል መውጣት ፈተና 
የሆነባቸው አቶ ወንዱም እየተገረሙ ወደ መጡበት 
ሄዱ።   እንደ አጋጣሚ ሆኖ የታጨችላቸውን ሴት ምንም 
እንኳን እሳቸው ባያውቋትም አብራቸው የምትሰራ፣ 
እሷ  በደንብ የምታውቃቸው ነበረች።   ልጅቷ በታላላቅ 
ወንድሞቻቸው ሚስቶችም ተገምግማ አልፋለች።   
አባታቸውም ትሁን ብለው አጽድቀዋል።   ነገር ግን አቶ 
ወንዱ የማግባት ፍላጎት ስላልነበራቸው ነገሩን ለማፋረስ 
ብዙ ለፉ። የእህል ውሃ ነገር ሆኖ ግን አንዱም ሙከራቸው 
ተቀባይነት አላገኘም። እንደውም ነገሩን አጠነከረው።   
በመጨረሻም የማይቀረው ሆነና ጋብቻው ተፈጸመ።   
ጋብቻውም የባለቤታቸው ቤተሰቦች ባሉበት ደሴ በዋናነት 
ከተፈፀመ በኋላ የአቶ ወንዱም ቤተሰበች ድሬዳዋ ድል 
ያለ ድግስ ደግሰው የሠርጉ ሥነ ሥርዓት ሆነ ።  እነሆ ዛሬ 
ለ38 ዓመታት ከወይዘሮ አምሳለ በየነ ጋር በትዳር አለም 

ቆይተው፣ከማቲዎስ ወንዱ ጋር  ሶስት ልጆችን አፈርተውና 
የልጅ ልጅ አይተው በመኖር ላይ ናቸው።  

በ1976 ዓ.ም ትዳር ከመሰረቱ በኋላ በ1977 ዓ.ም 
ወደ ቡልጌሪያ ለአጭር የትምህርት ኮርስ ሄዱ።   እዛም  10 
ወራትን ከቆዩ በኋላ በድጋሜ ትምህርታቸውን እንዲቀጥሉ 
ቢጠየቁም እሳቸው "አሁን ትዳር መስርቻለሁ።  ባለቤቴ  
ህጻን ልጅ ይዛለች።   አባቴም አልፈቀደልኝም" በማለት  
ወደ አገራቸው መመለስን መረጡና ተመለሱ።  

"…… በወቅቱ ትዳር መስርቻለሁ። ልጅ ወልጄም ልጁ 
ገና ህጻን ነው። አባቴም እድሜያቸው ስለገፋ እነሱን ትቶ 
ለተጨማሪ ጊዜያት መቆየት ሞት ሆነብኝና አይ ይቅርብኝ፤ 
አገሬ ተመልሼ ስራዬን ልስራ ብዬ ተመለስኩ" ይላሉ።   

ወደ ድሬዳዋ ጨርቃጨርቅ ሲሄዱ ግን የገጠማቸው 
ነገር ሌላ ነበር። ተምረው ከመምጣታቸው ጋር ተያይዞ 
ለእሳቸው ይሆናል የተባለው የተሻለ ቦታ ያን ያህል ከፍ ያለ 
ደመወዝ የሚከፈልበት አልሆነም። እናም እዛ ማደጋቸው 
ትርጉም የሌለው መሆኑን ነግርዋቸው አዲስ አበባ አቃቂ 
አካባቢ "ኢትዮጵያ ቃጫ ውጤቶች ፋብሪካ" አስተዳዳሪ 
ሆነው እንዲሰሩ ተመደቡ።  

"……. በወቅቱ አዲስ አበባ መግባቴ በጣም አስደስቶኝ 
ነበር። በግቢው ውስጥም ጃፓኖች የሰሩት በጣም ቆንጆ 
ቤትም ነበር። እና ከባለቤቴ ጋር ልጃችንን እያሳደግን ከፍ 
ባለ ደስታ  መኖር ጀመርን።   ይሄ ኑሯችን ግን ከሁለት 
ዓመት በላይ ሊዘልቅ አልቻለም። ኮምቦልቻ ጨርቃ ጨርቅ 
ፋብሪካ አዲስ ተቋቁሟል፤ መንግስትም ልዩ ትኩረት 
ሰጥቶታል። ነገር ግን ሰራተኞችና አሰሪዎች ስላልተስማሙ 
ወደ ስፍራው ሄደህ አረጋጋ ተብዬ ተመደብኩ" በማለት 
ሁኔታውን ያስታውሳሉ።

በወቅቱ በጣም የተናደዱት አቶ ወንዱ ከብዙ አመት 
ስራ በኋላ ገና አዲስ አበባ መግባቴ ነው። ደግሞ ካገባሁም 

ቅርብ ጊዜ ነው። ውጪም ሄጄ ስለነበር ከባለቤቴ ጋር ጊዜ 
አልነበረኝም። እናም ወደ ስፍራው መሄድ አልችልም የሚል 
መልስ ሰጡ።   ነገር ግን "ከአሁን በኋላ አናስቸግርህም። 
ይህንን ኃላፊነት ብቻ ተወጣልን። ከሁለት አመት በላይም 
አትቆይም። ባለቤትህም እዛው የቆዳ ፋብሪካ ላይ ስራ 
እንድትጀምር እናደርጋለን" ስላሏቸው ባለቤታቸውን 
ይዘው ኮምቦልቻ መግባታቸውን ያስታውሳሉ።  

"……ኮምቦልቻ በጣም ጥሩ ጊዜ ነው ያሳለፍኩት።   
ስራዬንም  ጥሩ አድርጌ እየመራሁት ነበር።   በመካከል  
የ1983 ዓ.ም የመንግስት ለውጥ ሆነ።   ኢህአዴግ 
ኮምቦልቻ ሊገባ ሲል የውጭ አገር ዜጎችም ስለነበሩ 
አውሮፕላን ተልኮ ውጡ ተባልን።  "…. እኔ ግን በወቅቱ 
ይህንን የመሰለ ትልቅ የአገር ሃብት ዝም ብዬ ሜዳ ላይ ጥዬ 
መሄድ አልችልም አልኩና  ከአለቃዬና ከተወሰኑ ሠራተኞች 
ጋር  ቀረሁ። አንሄድም ብለን የቀረን ጥቂት ሰዎች 
እጃችንን ሰጥተን ፋብሪካውን አስረከብን። ይህም ቢሆን 
ግን ማን እንደመታው ሳይታወቅ ፋብሪካው መንደድ 
ጀመረ። ከዛም ሌሊቱን ሙሉ እሱን አጠፋን። በኋላ 
ሰራተኞች እንዳይቸገሩ በማለት ከባንክ ገንዘብ አውጥተን 
ደመወዛቸውን እየከፈልን፣ ዳቦ እያደልን ባለንበት ጊዜ 
ሰራተኛው በተዛባ መረጃ ተነሳስቶ እንድንታሰር ሆነ" 
በማለት ሁኔታውን ያስታውሳሉ።  

እዛው ኮምቦልቻ አንድ ወር ሙሉ በእስር ያሳለፉት 
አቶ ወንዱ ከእስር ከተፈቱ በኋላ ምንም ዓይነት ስራ 
አልሰራም ብለው ተማረሩ። ነገር ግን ንዴታቸው 
ሲበርድላቸው አጉስታ ጨርቃጨርቅ ተመድበው 
መስራት ጀመሩ። ነገር ግን ሲመሩት ከነበረው ፋብሪካ 
አንጻር በጣም ትንሽ ሆነባቸው። እናም ከሶስት ወር 
በላይ መስራት ሳይችሉ ቀሩ።   በመቀጠልም ወደ አደይ 
አበባ እንዲመደቡ ሆነና ለአምስት አመታት ያህልም 

“የምሰራበት ቤት ማጣቴ ለሕዝቤ ከዚህ በላይ 
እንዳልሰራ ቀፍድዶ ይዞኛል”

- አቶ ወንዱ በቀለ 
የማቲዎስ ወንዱ ካንሰር ሶሳይቲ ከመሥራቾቹ አንዱና ዋና ሥራ አስፈፃሚ

የሕይወት ገጽታ
ማህበራዊ 

አዲስ ዘመን   እሁድ ጥቅምት 20 ቀን 2015 ዓ.ም

እዛ ሰሩ።   አደይ አበባ ያለው ስራ ትርፋማ ያልሆነ 
የሰራተኞች ደመወዝ ለመክፈል እንኳን ፈታኝ የሆነ ሁኔታ 
ገጠማቸው። ከሁሉም በላይ ደግሞ የሰራተኞቹ የስራ 
ስነምግባር ሊያሰራቸው ባለመቻሉ በተለያዩ ሁኔታዎችና 
ፋብሪካዎች ውስጥ በመዘዋወር ለ13 ዓመታት የሰሩበትን 
የጨርቃ ጨርቅ ዘርፍ እርግፍ አድርገው በመተው ወደ 
ትምባሆ ሞኖፖል ዞሩ።  

"….. ትምባሆ ስመጣ እንደ ጨርቃ ጨርቁ አይነት፣ 
በተለይም እንደ አደይ አበባ ችግር አልገጠመኝም። 
እንደውም ትምባሆ በጣም አትራፊ ከመሆኑ የተነሳ 
ለሰራተኛው የሚከፍለውም አያጣም። የተሻለ የስራ ሁኔታ 
ውስጥ ነው የገባሁት ማለት ይቻላል" ይላሉ የትምባሆ 
ሞኖፖል የስራ ቆይታቸውን ሲያስታውሱ።  

አቶ ወንዱ ትምብሆ ሞኖፖል እስከሚገቡ ድረስ ሁለት 
ልጆችን ወልደው ነበር። ወንድና ሴት ስለነበሩም ተጨማሪ 
ልጅ እወልዳለሁ የሚልም እቅድ አልነበራቸውም።   ነገር 
ግን የወዳጆቻቸውና የሚያውቋቸው ሰዎች ግፊት ሶስተኛ 
ልጅ እንዲጨምሩ አስገደዳቸው።   የሰው ምክርና 
ግፊት ሲበዛም እሳቸውና ባለቤታቸውም በሁኔታው 
ተገፋፉ። እናም ማቲዎስ ወንዱ ተረገዘ ይላሉ ሁኔታውን 
ሲያስታውሱ።  

ሁለተኛዋ ሴት ልጅ በተወለደች ከአስር ዓመት 
በኋላ የመጣው ማቲዎስ ብዙ ነገሮችን ወደ ህይወታቸው 
አመጣ። "…..በጣም ይገርምሻል፣ ማቲዎስ ሳይወለድ 
እንኖር የነበረው አዋሬ ነበር። ማቲ ሲወለድ ግን አዲስ 
ቤት ሰርተን ቦሌ ሚካኤል ገባን። ቤት መስራት ብቻ 
ሳይሆን የቤት እቃዎቻችን ሁሉ በአዲስ መልክ ተቀየረ። 
ልጁ በተወለደ ዕለትም አዲሱ ቤታችን ገባን" በማለት 
ሁኔታውን ያስታውሳሉ።  

በጣም ደስተኛና ተጫዋች፤ የቤቱም አይን ሆነ 
ማቲዎስ።  እስከ ሁለት አመት ልደቱ ድረስም ጉንፋን 
እንኳን ይዞት የማያውቅ ልጅ ነበር።   

"….. ማቲ ከመታመሙ በፊት ስለ ካንሰር ምንም 
የምናውቀው ነገር አልነበረም። ሁለተኛ አመት ልደቱን 
ባከበረ በሳምንቱ መነጫነጭ፣ ግድግዳ ላይ መታከክ 
ጀመረ። ሁኔታው ግራ ስላጋባንም ወደ ሆስፒታል ይዘነው 

ሄድን። ዶክተሩ የተለያዩ ምርመራዎችን አደረጉና የደም 
ካንሰር መሆኑን ነገሩን።   በጣም ነው የደነገጥነው። 
የምንይዝ የምንጨብጠውን አጣን" በማለት ሁኔታውን 
ያስታውሳሉ።  

በኋላም ህክምናውን በብቸኝነት ወደ’ሚሰጠው 
ጥቁር አንበሳ ሆስፒታል እንዲሄዱ የተነገራቸው የማቲዎስ 
ቤተሰቦች ልጅቻውን ይዝው ጥቁር አንበሳ ሄዱ። የጥቁር 
አንበሳ የታካሚ ብዛት ብቻ ብዙ ለወረፋ ዳረጋቸው። 
ለአስር ቀናት ያህልም ድንገተኛ ክፍል፣ አግዳሚ ወንበር 
ላይ ካስተኙት በኋላ የመኝታ ክፍል ተገኝቶለት አልጋ 
ያ። አልጋው ይገኝ እንጂ በሆስፒታሉ መድሃኒትም ሆነ 
የህክምና ባለሙያ ብዙም የለም። የማቲዎስ ቤተሰቦች 
ግን እውቀታቸውና ገንዘባቸው የቻለውን ሁሉ ማድረግ 
ቀጠሉ።   በውጭ አገር ያሉ ቤተሰቦቻቸው ሁሉ ያለውን 
ነገር እየተከታተሉ፤ የሚያስፈልገውን መድሃኒት እየላኩ 
ማቲዎስን ከካንሰር ለማዳን ለፉ።   ግን የእግዚአብሔር 
ፍቃድ ሳይሆን ቀርቶ ከሁለት አመት ሶስት ወራት ህክምና 
በኋላ ወደ አሜሪካን ሄዶ የመቅኔ ቅየራ ሊያደርግ ሲል 
እዚሁ ህይወቱ አለፈች።  

የዛ የቤተሰቡ ደስታ ፍልቅልቅና ቆንጆ የነበረው 
የማቲዎስ ወንዱ በካንሰር በሽታ ህይወት ማለፍ በቤተሰቡ 
ላይ ልብ የሚሰብር፤ ሁሌም ከሆድ የማይወጣ ሀዘን 
ቢሆንም ለሌሎች ብርሃን እንዲሆኑ በተለይም በካንሰር 
ህመም ተይዘው በአቅም ማነስ ምክንያት ከህክምናና 
ከመድሃኒት ጋር ሳይገናኙ ስቃያቸውን አይተው ለሚያልፉ 
ህጻናትና ጎልማሶች ብርሃን ይሆኑ ዘንድ መንገዱን 
አሳያቸው።  

"…… ጥቁር አንበሳ ልጃችንን እያስታመምን ባለንበት 
ጊዜ ወንድሜ ለማቲ የሚሆን መድሃኒት አገር ውስጥ 
ስለሌለ በብዛት ከውጪ ይልክ ነበር። እዛ ደግሞ ይህ እድል 
የሌላቸው በርካታ ህጻናትን የያዙ ወላጆች ይሰቃያሉ። እና 
ከማቲ በተረፈ መድሃኒት ልጆቻቸው እንዲታከሙላቸው 
ወረፋ እስከመያዝ ይደርሱ ነበር። ይህ ለእኔ ትልቅ የልብ 
ስብራት ነበር" ይላሉ ሁኔታውን ሲያስታውሱ።  

ልጃቸውን ለማሳከም ያላቸውን ሁሉ ሸጠው 
የጨረሱት አቶ ወንዱና ቤተሰባቸው ምንም እንኳን 

ዘመን፣ አማራ ክልል ያሉ ሆስፒታሎችን አሟልቶ የህክምና 
መሳሪያዎችን ከአሜሪካን አገር አስመጥቶ  ተላላፊ ያልሆኑ 
በሽታዎችን እንዲያክሙበት እያመቻቸን ነው።   

የማህጸን ጫፍ ካንሰርን በተመለከተ በ1 ሺ 3መቶ 
የጤና ጣቢያዎች ላይ ምርመራው እንዲደረግ የሆነው 
በማቲዎስ ወንዱ ካንሰር ሶሳይቲ አማካይነት ነው።  

ያለፉትን 18 ዓመታት ሲያስቡ ምን ይሰማዎታል
 ሶሳይቲው  በእስከ አሁን ሂደቱ  የሰራውን ስራ ሳስበው 

ይገርመኛል። ዛሬ ከአንቺ ጋር ቃለ ምልልስ እያደረኩ 
ለኢትዮጵያ ምግብና መድሃኒት ቁጥጥር ባለስልጣን 
አንድ ዶክተር ቀጥረን ስራ አስጀምረናል። ደመወዝ 
የምንከፍከለው እኛ ነን።   ጤና ጥበቃን በከፍተኛ ሁኔታ 
እናግዛለን።   የማህጸን ጫፍ ካንሰር ምርመራ ለሁሉም 
በነጻ እንዲሰጥ ያደረገው ይህ ሶሳይቲ ነው።   ይህም ቢሆን 
ግን ቤት ማጣቴ ለህዝቤ ከዚህ በላይ እንዳልሰራ ቅፍድድ 
አድርጎ ነው የያዘኝ።   

እስከ አሁን በሆነው እግዚአብሔር ይመስገን፤ ወገኔን 
የማገልገል እድል አግኝቻለሁ።   ድርጅቱም እኔ እንኳን 
ባልኖር ራሱን ችሎ ለወገን የሚያደርገውን ድጋፍ መቀጠል 
በሚያስችለው ቁመና ላይ ነው የሚገኘው።   ነገር ግን 
ከዚህ የበለጠ ተጠናክሮ የመንግስትን ሸክም ሊያቃልል፤ 
የህብረተሰቡንም ስቃይ ሊፈታ ሲችል በመስሪያ ቦታ ችግር 
ምክንያት በጣም ከአቅሙ በታች እየሰራ ነው ያለው።      

ነብይ ባገሩ ……
አቶ ወንዱ በካንሰር ህመም ትንሹን ልጃቸውን 

ሳይጠግቡት ከተለዩት በኋላ የትኛዋም ኢትዮጵያዊ 
እናት ልጇን በካንሰር በሽታ ማጣት የለባትም በማለት 
የሚችሉትን ሁሉ በማድረግ የብዙ ህጻናትን ተስፋ 
መልሰዋል። እናቶችን ደስ አሰኝተዋል።   ይህም ቢሆን ግን 
በአገር ውስጥ ያገኙት እውቅና ወይም ድጋፍ የስራቸውን 
ያህል ሚዛን የሚደፋ፤ የድካማቸውን ያህል ደስ የሚያሰኝ 
አይደለም።   እሳቸው ለአገሬ መቼም አልደክምም፤ ለወገኔ 
በምችለው አቅም ሁሉ እደርሳለሁ በሚል የማይናወጥ 
አላማ ሩጫቸውን አላቆሙም።   

እኛ በእጅ የያዙት ወርቅ ሆኖብን ተገቢውን እውቅና 
አንስጣቸው እንጂ ስራቸው የገባቸው በአለም አቀፍ 
ደረጃ  በርካታ ክብርና ሽልማትን እየሰጧቸው ነው።   
ከ2010 ዓ.ም እስከ 2012 ዓ.ም ብቻ አምስት ሽልማቶችን 
አግኝተዋል።   ከእነዚህ መካከል ደግሞ በተባበሩት 
መንግሥታት ድርጅት፣ ኒውዮርክ ከተማ በተካሄደ ስብሰባ 
ላይ ኢንብለር ቪዥን አዋርድ፤  እንዲሁም፣ አሜሪካ 
በሚኖሩ ከ5ሺ በላይ (በሕክምናና የተለያዩ ዘርፎች 
የተሰማሩ) ኢትዮጵያውያን ባለሙያዎች ከተቋቋመው 
ፒፕል ቱ ፒፕል ሽልማትን አግኝተዋል።  

"…..በተለይ ፒፕል ቱ ፒፕል የሰጠኝ ሽልማት ልጄ 
ማቲ በሞተበት ቀን፣ ህይወቱ ባለፈችበት ሰዓት ላይ መሆኑ 
እጅግ አስገርሞኛል። ከማስገረምም  በላይ እግዚአብሔር 
ለህዝቤ አንድ የሆነ ነገረ እንድሰራ ፈልጓል ማለት ነው 
የሚል መልዕክትም ሰጥቶኛል" ይላሉ።  

ሌላው ከ1ሺ 2መቶ በላይ አባላት ያሉት የአለም 
ካንሰር ድርጅት ”ሶስት ምርጥ ስራ አስፈጻሚዎች” ብሎ 
ሲመርጥ እርሳቸው አፍሪካን፣ በተለይም ኢትዮጵያን 
ወክለው መመረጣቸውን ይናገራሉ።   እንዲሁም፣ የአለም 
ጤና ድርጅት በ2020 ከአፍሪካ ከሸለማቸው ጥቂት ሰዎች 
አንዱም ነበሩ።  

ነገር ግን፣ አቶ ወንዱ የካንሰርን ህመም ለመከላከል 
ብሎም ታማሚዎችን ቢያንስ ህክምናቸውን ሳይቸገሩ 
እንዲያገኙ ለማድረግ እያደረጉ ያለውን ጥረት በሚፈለገው 
ልክ ተመልካችና ደጋፊ ማጣቱ ቅር ያሰኛቸዋል። 
"ሶሳይቲውን መደገፍ አገርና ህዝብን መደገፍ ነው። 
በርካታ ወጣቶች በሱስ ተጠምደው በለጋ እድሜያቸው 
ተላላፊ ባልሆኑ በሽታዎች ህይወታቸውን እያጡ ነው። 
ይህንን መቀየር የሚቻለው ደግም እኛው በእኛው 
መረዳዳት ስንችል ነው" በማለት ሃሳባቸውን ይገልጻሉ።  

 መልዕክት
አቶ ወንዱ በበጎ ስራቸው ዓለምን በሙሉ መዞር 

ችለዋል።   ነገር ግን በሄዱበት ሁሉ የሚያዩትን ነገር ”ምነው 
በአገሬ በሆነ …” በማለት ይመኛሉ።   በተለይም በህክምና 
ዘርፍ።   "…. የእኔ አገር ውብ ናት፤ ሁሉ ነገር ያላት። ነገር 
ግን በእኛ ስንፍና፣ በተለይም ተላላፊ ያልሆኑ ህመሞችን 
አስቀድመን መከላከል ስንችል በከንቱ ራሳችንን እየገበርን 
ነው።   በመሆኑም ህዝቤ በመረጃ ራሱን አደራጅቶ፣ 
ራሱን የሚጠብቅ ሆኖ ማየት ምኞቴ ነው። ከዚህ ሁሉ 
በላይ ደግሞ ሲታመም ሳይሳቀቅ የሚታከምበት፤ 
መድሃኒት አግኝቶ የሚፈወስበት ማዕከል እውን ሆኖ ባይ 
ትልቅ ደስታ ይሰማኛል። ለዚህ ግን ከመንግስት ጀምሮ 
ሁሉም በሚችለው አቅም ሊሳተፍ ይገባል" በማለት 
መልዕክታቸውን ያስተላልፋሉ።   

በወቅቱ ልጃቸውን ማዳን ባይችሉም እግዚአብሔር 
የፈለገው ነገር አለ በማለት ልጃቸውን ማጣታቸውን 
ተቀብለው ፊታቸውን ወደ ሌላ ነገር አዞሩ።   በዚህም 
"ማቲዎስን ማዳን ባንችልም ሌሎች ማቲዎሶችን እናድን" 
በማለት በመኖሪያ ቤታቸው ውስጥ በካንሰር ህመም  
ምክንያት የሚሰቃዩ ወገኖችን ለመደገፍ ተነሱ።   በዚህም 
መሪሩን ሀዘን ወደ መልካም አጋጣሚ በመቀየር የተለየ 
ሥራ መሥራት ጀመሩ።   ይኽንን በማድረጋቸው በመላው 
ዓለም አድናቆትን አትርፎላቸዋል።  

"…… መስከረም ወር 1996 ዓ.ም ልጃችንን ከቀበርን 
በኋላ ምን እናድርግ? ምንም ገንዝብ የለንም። ግን እንዴት 
ነው ህልማችንን እውን የምናደርገው? ስንል አሰብን። 
በወቅቱም ከማቲ ኪስ አንድ ብር አገኘን፤ አሜሪካን አገር 
ሄዶ እንዲታከም ያመቻችልን ወዳጃችን ቤታችንን አይቶ 
ሁለት መቶ ብር ሰጠን። አንድ ፈረንጅ ደግሞ 2 መቶ ዶላር 
ሰጠን። ይህችን ብር ይዘን መኖሪያ ቤታችንን አካፍለን 
ስራውን ጀመረን" ይላሉ።  

በማቲ መድሃኒት ታክመው የዳኑ ሰዎችን ሲያዩ በቃ 
እግዚአብሔር በእኛ ላይ አድሮ አንድ ሊያደርግ ያሰበው 
ነገር አለ በማለትም ችግሩን ተቋቁመው ስራውን ለመስራት 
የማቲዎስ ወንዱ የካንሰር ሶሳይቲን እውን አደረጉ።  

በአሁኑ ወቅት በተለይም በቤት ኪራይ ላይ ብዙ 
ችግር እየደረሰባቸው፣ በዓመት ከሁለት ሚሊየን ብር በላይ 
እየከፈሉ፤ የተለያዩ ለጋሽ ድርጅቶችን ደጅ እየጠኑ በካንሰር 
በሽታ ምክንያት የሚሰቃዩ በአቅም ማነስ ህክምናና 
መድሃኒት ለማግኘት የሚቸገሩ ከ142 በላይ ለሆኑ ህጻናትና 
ሴቶች ከነቤተሰቦቻቸው መጠለያ በመስጠት በቀን አራት 
ጊዜ በመመገብ የህክምናና የመድሃኒት፤ እንዲሁም 
የትራንስፖርት ወጪያቸውን በመቻል እያስተዳደሩ 
ይገኛሉ።  

"…..በዓመት ከሁለት ሚሊየን ብር በላይ ለቤት ኪራይ 
እንከፍላለን። እኔ ለዚህ ስራ እግዚአብሔር መርጦኛል 
ብዬ ስለማሰብ አቅሜ የፈቀደውን ሁሉ አደርጋለሁ። እስከ 
አሁንም ባደረኩት ብዙ ህጻናትና ወጣቶች  ከአስከፊው 
የካንሰር ህመም ድነው ህልማቸውን ሲኖሩ እያየሁ 
ነው።   ነገር ግን ችግሩ ከጊዜ ወደ ጊዜ እየተባባሰ፣ እኛ 
ደግሞ በምንፈልገው ወይም በምንችለው ልክ ለጋሾችን 
እያስተባበርን እንዳንሰራ የቤት ችግር ፈተና ሆኖብን እዚህ 
ደርሰናል" በማለት የችግሩን ግዝፈት ያስረዳሉ።  

ጤናማ አፍሪካ (Healthy Africa)
የዚህ ፕሮጀክት አላማ ሰው እንዳይታመም፣ 

በተለይም ተላላፊ ባልሆኑ በሽታዎች እየደረሰ ያለውን 
ጉዳት አስቀድሞ ለመከላከል የሚያስችል ግንዛቤ መፍጠር 
ላይ መስራት ነው።   ሌላው ደግሞ ደሃው የህብረተሰብ 
ክፍል ከታመመ በነጻ እንዲታከም፣ ሀብታሙ ደግሞ 
በደንብ የሚከፍልበት የጤና ተቋም በአገራችን እውን 
ማድረግ ነው።   ይህ ፕሮጀክት ”ደሃና ወጣት  ተኮር” ነው 
የሚሉት አቶ ወንዱ መንግስት ቦታ ከመስጠት በተጨማሪ 
በጀት መድቦ የሚያስተዳድረውም ሊሆን ይገባል። 
ምክንያቱም ደሃ መጥቶ የተጠየቀውን መክፈል ስላቃተው 
ብቻ ከበሽታው ጋር መኖርና ማቆ መሞት የለበትም። 
ስለዚህ ሰዎች ሳይታመሙ እንዲጠነቀቁ የሚያደርግ፤ 
ችግሩ ከመጣ በኋላ ደግሞ ሰዎች ተገቢውን ህክምና 
በቶሎ አግኝተው ከሞት የሚድኑበትን ተቋም መፍጠር 
ህልማቸው ስለመሆኑ ይናገራሉ።   

ይህ ህልሜ ሊሳካ የሚችለው ግን በተለይም 
የመንግስትን ትኩረት ማግኘት ከቻልኩ ብቻ በመሆኑ፤ 
ይህንን የህብረተሰብ ጤና የሚያሻሽል፣ ብሎም መንግስት 
ካለችው ጥሪት ብዙ እንዲያወጣ የሚያደርገውን የጤና 
ዘርፍ ማገዝ ሲችል ብቻ ነው ይላሉ አቶ ወንዱ።   

"….. በአገር ውስጥም በውጪ አገራትም ይህንን ስራ 
በሙያቸው መደገፍ የሚችሉ በርካታ ባለሙያዎች አሉኝ።  
የእኔ ችግር የመስሪያ ቦታ ነው። ይህንን ነገር የሰራን ዕለት 
የልጄንም ሀዘን ቁጭ ብዬ አለቅሳለሁ ፤ ከዛ በኋላ በእለቱም 
ብሞት አይቆጨኝም " ይላሉ።  

"……ካንሰርም፣ ተላላፊ ያልሆኑ በሽታዎች፣ በተለይ 
በእኛ አገር ሁኔታ ሀብታሙን ደሃ፤ ደሃውን ደግሞ ይበልጥ 
ደሃ የሚያደርጉ ናቸው።   እኔም በዚህ ዙሪያ ከፍ ያለ 
ጥረትን የማደርገው ይህንን ችግር ለመቅረፍ ባልችል 
እንኳን አገሬንና ደሃውን ህዝቤን ለመደገፍ በማሰብ ነው"።  

የሆስፒታሎቸን አቅም የማሳደግ ስራ 
ማቲዎስ ወንዱ የኢትዮጵያ የካንሰር ሶሳይቲ በጥቁር 

አንበሳ ሆስፒታል የሳንባ ካንሰር ህክምና የሚሰጥባቸውን 
15 ክፍሎች ለታማሚዎችና ለህክምና አሰጣጡ ምቹ 
እንዲሆኑ አድርጓል።   በ7 ሚሊየን ብር ገደማም ኢትዮጵያ 
ውስጥ የሌለን የብሮኖስኮፒና ኢባስ የህክምና ማሽን ሳይቀር 
አሟልቷል።   አሁንም እየረዳ ነው።   ሌላው ፔን ፕላስ 
(PEN Plus) ፕሮጀክት  ሙከጡሪ፣ ኦሮሚያ ላይ እና አዲስ 

ዳግም ከበደ

ዓለም በፈጣን  የቴክኖሎጂ ለውጥ ላይ ትገኛለች። 
አገራት የኢኮኖሚ አቅማቸውን የሚያሳድጉትና 
ጡንቻቸውን የሚያፈረጥሙት ባላቸው የቴክኖሎጂ 
እድገትና የመፍጠር አቅም በመጠቀም እየሆነ መጥቷል።  
በቴክኖሎጂ አሰራርንና አኗኗን ማዘመን፣ ጊዜን ጉልበትን 
እንዲሁም አላስፈላጊ ወጪን መቀነስና ማስቀረትም 
እየተቻለ ነው።  በተለያዩ ዘርፎች እየታዩ ለሚገኙ 
ለውጦች ቴክኖሎጂ ትልቁን ድርሻ እያበረከ ይገኛል።  
የግለሰቦች የመፍጠር አቅምን ጨምሮ  በመንግስታት 
ቁርጠኝነትና በፖሊሲ በሚደገፉ ምርምሮች ምክንያት 
ምድራችን  በርካታ  እመርታዎችን በቴክኖሎጂ ማሳየት 
ችላለች።

ቴክኖሎጂን እንደ እድገት ማስፈንጠሪያ 
ከሚጠቀሙ ዘርፎች መካከል ፈጣን ለውጥ እያመጣ 
የሚገኘው ቱሪዝም አንዱ ነው። የዓለም ታሪክ፣ ቅርስ፣ 
ተፈጥሮና መሰል የመስህብ ስፍራዎችን ለማስተዋወቅ፣ 
ለማስጎብኘት፣ ለማልማትና ለመጠበቅ ቴክኖሎጂ 
ትክክለኛ አማራጭ ሆኗል። በተለይ በጉብኝት እና መሰል 
የቱሪዝም ጉዳዮች ላይ እንደ ቁልፍ ግብአትነት እየተወሰደ 
ይገኛል። 

ከላይ ላነሳነው ጉዳይ ሁነኛ ምሳሌ ሊሆነን 
የሚችለው ዘመኑ ያመጣቸውን ረቂቅ ቴክኖሎጂዎች 
ተጠቅመን የቱሪዝም መስህብ የሆኑ ስፍራዎችን 
በአካል ሳንገኝ የምንጎበኝበት ሁኔታ መፈጠር መቻሉ 
ነው። ይህ  አማራጭ “ቨርቹዋል ቱሪዝም” ይሰኛል።  
ይህም የቴክኖሎጂ መሳሪያዎችን በመጠቀም ቱሪስቱ 
የሚወዳቸውን መስህቦች ምንም ሳይጎልበት ስፍራው 
እንደተገኘ እየተሰማው የሚመለከትበት አማራጭ ነው። 

የቨርቹዋል ቱሪዝም ጽንሰ ሀሳብ የኮቪድ ወረርሽኝ 
በተስፋፋበት ወቅት በስፋት ይተዋወቅ እንጂ በስራ 
ላይ መዋል ከጀመረ ግን ረጅም ጊዜያትን አስቆጥሯል። 
በዋናነትም ቴክኖሎጂውን አገራት የመስህብ ሃብቶቻቸውን 
ለዓለም ለማስተዋወቅ በስፋት ተጠቀሙውበታል። የበይነ 
መረብና ሌሎች ቴክኖሎጂዎችን በመጠቀም ጎብኚዎች 
ተወዳጅ ስፍራዎችን መጎብኘት እንዲችሉ የቱሪዝም 
ኢንዱስትሪው እንዲዘምንና ፈጣን ለውጥ እንዲያመጣ 
ምክንያት እየሆነ ነው። ይህ ፅንሰ ሃሳብ ከስማርት ቱሪዝም  
“smart tourism” ጋርም ይመሳሰላል።

የቱሪዝም ምሁርና ዓለም አቀፍ ተመራማሪው 
ዶክተር ሃይለይ ስቴንተን “Virtual tourism 
explained: What, why and where” ቨርቹዋል 
ቱሪዝም፤- ምንነቱ ፣ለምንነቱና  የትነቱ በምን መልኩ 
እንደሚተገበር ባብራሩበት ሰፊ ዳሰሳዊ ጥናታቸው 
ላይ፤ ቨርቱዋል ቱሪዝም ካሉበት ስፍራ ራቅ ወዳለ 
የቱሪዝም መዳረሻ መጓዝ ሳያስፈልግ ‘የቨርቹዋል ሪያሊቲ’ 
ቴክኖሎጂን ከቱሪዝም ጋር በማዋሃድ የሚደረግ ጉብኝት 
ነው” በማለት አብራርተውታል። 

እንደ ተመራማሪዋ ገለፃ፤ ይህ ቴክኖሎጂ ቀለል 
ካለ “የምስል እና ድምፅ” ስርጭትን በጆሮ ማዳመጫና 
ምልከታ ከመጎብኘት ጀምሮ ጎብኚዎች ውስብስብ በሆነ 
ረቂቅ ቴክኖሎጂ ስፍራው ላይ እንዳሉ ሆነው የስሜት 
ህዋስ በመቆጣጠር የቱሪዝም መዳረሻው ላይ እንዳሉ 
አርጎ እንዲሰማቸው እስከማስቻል ይደርሳል። በዚህ 
መልኩ በየትኛውም ስፍራ ላይ የሚገኙ ቅርሶች፣ የስልጣኔ 
መገለጫዎች፣ ታሪካዊ ከተሞች፣ የተፈጥሮ ስፍራዎች 
እንዲሁም ልዩ ልዩ የቱሪዝም  መስህቦችን መጎብኘት 
ይቻላል።

ዶክተር ሃይለይ “ቨርቹዋል ቱሪዝም ቀስ እያለም 
ቢሆን ለውጥ እያመጣና እድገት እያሳየ ነው”  በማለት 
አሁን አሁን ጎብኚዎች ስጋት ያለባቸው ስፍራዎች፣ 
በጊዜና በገንዘብ ምክንያት መድረስ የማይችሉባቸው 
የመስህብ ቦታዎችን በዚህ ቴክኖሎጂ በመጠቀም 
እየጎበኙ እንደሚገኙ የጥናት ውጤታቸውን ተመርኩዘው 
ይናገራሉ።

በቨርችዋል ቱሪዝም ከሚጎበኙ ታላላቅ ታሪካዊ 
ስፍራዎች መካከል የእንግሊዙ ቤተመንግስት አንዱ 
“Buckingham Palace” ሲሆን፣ ቤተመንግስቱን 
በስፍራው ተገኝቶ ለመጎብኘት አጋጣሚውን ማግኘት 
ያልቻሉ እና ለጉብኝት ወጪ መሸፈን ላቃታቸው ረቂቅ 
ቴክኖሎጂው ልዩ አማራጭ ፈጥሮላቸዋል። በቨርቹዋል 
ጉብኝት /This virtual tour/ አማካኝነት በውስጡ 
የሚገኙ እያንዳንዳቸውን ክፍሎች እና ቅርሶች መመልከት 
ይቻላል። 

ሌላው የዚህ ቴክኖሎጂ ምሳሌ የሚሆነው ደግሞ 
ጥንታዊው የቻይና ግንብ /the Great Wall of China/ 

ባህልና ቱሪዝም 
ኢኮኖሚ

ነው።  ይህንንም ቅርስ በተመሳሳይ በቦታው ተገኝተው 
መጎብኘት ለማይችሉ ጎብኚዎች መጎብኘት የሚችሉበት 
ሌላ የቴክኖሎጂ አመራጭ ተገኝቶላቸዋል። ሌላው 
የዋሽንግተን ዲሲውን የነጻነት ሀውልት / the Statue of 
Liberty/፣ የእስራኤል  “ቅዱስ ስፍራዎች” እና በዓለማችን 
የሚገኙ ተወዳጅ የቱሪዝም መዳረሻዎችን በዚህ ቴክኖሎጂ 
አማካኝነት መጎብኘት ይቻላል።
ኢትዮጵያና የቨርቹዋል ቱሪዝም ፅንሰ ሃሳብ ጅማሮ

ኢትዮጵያ ለቱሪስት መስህብነት ሊውሉ የሚችሉ 
በርካታ  ባህላዊ፣ ታሪካዊና ተፈጥሯዊ ስፍራዎች 
አሏት።  የሰው ዘር መገኛ ምድር እንደመሆኗ የበርካታ 
አስደናቂ የቱሪስት መስህቦች ባለቤት መሆኗ ያን ያህል 
አስገራሚ አይሆንም። ይሁን እንጂ ዓለማችን ላይ 
በጎብኚዎች መዳረሻነት ከሚታወቁት አገራት ተርታ 
ግን ለመሰለፍ አልቻለችም። በባህላዊ፣ ተፈጥሯዊ፣ 
ታሪካዊ እሴቶቿ በብዙ እጥፍ የምታስከነዳቸው አገራት 
ሃብቶቻቸውን የመጠበቅ፣ የማስተዋወቅና ምቹ መሰረተ 
ልማት በመገንባት የመንከባከብና የማስጎብኘት ተግባር 
በመስራታቸው ብቻ ቱሪዝም የኢኮኖሚ አንቀሳቃሽና  
የጀርባ አጥንት እንዲሆን አስችለውታል።

“በእጅ የያዙት ወርቅ እንደ መዳብ ይቆጠራል” ይሉት 
አባባል አገሪቱ የቱሪዝም ዘርፉን በሚገባ ሳትጠቀምበት 
ቆይታለች።  ሀገሪቱ ይህን ሀብት በሚገባ አስተዋውቃ 
የዚያኑ ያህል ቱሪስቶችን መሳብ ባትችልም፣  ከተለያዩ 
ዓለም ክፍሎች በመምጣት የአገሪቱን ድንቅ የቱሪዝም 
ሃብቶችን ከመጎብኘት ባለፈ ስለቱሪዝም መስህቦቹ 
ያላቸውን አድናቆት ድምፃቸውን ከፍ አድርገው 
በማሰማት ምስክርነታቸውን መስጠታቸውን ተክትሎ 
የመስህቦቹ የመጎብኘት እድል እየሰፋ መጥቷል። ሀገሪቱ 
ካላት የህዝብ ብዛት አኳያ ሲታይ ትርጉም ያለው የአገር 
ውስጥ ጎብኚ ባይኖርም፣ በአገራቸው ሃብት ኮርተው 
ዙሪያ ገባውን በመቃኘት ዓለም ትኩረት እንዲሰጠው 
የሚሞግቱም አሉ። በዚህ ዘመን ደግሞ ዘመኑ ባፈራው 
ዲጂታል ፕሮሞሽንና በቨርቹዋል ቱሪዝም በመጠቀም 
የኢትዮጵያን የቱሪዝም ሃብቶች ማስተዋወቅ ላይ 
መበርታት እንደሚያስፈልግ የኢትዮጵያ ወዳጆች ምክረ 
ሃሳባቸውን እየሰጡ ይገኛሉ።

ከጥቂት አመታት ወዲህ መንግስት በሀገር በቀል 
የኢኮኖሚ ማሻሻያው ለቱሪዝም ዘርፉ ልዩ ትኩረት 
ሰጥቷል። በአስር አመት መሪ እቅዱ የኢኮኖሚው ምሰሶ 
በሚል ከያዛቸው አምስት ዘርፎች አንዱ ቱሪዝም ሆኗል።  

ለእዚህም ዘርፉን የሚመራ ራሱን የቻለ አደረጃጀት 
የተፈጠረ ሲሆን፣ በዚህም የቱሪዝም መስህቦችን 
ከማልማት፣ መሰረተ ልማቶችን ከመዘርጋት፣ መስህቦቹን 
ከማስተዋወቅና ለገበያ ከማዋል አኳያ እየተሰራ ነው።  

በተለይ ቱሪዝምን በቴክኖሎጂ መደገፍ ለፈጣን 
እድገትና  ለውጥ ሁነኛ መፍትሄ መሆኑን በመገንዘብ 
በዚያ ላይ ስር ነቀል ለውጥ ለማምጣት ጥረት እየተደረገ 
ነው። በቱሪዝም ዘርፍ በቴክኖሎጂ እየተሰሩ ካሉ በርካታ 
ስራዎች መካከልም የቨርቹዋል ቱሪዝም እና ስማርት 
ቱሪዝም አንዱ ነው። ለእዚህም በአዲስ አበባ ከተማ 
እንጦጦ ፓርክ ከሳምንታት በፊት በይፋ በተከፈተው 
አውደ ርእይ ላይ  ያየነው ጉዳይም እንደ ማሳያ መውሰድ 
ይቻላል።

ይህ የላሊበላ ውቅር አብያተ ክርስቲያናትን በአዲስ 
አማራጭ  ለማስጎብኘት እያስቻለ ያለ አውደ ርእይ 
በቱሪዝም ሚኒስቴር፣ በፈረንሳይ መንግስት፣ በፈረንሳይ 
ልማት ደርጅት፣ በቅዱስ ላሊበላ አብያተ ክርስትያናት፣ 
በቅርስ ጥበቃ ባለስልጣን ትብብር የተዘጋጀ ነው። 
በኢትዮጵያ ኦርቶዶክስ ተዋሕዶ ቤተክርስቲያን ብፁዓን 
አባቶች ፀሎትና ቡራኬ፣ መንፈሳዊ ዝማሬ እንዲሁም 
ሚኒስትሮችና አምባሳደሮች  ባስተላለፉት መልእክት  
የተከፈተው አውደ ርእይ፣ በቨርቹዋል ቱሪዝም እንዲሁም 
ቴክኖሎጂን መሰረት ባደረገ መልኩ የተዘጋጀና በአይነቱ 
ልዩ ነው።  

በአውደ ርእዩ ላይ የላሊበላን ውቅር አብያተክ 
ርስቲያናት አጠቃላይ ገፅታ የሚያሳዩ የፎቶግራፍ 
ምስሎች፣ ቅርጾች፣ የአካባቢውን ማህበረሰብ አኗኗር 
የሚያንፀባርቁ ምስሎች ከገለጻ ጋር ቀርበዋል።  የመስህብ 
ስፍራው ለአካባቢው ማህበረሰብ ምን ማለት እንደሆነ 
የሚገልጹ አጫጭር የተንቀሳቃሽ ምስል መልእክቶችም 
ለእይታ ቀርበውበታል ።

ባሳለፍነው ሳምንትም የኢፌዲሪ ጠቅላይ ሚኒስትር 
ዶክተር ዐቢይ አሕመድ የቱሪዝም ዘርፉን በቴክኖሎጂ 
ለመደገፍ የሚደረገውን ጥረት የሚደግፈውን  ይህን አውደ 
ርዕይ ጎብኝተዋል። በወቅቱም ሁሉም የህብረተሰብ ክፍል 
በስፍራው ተገኝቶ የአገሩን ቅርስና ታሪክ በመጎብኘት 
እንዲያውቅ ጥሪ አድርገዋል። 

አውደ  ርእዩን መርቀው የከፈቱት የቱሪዝም 
ሚኒስትር አምባሳደር ናሲሴ ጫሊ እንዳሉት፤ ዲጅታል 
ኤግዚቢሽኑ ከሶስት ዓመት በፊት የቀድሞው የፈረንሳይ 

ፕሬዚዳንት ኢማኑኤል ማክሮን ኢትዮጵያን በጎበኙበት 
ወቅት የላሊበላ ውቅር አብያተ ክርስቲያናትን ለማደስና 
ለመጠበቅ በገቡት ቃል መሠረት ከታቀዱት ስራዎች 
መካከል አንዱ ሲሆን፣ ዋና አላማውም ቅርሱን ለሀገር 
ውስጥና ለውጭ ሀገር ጎብኚዎች በስፋት ማስተዋወቅ 
ነው።  

 “ይህ በአይነቱ ልዩ የሆነ የ3D ቨርቹዋል ሪያሊቲ 
ዲጅታል አውደ ርእይ እንደ ሀገር የዲጅታል 2025 
እቅድ አንዱ አካል ሲሆን፣ ዘርፉን አንድ እርምጃ 
ወደፊት የሚያራምድ ነው›› ሲሉም ሚኒስትሯ ገልጸዋል።  
በላሊበላ የተጀመረው ይህ የቪዥዋል ቱሪዝም ስራ 
በሌሎች የቱሪዝም መስህቦች ላይም በስፋት እንደሚቀጥል 
አስታውቀዋል።  በቀጣይ ቴክኖሎጂን መሰረት ያደረጉ 
የቱሪዝም ኢንዱስትሪውን የሚመሩ መሰረታዊ ለውጦች 
እንደሚካሄዱ  መልእክት ያስተላለፈ መሆኑን ጠቁመዋል።

በኢትዮጵያ የፈረንሳይ አምባሳደር ራሚ ማርሾ 
በበኩላቸው ይህ ዲጅታል አውደርዕይ 125ኛውን አመት 
የኢትዮጵያና የፈረንሳይ መንግስታት የሁለትዮሽ ግንኘነት 
አስመልክቶ መከፈቱን ገልጸው፣ በቀጣይም በኢትዮጵያ 
መንግሥትና በዩኔስኮ ጥያቄ መሠረት ከፍተኛ ጥናት 
ሲካሄድባቸው የቆዩ ቅርሶቹን የማደስ ስራዎች እንደሚሰሩ 
አስታውቀዋል።  አጠቃላይ ስራውን አስመልክቶ 
የፈረንሳይ መንግስት በፈረንሳይ ልማት ድርጅት በኩል 
500 ሚሊየን ዩሮ ድጋፍ ማድረጉን አምባሳደሩ ገልፀዋል።  

 የፈረንሳይ መንግስት የኢትዮጵያን የቱሪዝም 
መስህቦች በመጠበቅ ስራው ከዚህ ቀደም በብሄራዊ 
ሙዚየም ስራዎች መሰራታቸውን ጠቅሰው፣ ቀጣዩ እቅድ 
በአዲስ አበባ ከተማና ሌሎች ክልሎች ያሉ የቱሪዝም 
መስህቦችን የማልማት እንዲሁም የሰው ሀይል የማሰልጠን 
ስራዎች እንደሆኑ ጠቁመዋል።  

የቨርቹዋል ሪያሊቲ ቱሪዝም አውደ ርእይ 
በተከፈተበት ስፍራ ጉብኝት ሲያደረግ ያገኘነው አቶ 
አስናቀ ብርሃኑ ለዝግጅት ክፍላችን በሰጠው አስተያየት 
እንደተናገረው፤ ወደ ላሊበላ ለመሄድና ውቅር አብያተ 
ክርስቲያናቱን እንዲሁም በስፍራው የሚገኙ ታሪካዊ 
ቦታዎችን ለመጎብኘት ፅኑ ፍላጎት ነበረው። ይሁን እንጂ 
በጊዜ ጥበት ምክንያት እስካሁን ምኞቱን ለማሳካት 
አልቻለም።  በእንጦጦ ፓርክ ውስጥ ቨርቹዋል ቱር 
እንደሚካሄድ ሲሰማ ግን እድሉ እንዳያመልጠው ፈጥኖ 
ወደ እዚህ ስፍራ መጥቷል።  

በቴክኖሎጂ ተደግፎ የቀረበውን ይህን ታሪካዊ 
መስህብ በማየቱ መደነቁን ገለጾ፣ በቦታው በአካል 
የመገኘት ያህል ልዩ ስሜት እንደፈጠረበትም ተናግሯል። 
አገራቸውን ለማወቅ፣ ለመጎብኘት ፈልገው እሱን 
የገጠመው መሰል ችግር ለገጠማቸው ሰዎች “ቨርቹዋል 
ቱር” መልካም አማራጭ መሆኑን ይጠቁማል፤ አውደ ርእዩ 
ይህ አማራጭ እንዲስፋፋ ምቹ ሁኔታን እንደሚፈጥር 
ይናገራል። አገርም ተጨማሪ ገቢን መፍጠር እንደምትችል 
እምነቱ ነው።

እንደ መውጫ
በኢትዮጵያ ተግባራዊ እየተደረገ ያለው “የዲጂታል 

ኢትዮጵያ 2025 ሰነድ” እንደሚያስረዳው፤ ዲጂታል 
ኢትዮጵያ የዲጂታል ዕድሎችን በመጠቀም ፈጠራ 
የታከለበትና በእውቀት ላይ የተመሰረተ ኢኮኖሚን 
ለመገንባት የሚያስችል በኢትዮጵያ መንግስት የሚመራ 
ተነሳሽነት ነው።  ስትራቴጂው ከአገር በቀል የኢኮኖሚ 
ማሻሻያ እና የአስር ዓመት የልማት ዕቅድን ከመሳሰሉ 
ቁልፍ አገራዊ ስትራቴጂዎች ጋር እንዲሁም እንደ አፍሪካ 
ህብረት አህጉራዊ ዲጂታል ትራንስፎርሜሽን ስትራቴጂ 
ካሉ ዓለም አቀፍ ስትራቴጂዎች ጋር የተናበበም ነው።  
በዚህ ሰነድ ውስጥ የቱሪዝም ዘርፉ እንደ አንድ ቁልፍ 
ጉዳይ ተካቷል። በተለይ ቴክኖሎጂን በማዘመንና ወደ 
ተሻለ ደረጃ በማሳደግ ኢትዮጵያ ከዘርፉ ተጠቃሚ 
እንድትሆን እንደሚሰራ ሰነዱ ያመለክታል። 

ቱሪዝምን ተወዳዳሪ ለማድረግ የዲጂታል አሰራር 
መዝርጋት እንደሚያስፈልግ ሰነዱ ግልፅ አድርጎ 
አስቀምጧል። ይህንን ለማድረግ ሶስት መልካም 
አጋጣሚዎች ተለይተዋል። የመጀመሪያው የቱሪዝም 
ዲጂታላይዜሽን ግብረ ኃይል በማቋቋም የቱሪዝም 
ኢንዱስትሪውን ዲጂታላይዝ ማድረግ ሲሆን ሁለተኛው 
ደግሞ የዲጂታል የገበያ ስርዓትን በማበጀት የቱሪስት 
ፍሰትን እና የቆይታ እና ተሳትፎ መጠኑን ማሻሻል ነው።  
ሶስተኛው ደግሞ በቱሪዝም ዘርፍ የተሰማሩ አነስተኛ 
ኢንተርፕራይዞችን የዲጂታል አገልግሎት እንዲሰጡ 
አቅም መገንባት ነው።  ከሰሞኑ ተግባራዊ ማድረግ 
የተጀመረው የቨርቹዋል ቱሪዝም የዚህ ጥረት አንዱ አካል 
ነው።

ቨርቹዋል ቱሪዝም- የላሊበላ ውቅር አብያተ ክርስቲያናትን እንደ ምሳሌ



ገጽ 9

ሳምንቱን በታሪክ
ስፖርት እና መዝናኛ

አዲስ ዘመን   እሁድ ጥቅምት 20 ቀን 2015 ዓ.ም

የታሪክ ተመራማሪው ፕሮፌሰር ባህሩ ዘውዴ 
በ1991 ዓ.ም በጻፉት አንድ መጣጥፍ፤ ዋና ዋና የታሪክ 
ክስተቶች ውዝግብ ያለባቸው ናቸው ይላሉ።   ጭፍን 
የሆነ ድጋፍ እና ጭፍን የሆነ አድናቆት ያላቸው ናቸው 
ይላሉ።  

በእርግጥ ይህን ለማወቅ የታሪክ ባለሙያን 
አስተያየት መጥቀስም አያስፈልግም፤ ምክንያቱም 
ለማንም ተራ ግለሰብ ሁሉ ግልጽ ነው።   በታሪካዊ 
ክስተቶቻችን ላይ ምክንያታዊ አተያይ የለንም፤ 
የሚታየው ጭፍን ጥላቻ እና ጭፍን አድናቆት ነው።   
በአንፃራዊነት የጋራ መግባባት ያለው ከውጭ አገራት 
ጋር በተደረጉ ጦርነቶች ነው።  

በዛሬው ሳምንቱን በታሪክ ዓምዳችን 106 
ዓመታትን ወደኋላ ሄደን የሰገሌን ጦርነት ልናስታውስ 
ነው።   የሰገሌ ጦርነት የተካሄደው በዚህ ሳምንት 
ጥቅምት 17 ቀን 1909 ዓ.ም ነበር።   

የሰገሌ ጦርነት በሥልጣን ሽኩቻ ከተደረጉ 
የእርስበርስ ጦርነቶች ሁሉ በአስከፊነቱ በግንባር 
ቀደምትነት የሚጠቀስ ነው።   ከዛሬ 106 ዓመታት 
በፊት የኢትዮጵያ ሕዝብ ብዛት ምን ያህል ይሆን ነበር? 
የሚለውን ታሳቢ እናድርግና 16 ሺህ ያህል ሰዎች 
የተጨፋጨፉበት ጦርነት ነው።   

የሰገሌ ጦርነት መስከረም 17 ቀን 1909 ዓ.ም ልጅ 
ኢያሱ ሚካኤል በመኳንንቱና ኢትዮጵያን ለመቀራመት 
አሰፍስፈው ይጠብቁ በነበሩ ቄሳራውያን(እንግሊዝ፣ 
ፈረንሳይ እና ጣሊያን) ኃይሎች ሴራ ከአልጋ 
ወራሽነታቸው ከተሻሩ በኋላ፣ አባታቸው ንጉሥ 
ሚካኤል አሊ የልጃቸውን ስልጣን ለማስመለስ 
ከማዕከላዊ መንግሥቱ ጦር ጋር የመጨረሻውን 
ጦርነት ያደረጉበት ነው።   

በ1906 ዓ.ም በልጃቸው አማካኝነት ‹‹የወሎ፣ 
የትግሬና የጎጃም ንጉሥ›› ተብለው የተሾሙት ንጉሥ 
ሚካኤል አሊ፣ በ1909 ዓ.ም የልጃቸውን ከዙፋን 
መሻር ሲሰሙ ‹‹ቢያጠፋ እንኳ እኔ እመክርና አርመው 
የነበረውን ልጄን እንዴት ሳያማክሩኝ የአባቱን ዙፋን 
ያስለቅቁታል?›› በማለት ‹‹የጠፋ ልጄን አፋልጉኝ›› 
ብለው 80 ሺህ ወታደሮቻቸውን አስከትለው ወደ ሸዋ 
ዘመቱ።   

የንጉሥ ሚካኤልን ጦር ለመግጠም በማዕከላዊው 
መንግሥት በኩል 120 ሺህ ጦር ተዘጋጅቶ 
የመጀመሪያው ጦርነት ከዋናው ጦርነት ቀደም ብሎ 
ጥቅምት 7 ቀን 1909 ዓ.ም በደብረ ብርሃንና አንኮበር 
መካከል በሚገኘው ቶራ መስክ ላይ ተካሄደ።   

በቶራ መስክ ጦርነትም የንጉሥ ሚካኤል ጦር 
አሸነፈ።   በዚህ ውጊያ ላይ የሸዋው የጦር መሪ ራስ 
ልዑልሰገድ አጥናፍሰገድን ጨምሮ በርካታ የጦር 
አዛዦችና ወታደሮች አለቁ።   ለጦርነቱ 120 ሺህ ጦር 
ይዘጋጅ እንጂ ከዚህ መካከል ቁጥሩ በርከት ያለው 
የሸዋ ጦር ከንጉሥ ሚካኤል ጦር ጋር የተዋጋው ሰገሌ 
ላይ ነበር።   

ከድሉ በኋላም፤ የጦር ሚኒስትሩና የማዕከላዊው 
መንግሥት ቁልፍ ሰው የነበሩት ፊታውራሪ 
ሀብተጊዮርጊስ ዲነግዴ (አባ መላ) ገፀ በረከትና ላይ 
ላዩን ሲያዩት እርቅ ውስጥ ውስጡን ደግሞ ማዘናጊያ 
የመሰለ ቃላት በመላክ የወሎው ጌታና ጦራቸው 
ተዘናግተው እንዲቆዩ አደረጉ።   ‹‹በሰላም መወያቱ 
ይሻላል›› የሚል ሃሳብ ያለውና ውሉ ያልለየውን ቃል 
የሰሙት ንጉሥ ሚካኤልም የመጀመሪያው ድላቸውን 
እንደጨበጡ ሰገሌ ሜዳ ላይ ሰፍረው ቆዩ።   

ከቶራ መስኩ ጦርነት 10 ቀናት በኋላ ዋናውን 
ጦርነት ጥቅምት 17 ቀን 1909 ዓ.ም የንጉሥ 
ሚካኤል ጦርና የማዕከላዊው መንግሥት ጦር ሰገሌ 
በተባለው ሜዳማ ስፍራ ላይ ከባድ ጦርነት አካሄዱ።   
የማዕከላዊው መንግሥት ቁልፍ ሰው በነበሩት በጦር 
ሚኒስትሩ ፊታውራሪ ሀብተጊዮርጊስ ዲነግዴ እቅድ 
አውጪነትና መሪነት ለቀናት ያህል በስውር ከበባ 
ሲያደርግ የቆየው የማዕከላዊው መንግሥት ጦር 

የወሎን ጦር ባላሰበው መንገድ አጠቃው።   
በዚህ ጦርነት ላይ የጦር ሰራዊቱ ጠቅላይ አዛዥ 

ሆነው የዘመቱት ራስ ተፈሪ መኮንን ሲሆኑ ከእርሳቸው 
ጋርም ፊታውራሪ ሀብተጊዮርጊስ ዲነግዴ እና ራስ 
ካሳ ኃይሉ መሪ ሆነው ተሳትፈዋል።   በውጊያውም 
የንጉሥ ሚካኤል ጦር ያለቀው አልቆ የተረፈው 
ሲበታተን ንጉሥ ሚካኤልም ተማረኩ።   የሰገሌው 
ጦርነት ከዓድዋ ጦርነት በኋላ ብዙ ሰው ያለቀበት 
ከባዱ ውጊያ እንደነበር በታሪክ ተመዝግቧል።  

ንጉሥ ሚካኤል በሰገሌው ጦርነት ተሸንፈው፣ 
ተማርከው አዲስ አበባ ከገቡ በኋላ በተሰበሰበው 
ሕዝብ ፊት ሲያልፉ ክብራቸው ተዋርዶ እንደነበር 
የታሪክ ጸሐፍት አስፍረውታል።   

‹‹ሐበሻና የሰገሌው አብዮት›› የሚለውን መፅሐፍ 
የፃፈው እንግሊዛዊ ጸሐፊ በበኩሉ‹‹ ...ንጉሥ 
ሚካኤል ሀገሪቱ አሉኝ ከምትላቸው ጀግና የግዛት 
አስተዳዳሪዎችና የጦር መሪዎች አንዱ ነበሩ ... ያ 
ከንቱ ልጅ ከከብራቸው ዝቅ እንዲሉ አደረጋቸው...›› 
በማለት ጽፏል።  

በእርግጥ የዚህ መጽሐፍ ፀሐፊ እንግሊዛዊ 
በመሆኑና እንግሊዝ ከማዕከላዊው መንግሥት 
ሹማምንት ጋር በማሴር ልጅ ኢያሱ ከዙፋናቸው 
እንዲሻሩ ትልቁን ድርሻ የተወጣች ቄሳራዊ ኃይል 
ስለሆነች ፀሐፊው እንደዚያ ብለው ቢጽፉ የሚገርም 
አይደለም፤ በመጽሐፉ ውስጥ በርካታ የተዛቡ ታሪኮች 
አሉ የሚል ወቀሳም ሲቀርብበት ነበር።   

‹‹ተፈሪ መኮንን፡ ረጅሙ የስልጣን ጉዞ›› በሚለው 
የክቡር አምባሳደር ዘውዴ ረታ መጽሐፍ ላይም ስለ 
ጦርነቱና ከውጊያው በኋላ ስለተፈፀሙት ድርጊቶች 
ተብራርቷል።   

በሰገሌው ጦርነት ላይ የውጭ ኃይሎች ጣልቃ 
ገብነት እንዳለ የተለያዩ የታሪክ ጸሐፊዎች ጽፈዋል።   
ልጅ ኢያሱ መፈንቅለ መንግሥት እንድደረግባቸው 
አድርገዋል።   በነገራችን ላይ እርሳቸው በቀጥታ 
‹‹መፈንቅለ መንግሥት›› ባይሉትም ቀዳማዊ አጼ 
ኃይለሥላሴ ‹‹ሕይወቴና የኢትዮጵያ እርምጃ›› 

በሚለው መጽሐፋቸው መስከረም 17 ቀን 1909 ዓ.ም 
በልጅ ኢያሱ ላይ የተደረገውን አድማ በገደምዳሜው 
ገልጸውታል።   ካህናቱና መኳንንቱ ከዚህ በኋላ ልጅ 
ኢያሱን አውርደን የአጼ ምኒልክን ልጅ ዘውዲቱን 
አንግሰናል ማለታቸውን ራሳቸው አጼ ኃይለሥላሴ 
ጽፈዋል።   

ዳግማዊ አጼ ምኒልክ ከአድዋ ድል በኋላ 
የቆዩባቸው አስር ዓመታት (ከ1888 ዓ.ም እስከ 
1898 ዓ.ም) የሰላምና የመረጋጋት ወቅት እንደነበር 
መረጃዎች ያመለክታሉ።   ንጉሡ ታመው አልጋ ላይ 
ሳሉ የሥልጣን ሽኩቻ እንዳያገረሽ በማሰብ መላ ዘየዱ።   
በወቅቱ በጎረቤት አገራት የቅኝ ግዛት ይዘው የነበሩት 
እንግሊዝ፣ ፈረንሳይና ጣሊያን በለንደን የሦስትዮሽ 
ውል ተፈራርመው «እርስዎ ድንገት ቢያርፉ አገር 
እንዳትበጠበጥ ሦስታችን መንግሥታት የበላይ ጠባቂ 
ሆነን አገር ለማረጋጋት…» የሚል ይዘት ያለው ደብዳቤ 
ለምኒልክ ይልካሉ።   

ንጉሡም አገሪቱን ለጅቦች አሳልፎ ላለመስጠት 
ለሦስቱ አገራት ቅኝ ገዥዎች በማያሻማ መልክ ግልፅ 
ያለ መልዕክት አስተላለፉ።   « እኔ ብሞት ኢትዮጵያ 
በአልጋ ወራሼ አማካይነት ትቀጥላለች፤ የተረጋጋ 
ሥርዓትም እናቆማለንና አታስቡ » ካሉ በኋላ 
እርምጃዎችን ወሰዱ።  

በወቅቱ ንጉሥ ምኒልክ ሲሞቱ በይፋ 
ያልተገለጸበት ምክንያትም የአገር ውስጥ የሥልጣን 
ሽኩቻ ይቀሰቀሳል፤ በጎረቤት አገሮች ያሉ ያደፈጡት 
ቅኝ ገዥዎችም አደጋ እንዳይደቅኑ በመስጋት ሊሆን 
እንደሚችል ሰነዶች ያስረዳሉ።   

በወቅቱ በ1900 ዓ.ም በሀገሪቱ የመጀመሪያውን 
የሚኒስትሮች ምክር ቤት አቋቋሙ።   ከወሎው 
ኢማም መሀመድ አሊ (ራስ ሚካኤል) የተወለደው 
የልጅ ልጃቸው ልጅ ኢያሱ  አልጋ ወራሻቸው መሆኑን 
አወጁ።   

ልጅ እያሱ ገና ልጅ ስለነበሩም የሸዋው ራስ ተሰማ 
ናደውን የልጅ ኢያሱ ሞግዚት አድርገው ሰየሙ።   
ራስ ተሰማ ሲሞቱ ሌላ ሞግዚት ለመሰየም እየተከናወነ 

የሰገሌ ጦርነት

ባለው ተግባር በመኳንንቱ ዘንድ እኔ እሆን እኔ እሆን 
የሚል ነገር ተከሰተ፤ ሁኔታው ያላማራቸው ልጅ እያሱ 
በሸዋ ሞግዚት አያስፈልገኝም ወደሚል ድምዳሜ 
ደረሱ።   ይህ የሚሆነው አጼ ምኒልክ ታመው 
በነበሩበት ወቅት ነው።  

ልጅ ኢያሱ በአስተዳደር ቆይታቸው በጠረፍ 
አካባቢዎች የሚያደርጉት ተደጋጋሚ ጉብኝት 
በመኳንንቱ ዘንድ አልተወደደም።   

በአገር ውስጥ ከሃይማኖት ጋር ጭምር የተያያዘ 
ሽኩቻ ሲነዛ በውጭ ደግሞ፤ በአንደኛው የዓለም 
ጦርነት ከእንግሊዝ ፈረንሳይና ጣሊያን በተፃራሪ ደረጃ 
ለነበሩት ጀርመንና ቱርክ ድጋፋቸውን አሳይተዋል 
በሚልም በሌሎቹ ነጮች ዘንድ ጥርስ ተነከሰባቸው፤ 
በአገር ውስጥም አድማ ተጠነሰሰባቸው።  

በእነዚህ ምክንያቶች በልጅ ኢያሱ መስከረም 
17 ቀን 1909 ዓ.ም ከሥልጣን ተሽረው (መፈንቅለ 
መንግሥት) ዘውዲቱ ምኒልክ ንግሥት እና ተፈሪ 
መኮንን ደግሞ አልጋ ወራሽ መሆናቸው ይፋ ተደረገ።   

ይህኔ ነው የልጅ ኢያሱ አባት ጦራቸውን 
አዝምተው ከማዕከላዊው መንግሥት ጋር በተደረገ 
ጦርነት ያ ሁሉ ደም አፋሳሽ እልቂት የተከሰተው።   

እንግዲህ ከዚህ ምን እንማራለን ከተባለ፤ 
የውጭ ሴራ ከድሮም ጀምሮ የነበረ መሆኑን እና 
የውስጥ የሥልጣን ሽኩቻ ድሮም የነበረ መሆኑ ነው።   
የሥልጣን ፍላጎት እንጂ የዘር አለመሆኑን ነው።   
ምክንያቱም የተላለቀው የአንድ አካባቢ ሕዝብ ነው።   
ልጅ ኢያሱ የአጼ ምኒልክ የልጅ ልጅ ነው።   ዘውዲቱ 
የአጼ ምኒልክ ልጅ ናት።   ስለዚህ ኢያሱን ገልብጦ 
ዘውዲቱን ማንገስ ከሥልጣን ፍላጎት ውጭ ሌላ ምን 
ሊባል ይችላል?

ከመቶ ምናምን ዓመታት በፊት የነበሩ የታሪክ 
ክስቶችን የምናስታውሰው ዛሬ ዓለም የሥልጣኔ 
ማማ ላይ ባለበት 21ኛው ክፍለ ዘመን ላይ ሆነን 
ነው።   ስለዚህ ዘመኑን የሚመጥን አስተሳሰብ ይኑረን 
እና ታሪክን እንዲህ በታሪክነቱ ብቻ የምናስታውሰው 
እንሁን! 

ዋለልኝ አየለ

የዝነኞች ገጽ  
ስፖርት እና መዝናኛ

              አዲስ ዘመን   እሁድ ጥቅምት 20 ቀን 2015 ዓ.ም

አቤል ገብረኪዳን

በኢትዮጵያ የጋዜጠኝነት ታሪክ ውስጥ 
የመጀመሪያው የዩኒቨርሲቲ ምሩቅ የሚባሉትን ነጋሽ 
ገብረማርያም ዛሬ በጥቂቱ ልናስታውሳቸው ወደድንና 
ያሰባሰብናቸውን መረጃዎች እንደሚከተለው 
አሰፈርን።  

አቶ ነጋሽ ገብረማርያም ተስፉ ከአባታቸው 
ከአቶ ገብረማርያም ተስፉና ከእናታቸው ከወይዘሮ 
ምንትዋብ አሊ በአርሲ ክፍለ ሀገር በአርባጉጉ 
አውራጃ ልዩ ስሙ ሚኒ በሚባል ስፍራ በ1918 ዓ.ም 
ተወለዱ።  

ገና በህጻንነታቸው ዘመን ከእናታቸው ጋር ወደ 
ሀረርጌ ክፍለ ሀገር መጥተው በጨርጪር አውራጃ 
በሐብሮ ወረዳ መቻራ ከተማ አደጉ።   እድሜያቸው 
ለትምህርት ሲደርስ ጂልቦ በሚባል ስፍራ አያታቸው 
ፊታውራሪ አሊ ቢሊ ቤት ከሌሎች ህጻናት ጋር ፊደል 
ቆጥረው ማንበብና መጻፍ ተማሩ።  

በ1933 ዓም ከታላቁ ወንድማቸው ከአቶ አሰፋ 
ገብረማርያም ተስፉ ጋር ወደ አሰበ ተፈሪ ከተማ 
በኋላም ወደ አዲስ አበባ መጥተው የመጀመሪያ 
ደረጃ ትምሀርታቸውን በተፈሪ መኮንን ትምህርት 
ቤት ሲከታተሉ ቆይተዋል።  

በ1936 ዓም አዲስ አበባ ውስጥ ተቋቁሞ 
በነበረው መምህራን ማሰልጠኛ ትምህርት ቤት 
ገብተው በጊዜው ይሰጥ የነበረውን የሁለት ዓመት 
ኮርስ ካጠናቀቁ በኋላ፤ ለአንድ ዓመት ያህል ጅማ 
መምህራን ማሰልጠኛ አስተምረዋል።  

አቶ ነጋሽ በትምህርታቸው በበለጠ ለመግፋት 
ይጓጉ ስለነበረ፤ በ1938 ዓ.ም ኮተቤ በሚገኘው 
ቀዳማዊ ኃይለስላሴ ሁለተኛ ደረጃ ትምህርት ቤት 
የሁለተኛ ደረጃ ትምህርታቸውን አጠናቅቀዋል።  

በ1950 ዓም አዲስ አበባ ዩኒቨርሲቲ ኮሌጅ 
ገብተው ሁለት ዓመት ያህል የወደብ አስተዳደር 
ኮርስ አጠናቀው በኢትዮጵያ ንግድ ባንክ ለተወሰነ 
ጊዜ ሰርተዋል።  

ከዚያም ስኮላርሺፕ አግኝተው በአሜሪካ 
ሞንታና ዩኒቨርሲቲ ለአራት ዓመት ጋዜጠኝነት 
እንዲማሩ አስችሏቸዋል።   ከመንግሥታዊ መሥሪያ 
ቤቶች ጡረታ ከወጡ በኋላ በአዲስ አበባ ዩኒቨርሲቲ 
በትርፍ ጊዜ መምህርነት የጋዜጠኝነት ኮርስን 
ሰጥተዋል።  

ከግማሽ ምዕተ ዓመት በፊት በአሜሪካ 

ከመንግሥት ለውጥ በኋላ የፕሬስ ነፃነት 

መታወጁን ተከትሎ በመጣ የግሉ ሚዲያ ዘርፍ የአቶ 

ነጋሽ አስተዋጽኦ የሚጠቀሰው፣ የአዕምሮ ጋዜጣ 

አሳታሚ የነበረው ማህደር ኃላፊነቱ የተወሰነ የግል 

ማኅበር ባቋቋመው የጋዜጠኝነት ትምህርት ቤት 

ዋነኛ አስተማሪ ነበሩ።  

የኢትዮጵያ የስነ ጥበባትና የመገናኛ ብዙሃን 

ሞንታና ዩኒቨርሲቲ የድኅረ ምረቃ ትምህርታቸውን 
አጠናቀው ከተመለሱ በኋላ በኢትዮጵያን ሔራልድና 
በአዲስ ዘመን ጋዜጦች በአዘጋጅነት በተከታታይ 
መሥራታቸው፣ በተለይ አዲስ ዘመን ጋዜጣ ከሳቸው 
መምጣት በፊት ለሁለት አሠርት ዓመታት የቆየውን 
ልማዳዊ ቅርፅና አፃፃፍ እንዲለወጥ ማድረጋቸው ገጸ 
ታሪካቸው ያስረዳል።  

የጋዜጣውን ገጽ ቅንብር (ሌይአውት) የዜናና 
መጣጥፍ አቀማመጥ፣ ርዕሶች ሁሉ ሳይቀሩ 
ከዘመናዊው አሠራር ጋር እንዳስተዋወቁም 
ይነገራቸዋል።  

የጋዜጣው አቋም የሚንፀባረቅበትና 
‹‹ኤዲቶሪያል›› ተብሎ ለዘመናት የቆየው ቃል 
‹‹አማርኛ የለውም እንዴ?›› በማለት ጠይቀው 
በወቅቱ የጋዜጣው ባልደረባና በቤተክሀነት 
ትምህርት ሊቅ የነበሩት አፈ ሊቅ አክሊሉ ገብረ ኪሮስ 
‹‹ርእሰ አንቀጽ›› የሚለውን ስያሜ እንዲያመጡ 
በማደረጋቸው ይወሳሉ።  

አቶ ነጋሽ አዲስ ዘመን ጋዜጣን ከለቀቁ በኋላ 
በኢትዮጵያ ሬዲዮና ቴሌቪዥን መምሪያ ረዳት 
ሥራ አስኪያጅ፣ በመቀጠልም የኢትዮጵያ ዜና 
አገልግሎት ዋና ሥራ አስኪያጅ ሆነው አገልግለዋል።   
ከጋዜጠኝነት ሙያው በተጓዳኝም እንደ ወንድማቸው 
አሰፋ ገብረማርያም (እንደወጣች ቀረች ደራሲ) 
ደራሲ የነበሩት አቶ ነጋሽ፣ በፋሺስት ጣሊያን ወረራ 
(1928-1933 ዓም) ላይ ጭብጡን ያደረገ ‹‹የድል 
አጥቢያ አርበኞች›› የተሰኘ ተውኔትም አቅርበዋል።   
ዕውቅናና ዝና ያተረፉበት ሁለተኛ የተውኔት 
ሥራቸው ‹‹የአዛውንቶች ክበብ›› በኢትዮጵያ 
ብሔራዊ ቴአትር መድረክ፣ እንዲሁም በኢትዮጵያ 
ቴሌቪዥን ቀርቧል።  

በሌላ በኩልም ከጋዜጠኝነት በተጨማሪ 
ደራሲም የነበሩት ነጋሽ ስለሴተኛ አዳሪነት 
ምክንያትና መፍትሔ የተንፀባረቀበት ‹‹ሴተኛ 
አዳሪ›› ልቦለድ እናኑ አጎናፍር በሚል የብዕር ስም 
አሳትመዋል።  በ1965 ዓ.ም ‹‹የድል አጥቢያ አርበኛ›› 
የተሰኘ ተውኔት ጽፈው በቀዳማዊ ኃይለሥላሴ 
ቲያትር ለህዝብ በመድረክ ቀርቧል።   እንዲሁም 
በ1975 ዓ.ም በህዝቡ ዘንድ አድናቆትና እውቅና 
ያተረፉላቸውን ‹‹የአዛውንቶች ክበብ›› የተሰኘ 
ቲያትር ወይም ተውኔት በብሔራዊ ቲያትር ለህዝብ 
አቅርበዋል።  

ነጋሽ ገብረማርያም

ሽልማት ድርጅት በሚሰጠው ሽልማት አቶ ነጋሽ 
ገብረማርያም በጋዜጠኝነት የ1994 ዓም የህይወት 
ዘመን ሽልማት ተሸላሚ ነበሩ።  

ባለትዳርና የሁለት ልጆች አባት የነበሩት አቶ 
ነጋሽ ባደረባቸው ሕመም ምክንያት ከዚህ ዓለም 
በሞት የተለዩት ሐምሌ 10 ቀን 2009 ዓ.ም ሲሆን፣ 
ሥርዓተ ቀብራቸውም በሰአሊተ ምሕረት ቅድስት 
ማርያም ቤተ ክርስቲያን በማግስቱ ተፈጽሟል። 

                                        

በ1880 ዓም ወደ ኢትዮጵያ መጥቶ በሐረር 
ከተማ ይኖር የነበረው ፈረንሳዊው ገጣሚ ዣን 
ኒኮላስ አርተር ራምቦ የተወለደው ከዛሬ 168 ዓመታት 
በፊት ጥቅምት 10 ቀን 1847 ዓ.ም ነበር።   ይህን 
በማስመልከትም ከተለያዩ ምንጮች ያገኘናቸውን 
ጽሁፎች በአጭሩ እንደሚከተለው አቅርበነዋል።  

ሙሉ ስሙ ዣን አርተር ራምቦ ይባላል (Jean 
Arthur Rimbaud) እአአ ኦክቶበር 20 ቀን 
1854 ዓ.ም ፈረንሳይ ቻርሌቪል (Charleville) 
ነው የተወለደው። የራምቦ አባት በውትድርና 
ትልቁን የፈረንሳይ ሽልማት “legion of honor” 
እስከማግኘት የደረሰና በፈረንሳይ የአልጄሪያ ዘመቻ 
የተሳተፈ የበቃ ወታደር ነበር። ለወታደር አባቱና 
የገበሬ ልጅ ለሆነችው እናቱ ራምቦ ሁለተኛ ልጅ 
ነው። የራምቦ አባት ፍሬድሪክ ሪምባው በሞያው 
ምክንያት ከቤተሰቡ ጋር ስለማይኖር ልጆቹን 
የመንከባከብና የማሳደጉ ስራ እናታቸው ላይ የወደቀ 
ነበር። አባት አንዴ የክሪሚያን ጦርነት ሲዋጋ፣ አንዴ 
ለሰርዲኒያ ዘመቻ ሲጠራ ልጆች እንዳሉት እንጂ ምን 
ላይ እንደደረሱ የማየት እድሉ አልነበረውም። ባጭሩ 
ራምቦ እናት እንጂ አባት ምን እንደሆነ አያውቅም 
ቢባል ይቀላል። ይሁንና አባትየው ቀለል ያለ፤ 
ተጫዋች እና ለጋስ ነበር ይባላል።  

የራምቦ እናት ማሪ ሪምባው በተቃራኒው ኮስታራ 
ሴት ነበረች።   ልጆቿ ያላባት አድገው ከሰው በታች 
እንዳይሆኑባት ትሰጋ ነበር። በትምህርታቸውም ወደ 

አርተር ራምቦ
ኋላ እንዳይቀሩ ትፈራ ነበር። በዚህም ምክንያት 
በከባድ ቁጥጥርና ዲስፕሊን ነው ያሳደገቻቸው። 
እንደ ልጅ መጫወት የለ፣ መዝናናት የለ። የራምቦ 
ህይወት ከቤት ትምህርት ቤት ሆነ። በዛ ላይ እናቱ 
እስኪሰለቸው ነበር እንዲያጠና የምታስገድደው። 
በትምህርት ላይ ለሚፈጥሩት ስህተት 100 መስመር 
የላቲን ግጥሞችን በቃል እንዲይዙ ታደርጋለች 
አልያም ምግብ ይከለከላሉ።   ከዚህም ባለፈ 
ራምቦ ላቲን ትምህርት ቤት መግባቱን የማይወደው 
ሲሆን የእናቱን ቁጥጥርም አይፈልገውም ነበር።   
እናት በተቃራኒው ቁጥጥሯን በማጥበቅ እስከ 16 
አመታቸው ድረስ ትምህርት ቤት የምታደርሳቸው 
ራሷ ነበረች።   ይህ ሁኔታ ራምቦን ገና በልጅነት 
እድሜው እንዲያምጽ አደረገው።  የአመጹ መሳሪያ 
ደግሞ ብዕርና ወረቀት ነበር። ራምቦ ብዕሩን 
አቀባብሎ መተኮሱን ተያያዘው። ገና 20 ዓመት 
ሳይደፍን ዛሬም ድረስ ፈረንሳይ ስሙን በክብር 
እንድትጠራ ያስደረጉትን ድንቅ ግጥሞቹን ጻፈ። 
ስለነጻነት፣ ስለጀብዱ፣ ስለ ጉዞ! 

የራምቦ የመጀመሪያ ግጥሙ ዘ ኦርፋንስ ኒው 
ይር ጊፍት የሚል ነበር።   ኮሌጅ ከገባ በኋላም 
ከመምህሩ ጋር ቅርርብ የነበረው ሲሆን መምህሩም 
እንዲጽፍ እና እንዲያነብ ያበረታታው ነበር።   ሆኖም 
መምህሩ እንዲያነብ የሰጠው የቪክቶር ሁጎ ሌ 
ሚዘረብል መጽሀፍ የራምቦን እናት አላስደሰተም 
ነበር።   የልጆችን ሞራል የሚያበላሽ መጽሀፍ ነው 

ብላ ያሰበችው የራምቦ እናት የተቃውሞ ደብዳቤ 
ጽፋም ነበር።  

እ.አ.አ በሐምሌ 1870 ዓ.ም የፍራንኮ-ጀርመን 
ጦርነት ሲቀሰቀስ የአርተር ራምቦ የመደበኛ ትምህርት 
ጉዞ ተቋጨ። ከዚህ ጊዜ በኋላ ወደ መደበኛ 
ትምህርት ያልተመለሰው ራምቦ ታታሪ አንባቢ ሆነ። 
በንባቡም ከአብዮትና አብዮተኝነት ጋር ተዋወቀና 
ያነበበውን ወደ ተግባር ለመቀየር ወደ ፓሪስ አቀና። 
ፓሪስ ሲደርስ ያለ ቲኬት ተጉዘሃል ተብሎ ለተወሰነ 
ጊዜ ከታሰረ በኋላ ተለቀቀ። ከእስር ከወጣ በኋላ 
አንዴ ቤልጂዬም አንዴ ፈረንሳይ ሲመላለስ ቆየና 
በመጨረሻም በእናቱ አማካኝነት ወደ ትውልድ 
ስፍራው ቻርሌቪል ተመለሰ።   

ራምቦን ወደ ሀረር ያስመጣው ፒየር ባርዴ 
የሚባል ፈረንሳዊ ነጋዴና ሀገር አሳሽ (explorer) ነው።   
ይህ ሰው በአደን (የየመን የወደብ ከተማ) ያቋቋመው 
የንግድ ኩባንያ በሀረር ለከፈተው ቅርንጫፍ ወኪል 
ሆኖ እንዲሰራለት የኩባንያው ተቀጣሪ የነበረውን 
አርተር ራምቦን ይጠይቀዋል።   ራምቦም ሳያመነታ 
ግብዣውን ተቀበለና ባህር ተሻግሮ ወደ ሀረር መጣ።   
ከጥቂት ቆይታ በኋላ ባርዴ ራሱ ተጠቃሎ ወደ 
ሀረር ገባ። ሁለቱ ፈረንሳዊያን ለአምስት ዓመታት 
ያህል በሰላም አብረው ሲሰሩ ቆዩና በ1885 በግጭት 
ተለያዩ።  

ራምቦ ከባርዴ ከተለየ በኋላ ለ15 ዓመታት 
የአንኮበር ነዋሪ ከነበረውና ላባቱት ከሚባለው 

ሌላ ፈረንሳዊ ጋር ሽርክና ፈጥሮ መስራት ጀመረ።   
ይህም ሰው “የሸዋው ንጉስ ምኒልክ ጠመንጃ በጣም 
ይፈልጋሉ፤ እኛ እንውሰድላቸውና ትርፋማ እንሁን” 
የሚል ሀሳብ ለራምቦ አቀረበለት።   ራምቦም ትርፉ 
ስላጓጓው በላባቱት ሃሳብ ተስማማ።   ሁለቱ ሸሪኮች 
በተስማሙት መሰረት በርካታ ጠብመንጃዎችን 
ከወደብ ጭነው ወደ አንኮበር ነጎዱ።   እዚያ ሲደርሱ 
ግን ንጉስ ምኒልክ አስቀድመው በርካታ መሳሪያዎችን  
እንደገዙ ተረዱ።   እናም ያለሙት ሁሉ መና ሆኖ 
ቀረ። የታሰበው ትርፍን የማግኘት ህልም እንደ ጉም 
ተበተነ።  

ከዚያ ክስተት በኋላ ራምቦ ከላባቱት ጋር ተለያየ። 
በማስከተልም ሲዛር ቲያ ከሚባል ነጋዴ ጋር ሽሪክ 
ሆነ። በዚህኛው ዙር ግን ሀብታም የመሆን ምኞቱ 
እውን መሆን ጀመረ።   ከሁለት ዓመታት በኋላ ግን 
የቲዩመር እጢ ጉልበቱ ላይ ስለወጣበት ለህክምና ወደ 
ማርሴ (ፈረንሳይ) ለመመለስ ተገደደ።   ህመሙ ወደ 
ካንሰር ተቀይሮ ኖሮ በዚያው ህይወቱን አሰናበተው።  

ከራምቦ የግጥም ስራዎች መካከል ‹‹The 
Drunken Boat››፣ ‹‹A Season in Hell›› እና 
‹‹Illuminations›› የሚሉት ይጠቀሳሉ።   ጋዜጠኛ 
ስንዱ አበበ ‹‹ራምቦ›› በሚል ርዕስ የአርተር ራምቦን 
ታሪክ የያዘ መጽሐፍ ለአንባቢያን አበርክታለች።   
ራምቦ በሐረር ከተማ ሳለ ይኖርበት የነበረው ቤት 
በአሁኑ ወቅት ወደዚያው በሚሄዱ ጎብኚዎች 
ይጎበኛል።  

ዓለም አቀፍ

                                ከኢትዮጵያ አእምሯዊ ንብረት ባለስልጣን ጋር 

በመተባበር  በየአስራ አምስት ቀኑ የሚታተም

በፍቅረ ተስፋዬ

ነጋዴዎች ወይም የንግድ ድርጅቶች ለገበያ 
የሚያቀርቧቸውን ዕቃዎችና አገልግሎቶች 
ከሌሎች መሰል ዕቃዎችና አገልግሎቶች 

ለመለየት የሚጠቀሙበት ምልክት የንግድ 
ምልክት ይባላል።   የንግድ ምልክት ማንኛውም 
ለምዝገባ ብቁ የሆነ የተለያዩ ሰዎችን ዕቃዎች 
ወይም አገልግሎቶች ለመለየት የሚያስችል 
የሚታይ ምስል ነው።   ዋና ግቡም በንግድ 
ሥራ ላይ የተሰማሩ ሰዎችን መልካም ስምና ዝና 
በመጠበቅ እንዲሁም በተመሳሳይ እቃዎችና 
አገልግሎቶች መካከል ሊፈጠር የሚችልን መሳከር 
በማስቀረት ለተቀላጠፈ የንግድ እና ኢንዱስትሪ 
ልማት አስተዋጽኦ ማድረግ ነው።  

መሳከር ሲባል በተለያዩ ሰዎች ዕቃዎች እና 
አገልግሎቶች ወይም በተለያዩ የንግድ ሥራዎች 
መካከል የሚፈጠር የንግድ አሉታዊ ገጽታ ነው።   
ውጤቱም በነጋዴው መልካም ስም እና ዝና 
እንዲሁም በደንበኞች ጥቅም ላይ በተለያየ ደረጃ 
ጉዳት ማድረስ ነው።   የንግድ ምልክት ጥበቃ 
አንዱ ዓላማ እነዚህን ጉዳቶች ማስቀረት ነው።  

የንግድ ምልክት መብት ምልክቱን 
በማስመዝገብ ወይም ሳይመዘገብ ግልጋሎት 
ላይ በማዋል ሊገኝ ይችላል።   በኢትዮጵያ የፀና 
የንግድ ምልክት ባለቤትነት መብት የሚገኘው 
የንግድ ምልክት የምስክር ወረቀት ሲሰጥ ነው።   

ይሁንና በመዝገብ ያልገቡ በሚገባ የሚታወቁ እና 
ኢትዮጵያ ውስጥ ግልጋሎት ላይ የዋሉ የንግድ 
ምልክቶች በልዩ ሁኔታ ጥበቃ የሚያገኙ መብቶች 
ናቸው።  

 ስለታዋቂ የንግድ ምልክቶች ትርጓሜ
ታዋቂ የንግድ ምልክቶች በፓሪሱ 

የኢንዱስትሪያዊ ንብረት ዓለም አቀፍ ስምምነት 
(1883) (ከአሁን በኋላ የፓሪስ ስምምነት) 
አንቀጽ 6ም ሆነ ንግድ ነክ የአእምሯዊ ንብረት 
መብቶች ስምምነት (ከአሁን በኋላ ትሪፕስ/ 
TRIPS Agreement) አንቀጽ 16 (3) ትርጉም 
አልተሰጠውም።   ይህም የሚያሳየው የንግድ 
ምልክት ታዋቂ ነው አይደለም ማለት ለአገራት 
የተተወ መሆኑን ነው።   እንደ ዓለም አቀፉ የንግድ 
ማህበር ቅኝት ታዋቂ ወይም ባለዝና የንግድ 
ምልክቶች ባካበቱት መልካም ስም ወይም ዝና 
ምክንያት ተራ ከሆኑት የንግድ ምልክቶች የበለጠ 
ሰፊ ጥበቃ የሚያገኙ የንግድ ምልክቶች ናቸው።   
ኢትዮጵያ የፓሪስ ወይም የዓለም ንግድ ድርጅት 
አባል ባትሆንም የታዋቂ የንግድ ምልክት ጥበቃን 
በተመለከተ በሕጓ እውቅና ሰጥታው ይገኛል።  

የንግድ ምልክት ምዝገባ እና ጥበቃ አዋጅ 
ቁጥር 501/98 (ከአሁን በኋላ አዋጁ) ለታዋቂ 
የንግድ ምልክቶች ትርጓሜ ሳይሰጥ የንግድ 
ምልክት ታዋቂ ነው አይደለም የሚባልባቸውን 
ሁኔታዎች ወስኖ ያስቀምጣል።   በዚህም 
መሠረት የንግድ ምልክት በኢትዮጵያ ውስጥ 

ታዋቂ ነው አይደለም ለማለት አግባብነት 
ያለው የህብረተሰብ ክፍል ስለንግድ ምልክቱ 
ያለውን ዕውቀት እንዲሁም የንግድ ምልክቱን 
የማስተዋወቅ ሥራ በመሥራት ምክንያት የተገኘ 
ዕውቀት ጭምር ግምት ውስጥ በማስገባት 
ይሆናል።   ይህ ድንጋጌ የትሪፕስ አንቀጽ 16 (2) 
ድንጋጌ ለስምምነቱ አባል የተነገረ ከመሆኑ ውጪ 
በይዘት ተመሳሳይ እና የተጣጣመ ነው።   የንግድ 
ምልክቱን የማስተዋወቅ ሥራ በመሥራት የተገኘ 
ዕውቀትን ጨምሮ አግባብ ያለው የህብረተሰብ 
ክፍል ስለንግድ ምልክቱ ያለውን ዕውቀት ግምት 
ውስጥ ያስገባል።  

እንግዲህ ምልክቱ ታዋቂ ነው አይደለም 
ለማለት አግባብነት ያለው የህብረተሰብ ክፍል 
ስለንግድ ምልክቱ ያለው እውቀት፣ እውቀቱም 
የንግድ ምልክቱን ለማስተዋወቅ የተሠራውን 
ሥራ ከግምት ውስጥ ማስገባት ያስፈልጋል ማለት 
ነው።   የዓለም አእምሯዊ ንብረት ድርጅት 
(ከአሁን በኋላ ዋይፖ ወይም WIPO) የጥምር 
ጉባኤ ምክረ ሃሳብም ለዚሁ መመሪያ ተመሳሳይ 
መፍትሄ አቅርቧል።   

አንድን የንግድ ምልክት ታዋቂ ነው 
ወይም አይደለም ለማለት የስምምነቱ ህብረት 
እና የዓለም አእምሯዊ ንብረት ድርጅት 
ጠቅላላ ጉባኤ ባወጣው የጋራ ምክረ ሃሳብ 
የሚከተሉት መመሪያዎች በመረጃ ሰጪነት 
ታሳቢ ተደርገዋል።  የንግድ ምልክቱ አግባብ 

ያልተመዘገቡ ታዋቂ እና ባለዝና የንግድ ምልክቶች - የሕግ ጥበቃ በኢትዮጵያ
ባለው ህብረተሰብ የሚታወቅበት ደረጃ ወይም 
ያገኘው ዕውቅና፤ የንግድ ምልክቱ ግልጋሎት 
ላይ የነበረበት ጊዜ፣ መጠን እና ጂኦግራፊያዊ 
ክልል፤ ማስታወቂያዎችን ወይም የሕዝብ እይታን 
ጨምሮ የንግድ ምልክቱ ጥቅም ላይ የዋለባቸውን 
ዕቃዎች ወይም አገልግሎቶች በንግድ ትርኢቶች 
ላይ ወይም ኤግዚቢሽን ለማስተዋወቅ የወሰደው 
ጊዜ፣ መጠን  እና ጂኦግራፊያዊ ክልል፤ 
የምልክቱን ግልጋሎት ወይም ዕውቅና ለማሳየት 
ያህል ምዝገባ የተደረገባቸው ወይም ማመልከቻ 
የቀረበበት ጊዜና ጂኦግራፊያዊ ክልል፤ የመብት 
ማስከበር ጥያቄን በተመለከተ ስኬት መኖሩን 
የሚያሳይ መረጃ በተለይ የንግድ ምልክቱ በሚገባ 
ታዋቂ ስለመሆኑ አግባብ ባላቸው ባለሥልጣኖች 
የተሰጠ ማስረጃ እና ከምልክቱ ጋር በተያያዘ 
ያለው ዋጋ አግባብነት ያለው የህብረተስብ ክፍል 
ማንነት በእያንዳንዱ ልዩ ጉዳይ እየተለየ የሚወሰን 
ይሆናል።  

ስለዚህ የንግድ ምልክቱ የዋለባቸውን 
ዕቃዎች ወይም አገልግሎቶች ሸማቹ ህብረተሰብ፣ 
በስርጭት መስመር ላይ ተዋናኝ የሆኑ ሰዎች 
ወይም በንግድ ማዕቀፉ ውስጥ ተዋናኝ የሆኑ 
ሰዎች አግባብነት ላለው የህብረተሰብ ክፍል 
ጥቂት ማሳያዎች ሲሆኑ፤ ሆኖም የንግድ ምልክቱ 
በአንደኛው የህብረተሰብ ክፍል ብቻ መታወቅ 
በቂ ሆኖ ይወሰዳል።   

በጋዜጣው ሪፖርተር

ዩክሬን እና ሩሲያ የጥቁር ባህሩን የእህል ኤክስፖርት 
ስምምነት እንዲያራዝሙ ተመድ አሳሰበ፡፡ ከሩሲያ 
የሚገኘው እህል እና ማዳበሪያም ወደ ዓለም አቀፍ 
ገበያ መድረሱን ለማረጋገጥ የተደረሰው ስምምነት 
እንዲተገበርም ጥሪ አቅርቧል፡፡

ድርጅቱ ከሰሞኑ እንዳሰሰበው በተመድ አመካኝነት 
ዩክሬን በጥቁር ባህር እህል ወደ ውጭ ኤክስፖርት 
እንድታደርግ የሚያስችለው ስምምነት እንዲራዘም 
አሳስቧል፡፡ ስምምነቱ ታድሶ ከህዳር አጋማሽ በኋላ 
መቀጠሉ ለአለም የምግብ ዋስትና አስተዋጽኦ ይኖረዋል 
ብሏል፡፡

ከሩሲያ የሚገኘው እህል እና ማዳበሪያም ወደ 
ዓለም አቀፍ ገበያ መድረሱን ለማረጋገጥ የተደረሰው 
ስምምነት ሙሉ በሙሉ እንዲተገበርም አሳስቧል።

የተመድ ቃል አቀባይ ስቴፋን ዱጃሪች በሰጡት 
መግለጫ “ይህንን ማድረጋችን አስቸኳይ የምግብ 
ዋስትናን ለመላው አለም አስተዋፅኦ ለማድረግ እና ይህ 
አለም አቀፍ የኑሮ ውድነት በቢሊዮን የሚቆጠሩ ሰዎችን 
እያደረሰ ያለውን ስቃይ ለመቅረፍ አስፈላጊ መሆኑን 
እናሳስባለን” ብለዋል።

በፈረንጆቹ ሀምሌ 22 በተደረገው ስምምነት 
ዩክሬን በየካቲት 24 ቀን ሩሲያ ጎረቤቷን በወረረችበት 
ጊዜ የቆመውን የጥቁር ባህር እህል እና የማዳበሪያ 
ኤክስፖርት እንደገና መጀመር ችላለች። የዩክሬን 
ኤክስፖርት ስምምነት መጀመሪያ ላይ ለ120 ቀናት 
ተስማምቷል።

ተመድ ስምምነቱን ለአንድ አመት ለማራዘም 
እና በዩኤን፣ ቱርክ፣ ሩሲያ እና የዩክሬን ባለስልጣናት 
መርከቦች ላይ የጋራ ቁጥጥርን ለማቃለል እየሰራ 
መሆኑን ገልጿል፡፡

ዩክሬን እና ሩሲያ የጥቁር ባህሩን 
የእህል ኤክስፖርት ስምምነት 
እንዲያራዝሙ ተመድ አሳሰበ

በጋዜጣው ሪፖርተር

የስዊድንና ፊንላንድ የኔቶ አባልነት በቱርክ እና 
ሀንጋሪ ምክንያት መቆሙ ተነገረ፡፡

ኔቶን በአባልነት ለመቀላቀል ሁሉም ሀገራት የግድ 
በሀገራቸው ህግ አውጪ ምክር ቤት ማጽደቅን እንደ 
ግዴታ ተጥሏል፡፡

ዩክሬን የሰሜን አትላንቲክ ቃልኪዳን ጦር ወይም 
ኔቶን እቀላቀላለሁ ማለቷን ተከትሎ ከሩሲያ ጋር በቀጥታ 
ጦርነት ከጀመሩ ስምንት ወራት ሞልቶታል።

ይሄንንም ተከትሎ በአውሮፓ ህብረት ስር ያሉ 
ነገር ግን የኔቶ አባል ያልሆኑ ሀገራት ሩስያን በመፍራት 
ኔቶን በአባልነት ለመቀላቀል በርካታ ሀገራት ጥያቄ 
አቅርበዋል።

ስዊድን እና ፊንላንድ የመጀመሪያውን የኔቶ አባልነት 
መስፈርት ካሟሉ ሀገራት መካከል ዋነኞቹ ሲሆኑ ኔቶን 
ሙሉ ለሙሉ ለመቀላቀል ግን የአባል ሀገራቱን ይሁንታ 
ማግኘት አለባቸው።

በዚህም መሰረት ከ30ዎቹ የኔቶ አባል ሀገራት 
መካከል ቱርክ እና ሀንጋሪ እስካሁን የሁለቱን ሀገራት 
የኔቶ አባልነት አልተቀበሉም፡፡

የሁለቱ ሀገራት መሪዎች ስዊድን እና ፊንላንድ 
የኔቶ አባል እንዲሆኑ በቃል ደረጃ ቢቀቡሉም እስካሁን 
በሀገራቸው ህግ አውጪ ምክር ቤት እንዲጸድቅ 
እንዳላደረጉ ዩሮ ኒውስ የዘገበው፡፡ ይሄንንም ተከትሎ 
የፊንላንድ እና ስዊድን የኔቶ አባልነት ጥያቄ ሳይሳካ የቀረ 
ሲሆን ቱርክ እና ሀንጋሪ ከሁለቱ ሀገራት የሚፈልጓቸው 
ጉዳዮች መኖራቸው ዘገባው ጠቁሟል።

ቱርክ በበኩሏ በፊንላንድ ላይ ጥያቄ ባይኖራትም 
ስዊድን ግን በአንካራ በሽብርተኝነት የተፈረጀው 

የስዊድንና ፊንላንድ የኔቶ አባልነት 
በቱርክ እና ሀንጋሪ ምክንያት 

መቆሙ ተነገረ

ለኩርድ ነጻ አውጪ ፓርቲ አባላት ድጋፍ ታደርጋለች 
በሚል ክስ አቅርባለች።

ከዚህ በተጨማሪም አሜሪካ ቱርክ F-16 የተሰኘው 
የዋሸንግተን ዘመናዊ የጦር መሳሪያን እንዳትታጠቅ 
የተጣለባት ማዕቀብ ካልተነሳ የስዊድንን የኔቶ አባልነት 
እንደማታነሳ ገልጻለች።

ሀንጋሪ በበኩሏ በይፋ የስዊድን እና ፊንላንድን 
የኔቶ አባልነት ጥያቄ እንደማትቃወም በፕሬዝዳንት 
ኦርባን በኩል ብታሳውቅም በብዙ ምክንያቶች ሰበብ 
ጥያቄውን በሀገሯ ምክር ቤት ልታጸድቅ አልቻለችም 
ተብሏል።

ይህ በዚህ እንዳለ ግን ቱርክ እና ሀንጋሪ የሩሲያ 
ወዳጅ ሀገር መሆናቸው የስዊድን እና ፊንላንድን የኔቶ 
አባልነት እንዳያጸድቁ ሳያደርጋቸው እንዳልቀረ ዘገባው 
ጠቁሟል።

ነፃ ሃሳብ
ፖለቲካ እና ልዩ ልዩ 

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ 
የደቡብ ኤፍ ኤምን ከባልደረቦቻቸው ጋር በመሆንም አቋቁመዋል።በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት 
አገልግለዋል። ከአአዩ በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ 
እያሉ ባጋጠማቸው ድንገተኛ ህመም ተስተጓጉሏል። ጥልቅ ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት 
ይታወቃሉ።

ሽብርተኛው  ትህነግ ዛሬም ጣዕረ ሞት ላይ ሆኖ፤ 
ጉድጓዱ ተምሶ ፣ ልጡ ተርሶ ፤ ምላሱ አልሞተም። 
የመጨረሻዋን ህቅታ ለኑዛዜና ለንስሀ ሊጠቀምባት ሲገባ 
በየአቅጣጫውና ከተለያየ ምንጭ የውሸት መዓት እየነዛ 
ይገኛል። የተካነበትንና ጥርሱን የነቀለበትን ውሸት በጀ 
ብሎ ተያይዞታል። የደቡብ አፍሪካው ውይይት ከመጀመሩ 
የተኩስ አቁም ስምምነት ተደረሰ፤ ወልቃይትና ጠገዴ 
እንዲመለሱ ተወሰነ ከሚለው አንስቶ፤ ትግራዋይ ላይ ዘር 
ማጥፋት እየተፈጸመ ነው፤ የኢትዮጵያ ጦር ከኤርትራ ጋር 
ሆኖ ወረረን ፤ ወዘተረፈ የሚሉ የውሸት ፍላጻዎችን ሌት 
ተቀን እያንበለበለ ነው።

እነ ማርቲን ፕላው ፣ ከአለማቀፍ ሚዲያውና ተቋማት 
ጋር በመናበብ የትህነግ ውሸት እያራገቡ ነው ። አንቶኒ 
ብሊንከን ፣ ሊንዳ ቶማስ ፣ ማይክል ሀመርና የአውሮፓ 
አጋሮቻቸው እነ የአለም ባንክን ጨምሮ ጫናቸውን 
ያጎርፉታል። በሰሞነኛው የፕሪቶሪያ ውይይት*(ድርድር 
ላለማለት ነው፤)በመንግስታቱ ድርጅት የአሜሪካ 
አምባሳደር በቲዊተር ገጻቸው ያስተላለፉትን ማስፈራሪያና 
ዛቻ የምናስታውሰው ነው።

ሌላው በጣም የገረመኝ የአፍሪካ ኮሚሽን ሊቀመንበር 
ሙሳ ፋቂ መሐመት፤ በካናዳው ጠቅላይ ሚኒስትር 
ጄስቲን ቱርዶ ለይፋዊ የስራ ጉብኝት ተጋብዘው ካናዳ 
ከመግባታቸው ፤ የአሜሪካ የውጭ ጉዳይ ሚኒስትር አንቶኒ 
ብሊንከን ተከታትለው ካናዳ በመግባት ከመሐመት ጋር 
ተገናኙ። ይህ መቼም በአጋጣሚ የሆነ አይደለም። አሜሪካ 
ኢትዮጵያ ላይ ጫና ለመፍጠር የሄደችበትን ርቀት ቁልጭ 
አድርጎ ያሳያል። ማይክል ሀመር ራሳቸውን ከታዛቢነት ወደ 
ዛኛው ወገን አካልነት የቀየሩበትን አግባብ ልብ ይሏል። ወደ 
ተነሳሁበት የሽብርተኛው ሕወሓት የማያልቅ ውሸት ስመለስ 
ክቡር ጠቅላይ ሚኒስትር በአንድ ወቅት በማህበራዊ ትስስር 
ገጻቸው ባስተላለፉት መልዕክት ልነሳ።

“የውሸት ጀንበር ሲጠልቅ የሤረኞች ወጥመድ 
ይበጠሳል”ነበር ያሉት። ይህ መልዕክት ቢተነተንና ቢተረጎም 
ራሱን የቻለ ዳጎስ ያለ ስንክሳር ይወጣዋል። አሸባሪው 
ሕወሓት ቁጥሩ ቀላል ያልሆ ትግራዋይንም ሆነ አለማቀፍ 
ማህበረሰቡን ከጎኑ ያሰለፈው በውሸት በተለወሰው የቁጭት 
ትርክትና ሀሰተኛ መረጃ ነው ። ለትግራዋይ ሊያጠፉህ ነው 
፤ ሊውጡህ ነው ፤ ጠላቶችህ ከበቡህ መጡብህ እያለ 
እየቀሰቀሰ ለሰብዓዊ ጋሻነት ከመጠቀም አልፎ ከእነልጆቹ 
እየማገዱት ነው። 

ከተቀረው ኢትዮጵያዊ አቆራርጠው አግተው 
ለማይጠረቃ ፖለቲካዊ ጥቅማቸው ምስ እያደረጉት 
ነው። ለምዕራባውያን ደግሞ የዘር ማጥፋት ወንጀል 
ተፈጸመብን ፣ ሕዝባችን ሆን ተብሎ እንዲራብ ተደረግ ፣ 
በመድሀኒት እጦት አለቀ ፣ ተደፈረ ፣ ተዘረፈ ፣ ወዘተረፈ 
በሚል የበሬ ወለደ ውሸት ከጎኑ ያሰልፋል።ሆኖም ጠቅላይ 
ሚኒስትሩ እንዳሉት የውሸት ጀምበር ሲጠልቅ ትግራዋይን 
ያጠመደው የአሸባሪው ወጥመድ ይበጠስና ትግራዋይ 
አርነት መውጣታቸው ሩቅ አይሆንም። በትግራይ ከተሞች 
ውጊያ ላለማካሄድ ተገቢውን ጥንቃቄ እያደረገ ወደፊት 
እየገሰገሰ ነው።

 ሰሞኑን በፍጹም ወታደራዊ ዲስፕሊንና በጥንቃቄ ነጻ 
ባወጣቸው ከተሞች ከተራበው ትግራዋይ ጉሮሮ እየቀማ 
ለሰራዊቱ ስንቅ እንዲሆን ከዝኖት የነበረውን የምግብ 
እህል ከማከፋፈሉ ባሻገር ተጨማሪ ዕርዳታ ለማድረስ 
እየሰራ ነው። ከሕዝብ ጋርም በመወያየት እያረጋጋ ሲሆን፤ 
በሽብርተኛው ተቋርጠው የነበሩ ማህበራዊና ኢኮኖሚያዊ 
ተቋማትን በአጭር ጊዜ ውስጥ ለማስጀመር እየተጋ ነው። 
ሆኖም ዛሬም እነ አሜሪካና ተቋሞቻቸው የሽብርተኛውን 
ነጭ ውሸት እንደ ገደል ማሚቶ እያስተጋቡት፤ እንደ 

በቀቀን እምዕራባውያን አለማቀፉ ማህበረሰብ አለማቀፍ 
ሚዲያዎች እነ አመነስቲ ኢንተርናሽናል ሂውማን ራይትስ 
ዎች ወዘተረፈ ሀገራችንን እንደ ጎን ውጋት ቀስፈው የያዟት 
አሸባሪው ሕወሓት ላለፉት አራት አመታት በጭፍራው 
በምንደኛው በሎቢስቶችና በታሪካዊ ጠላቶቻችን ሌት 
ተቀን በተቀናጀና በተናበበ አግባብ በተነዛ የተዛባና ሀሰተኛ 
መረጃ ስለሆነ የውሸት ጀንበር ሲጠልቅ ምዕራባውያንንና 
አለማቀፍ ማህበረሰቡን ያጠመደው የአሸባሪው ሕወሓት 
ወጥመድ ሲበጠስ እውነታው ገሀድ ይወጣል።

 እኔም ለዚህ ነው የጠቅላይ ሚኒስትርን አባባል ከታላቅ 
ይቅርታ ጋር ወደራሴ ወስጄ”የውሸት ጀምበር ስትጠልቅ ፣ 
የኢትዮጵያ ጸሐይ ትወጣለች !?”ያልሁት። አዎ ሀቃችንንና 
ፍትሐችንን ታቅፈን አጨብጭበን እንድንቀር ያደረገችን 
የከሀዲው ጀምበር ላትመለስ ትጠለቃለች። እየጠለቀችም 
ነው። አለምም ዘግይቶም ቢሆን እውነቱን ያውቀዋል።እንደ 
አሸባሪው ትህነግ  በሕዝብ እና በሀገር ላይ አይን ያወጣ 
ክህደት የፈፀመ ዋሾና መልቲ ስብስብ በዲያጎን ፋኖስ እግር 
እስኪቀጥን ከአጽናፍ እስከ አጽናፍ ቢፈለግ አይገኝም፡፡ 

በውሸት እንደሱ ጥርሱን ነቅሎ የጎለመሰ ድርጅት 
የለም።  ውሸት ፣ ሴራ ፣ ክህደት ፣ ሌብነት ፣ ጭካኔና ተንኮል 
ለህልውናው እንደ ደም ስርና ልብ ናቸው ። ያለውሸትና 
ግጭት ውሎ ማደር አይችልም። ሕዝብን ሀገርን ብቻ 
አይደለም ራሱን ሳይቀር የሚዋሽ መርህ የሚባል ነገር 
ያልፈጠረበት መርገም ነው። ገና ከጅምሮ በ1967 ዓም 
ትግል ሜዳ የወረደው በሀሰተኛና የተሳሳተ ትርክት ድቡሽት 
ላይ በተቀለሰ ሰቀላ ስር ዶልቶ ነው። የ47 አመታት ባተሌና 
አጥፍቶ ጠፊ ታሪኩ በውሸት ብዕር የተከተበ ነው። የሕግ 
የበላይነትን ለማረጋገጥ ከአሸባሪው የትህነግ ጁንታ ጋር 
ተገደን የገባንበት ትንቅንቅ በአውደ ግንባር ብቻ የተወሰነ  
አይደለም የሚባለው ከዚህ ታሪካዊ ዳራና ተፈጥሮአዊ 
ባህሪው በመነሳት ነው።

አዎ ጦርነቱና ዘመቻው በእፉኝቱ ትህነግ ስፖንሰር 
ከሚደረገው ተልኮና ስምሪት ከሚሰጠው ዲጂታል ወያኔ 
ህልቁ መሳፍርት ከሌለው የሀሰት መረጃና ሆን ተብሎ 
ከተዛባ መረጃ እና የሴራ ኀልዮት ጋር ነው። ይህ የከሀዲና 
የሌባ ስብስብ ከ27 አመታት ፈላጭ ቆራጭ አገዛዝ በኋላ 
በህዝባዊ አመጽና በለውጥ ኃይሉ ከመንበሩ ከተፈነገለ 
በኋላ በመማጸኛ ከተማው መቀሌ መሽጎ 24 ሰዓት የውሸት 
፣ ሆን ተብሎ የተዛባና የሴራ ኀልዮትን ፍላጻ እያንበለበለ 
ይገኛል። ባለፉት አራት አመታት ብቻ ወደ 1000 የሚጠጉ 
ኦፊሴላዊ ሀሰተኛ መግለጫዎችን አውጥቷል። በዚህም 
በሀገሪቱ ግጭቶች ተቀስቅሰዋል። ንጹሐን ተገድለዋል። 
ወልደው ከብደው ከኖሩበት ቀዬ ተፈናቅለዋል። በሀገራችን 
ላይ የጫና ናዳ ወርዷል። እየወረደም ነው።

ጥቅምት 24 ቀን ፣ 2013 ዓም በሰሜን ዕዝ ላይ 
ለማየት የሚዘገንን ለመስማት የሚሰቀጥጥ ግፍ በስግብግቡ 
የትህነግ ከሀዲ ቡድን መፈጸሙን ተከትሎ መንግስት የሕግ 
የበላይነትን ለማስከበር ሲንቀሳቀስ እና ተገዶ ወደ ጦርነት 
ሲገባ የትህነግ የፕሮፓጋንዳ ወናፍ በተናበበና በተቀናጀ 
አግባብ በማህበራዊና መደበኛ ሚዲያ የሀሰትና የተዛባ 
መረጃውን እያራገበ ይገኛል። ጦርነቱን እራሱ ለኩሶ እያለ 
የተወረርሁ ድቤውን ይደልቃል ። 

ሶስት ሳምንት ባልሞላ ጊዜ ለዛውም በውድቅት 
ሌሊት ሰራዊቱ ላይ ክህደት ፈጽሞ አጥቅቶና የሀገሪቱን 
80 በመቶ ከባድ መሳሪያ ዘርፎ ድባቅ ተመቶ ከፍተኛ 
ፖለቲካዊና ወታደራዊ መሪዎቹን አጥቶ ምላሱ ግን የሌለ 
ግዳይ ከመጣል አልቦዘንም ። ዛሬም አይጥ ጉድጓዱ ገብቶ 
እንደ ቅጠል አረገፍናቸው ይልና መልሶ የዘር ማጥፋት 
ተፈጸመብን እያለ እየየውን ያቀልጠዋል ። እዚህ ላይ 
ፍጥርጥሩን አበጥረው የሚያውቁት የዛን ጊዜው ሌተናል 

እስከ ጣዕር ሞት የዘለቀ የሽብርተኛው ውሸት
ጀኔራል የዛሬው ጄነራል አምባሳደር ባጫ ደበሌ “ሕወሓት 
ሞቶም ይዋሻል።” ያሉትን ማስታወስ የተገባ ነው። 

በማህበራዊም ሆነ በመደበኛ ሚዲያው ሀሰተኛው፣ 
የተዛባው ሆነ አሳሳቹ መረጃ የትየለሌ በመሆኑ ሕዝብ 
በአሰስ ገሰስ የመረጃ አረንቋ መዋጡን ለማረጋገጥ የትህነግ 
ምንደኛ የፕሮፓጋንዳ ጭፍራ ማህበራዊ ሚዲያውንና 
ዘርፎ ያቋቋመቸውን መደበኛ ሚዲያውን እንዴት በውሸት 
እንዳጥለቀለቀው መመልከትና መረዳት ይቻላል። ከጦርነቱ 
ይልቅ የመረጃ አውደ ውጊያው አየሩን ፣ ምድሩንና መልካው 
ብቻ ሳይሆን ቨርቹዋል የሆነውን ዲጂታል አለምንም 
አዳርሶታል፡፡ አብዛኛው ኢትዮጵያዊ የሴረኛውን የትህነግ 
ወታደራዊ ቡድን ውሸትና ቅጥፈት ጠንቅቆ የሚያውቀው 
ቢሆንም ጥቂት የዋሆችን ማቄሉና ማሞኘቱ አልቀረም። 
ከዚህ አልፎ ማሸበሩና ማደናገሩ አልቀረም። 

 አሸባሪው ትህነግ  በሒትለሩ ጆሴፍ ጎብልስ “ውሸት 
ሲደጋገም እውነት ይሆናል” በሚል ቀመር ለሚነዛው 
ሀሰተኛ ፕሮፓጋንዳ የሴራ ኀልዮትን ፣ ሚስ ኢንፎርሜሽን 
እና ዲስ ኢንፎርሜሽን አንሰላስሎ እየተጠቀመ ይገኛል። 
ሚስ_ና_ዲስ ኢንፎርሜሽን ተመሳሳይ ትርጉም ያላቸው 
ስለሚመስል እየተተካኩ ጥቅም ላይ ሲውሉ ይስተዋላል። 
ብያኔአቸው ግን ለየቅል ነው። 

ሚስ ኢንፎርሜሽን የተሳሳተ ወይም አሳሳች መረጃ 
ሲሆን ዲስ ኢንፎርሜሽን ደግሞ እውነትን ለመሸፋፈን 
ወይም የሕዝብ አስተያየት ላይ ተዕጽኖ ለማሳደር ሆን 
ተብሎ የሚነዛ የሀሰት መረጃ ነው። እፉኝቱ ትህነግ 
በፕሮፓጋንዳ ጭፍራው አማካኝነት ስልጣን ላይ እያለም 
ሆነ ከተፈነገለ በኋላ አሳሳች ፣ እውነት የሚያጠየም እና 
የሴራ ኀልዮትን እያዛነቀ ሌት ተቀን እየባዘነ ይገኛል። በተለይ 
በሰሜን ዕዝን አረመኔያዊ ክህደት መፈጸሙን ተከትሎ 
መንግስት ሉዓላዊነትን ለማስከበር ከወሰነበት ደቂቃ 
አንስቶ እስከዚች ደቂቃ ድረስ ምን አልባት በየዕለቱ በአስር 
ሺህዎች የሚቆጠሩ ሀሰተኛ ፣ እውነትን የሚበርዙና የደባ 
መረጃዎችን በተቀናጀና በተናበበ መንገድ በማህበራዊና 
በመደበኛ ሚዲያ እያንበለበለ ይገኛል።

በጀግናው የጥምር ኃይል በቀናት አውደ ውጊያ ድባቅ 
ሲመታ ያለ የሌለ ጊዜውን ፣ ጉልበቱንና የዘረፈውን ሀብት 
ለፕሮፓጋንዳ ማሽነሪው እያዋለው ይገኛል።የሚያሳዝነው 
አሸባሪው ሕወሓት የፖለቲካ ትርፍና ጥቅም እስካገኘበት 
ድረስ ምንም አይነት ዋጋና መስዋዕትነት ይከፈልለት 
ስህተቱን ከማመን ይልቅ አይኑን በጥሬ ጨው ታጥቦ 
መዋሸትን የሚመርጥ ከሀዲ ነው።

ለ17 አመቱ ትጥቅ ትግል ከ60 ሺህ በላይ የትግራይ 
ወጣቶች ሞተዋል። ቁጥራቸው ከዚህ የማያንስ አካል 
ጉዳተኛ ሆነዋል። በኢትዮ ኤርትራ ጦርነት ከ70ሺ  በላይ 
ዜጎች ተሰውተውና ተቀራራቢ ቁጥር ያላቸው ለአካል ጉዳት 
ተዳርገው ትህነግ ግን ህይወትና አካል ለገበሩለት ትግራዋይና 
ሌሎች ዜጎች በትንሹ ሊታመንላቸው አልቻለም። አሁንም 
ለዕብሪቱና ለዘረኝነቱ ልጆቻቸውን ከጉያቸው እየነጠቀ 
እየማገደ እውነትን ለመናገር አይናቸውን ለማየት ድፍረት 
የለውም። 

እንደ መቋጫ
እውነተኛ መረጃን ተደራሽ በማድረግ የተጋነኑና 

በማህበረሰቡ ዘንድ ሽብር የሚለቁ መረጃዎችን መከላከል 
ይቻላል፡፡ መንግስትም ሆነ ባለድርሻ አካላት ወቅታዊና 
እውነተኛ መረጃዎችን ከስር ከስር የማድረስ ኃላፊነት 
አለባቸው፡፡ እግረ መንገድ ሕዝብን ካልተገባ ውዥንብር 
መከላከል ይቻላል፡፡ ዳሩ ግን ትክክለኛ መረጃን የማድረስ 
ጉዳይ ለአንድ ወገን የሚተው ጉዳይ ሳይሆን የሁሉንም 
ኃላፊነት የሚጠይቅ መሆኑ ሊጤን ይገባል፡፡ 

አንድ መረጃ ከማጋራት ወይም ከመለጠፍ በፊት 

ትክክለኛነቱን ማረጋገጥ ይሁን ለሌላ ተግባር በምንጭነት 
ከመጠቀም በፊት ከሌሎች ምንጮች ጋር ማመሳከር 
የተቀናጀ ጥረትና ቁርጠኝነት ይጠይቃል፡፡ በሀሰተኛ መረጃ 
መወናበድ የለበትም። ይህ እንዳይሆን ግን መንግስት 
ወቅታዊ መረጃ የመስጠት ግዴታ አለበት። 

የተለያዩ ማህበራዊ ሚዲያዎችን የምንጠቀም ሰዎች 
ስለምናጋራው ጹሑፍ ፣ ምስልና ድምፅ ቆም ብለን ማሰብ 
፣ ለዋቢነት ፣ ለአጋዥነት ስለምንከፍተው ድረ ገፅ ፣ ጦማር 
ታማኝ ምንጭ መሆን አለመሆን ማጣራት በማስከተል 
አስተያየት ( ኮሜንት ) ከመስጠታችን በፊት ማውጣት 
፣ ማውረድና ማመዛዘን ይጠበቅብናል ፡፡ ይህን ማድረግ 
ከቻልን ሀሰተኛ ፣ የተዛባና የጥላቻ መረጃ ዘርጋፊዎችን ፣ 
ነዥዎችንና ለፋፊዎችን በሒደት ማስቆም እንችላለን፡፡

መንግስት የሕግ የበላይነትን ለማስከበር ከወሰነ በኋላ 
ሁሉም ኢትዮጵያዊ ያለ ልዩነት ከጎኑ ከመቆሞ ባሻገር 
በቢሊዮን የሚቆጠር ገንዘብ እና ግምቱ ቀላል ያልሆነ 
የአይነት ድጋፍ በማድረግ ደጀንነቱን እንዳረጋገጠው ሁሉ 
በውጭም በአገር ቤት ያሉ ዜጎች በተወሰነ ደረጃ የዲጂታል 
ወያኔን ፕሮፓጋንዳ እየመከቱ ቢሆንም ፤ እውነትን 
ይዞና ተገዶ ወደ ጦርነት እንደገባ ሀገርና ሕዝብ ለዛውም 
ከትህነግ ጋር ለሚደረግ የጸረ ፕሮፓጋንዳ ትግል ሁሉም 
ዜጋ በተቀናጀና በተናበበ አግባብ ሊንቀሳቀስና ጀግናው 
የመከላከያ ሰራዊትና ሚሊሻ በጦር ግንባር ያስመዘገበውን 
አንጸባራቂ ድል እኛ በእሱ መስዋዕትነት በሰላም እየኖርን 
በእጅ ስልካችንና በኮምፒውተር ቁልፎች የምንደኛውንና 
የቅጥረኛውን የዲጂታል ወያኔ ጭፍራ ፕሮፓጋንዳ መክተን 
የፕሮፓጋንዳ አውደ ውጊያውን ማሸነፍና የጀግናው 
ሰራዊታችንን አኩሪ ድል መደገምና ማህበራዊም ሆነ 
መደበኛ ሚዲያውን በሀገር ፍቅር ሱናሚና በአርበኝነት 
ማጥለቅለቅ ይጠበቅብናል።

 ለሀገራችን ሁላችንም አምባሳደር ፣ ጋዜጠኛና 
ሕዝብ ግንኙነት ነንና። ይህ ዘርፈ ብዙ ጦርነት በድል 
እስኪደመደም ሁላችንም የእውነት ፣ የፍትህና የሉዓላዊነት 
ሰራዊት መሆን አለብን ። ለዚህ ክቡር አላማ የህይወት 
መስዋዕትነት ብንጠየቅ እንኳ ወደ ኋላ የማንል ጊዜያችንን፣ 
እውቀታችንንና ገንዘባችን ሰውተን የድሉ ተቋዳሽ መሆን 
ይጠበቅብናል።

እዚህ ላይ ሳላነሳ የማላልፈው መንግስት ጊዜ ሳያጠፋ 
የተጣራ መረጃ ለሀገር ውስጥና ለውጭ ሚዲያዎች 
የሚያደርስ ፤ “የአስቸኳይ ጊዜ አዋጅ የመረጃ ማጣሪያ፤ “ 
ማቋቋሙ የዲጂታል ወያኔን ፕሮፓጋንዳ በተወሰነ ደረጃ 
መመከትና በአለማቀፍ ማህበረሰቡና በምዕራባውያን ዘንድ 
የነበረውን ብዥታ ለማጥራት መንቀሳቀሱ ይበል የሚያሰኝ 
ሆኖ መረጃ የማጣራቱ ተግባራ ለዚህ አካል ብቻ ሳይሆን 
ሁሉም የመንግስት ሚዲያ መረጃ የማረጋገጫ / ፋክት ቼክ / 
ክፍል ሊያደራጅ ይገባል።

 በዘመነ ማህበራዊ ሚዲያ ሚሰና ዲስ ኢንፎርሜሽንና 
እና የሀሰት ዘገባን ተከታትሎ ማምከን የሚቻለው 
እውነትን የማጣሪያና የማረጋገጫ ራሱን የቻለ ክፍል 
ሲኖር ነውና። ዜጋውም የዚህ አካል ሊሆን ይገባል። 
ከዚህ ጎን የሕዝቡንየሚዲያ ግንዛቤ media literacy 
ለማሳደግ የሚያግዙ ስራዎች ሊሰሩ ይገባል። በመንግስት 
ሚዲያዎች ላይ አጥቶት የነበረውን አመኔታ ለመመለስ 
ብዙ ስራ ይፈልጋል። ሌላው መንግስት ግትርነቱን ትቶ 
ሎቢ ሊቀጥር ይገባል። የሕዝብ ግንኙነትና የገጽታ ግንባታ 
ስራ ያለ ሎቢስት አንዲት ጋት ፈቀቅ እንደማይል ሰሞኑንም 
እየታዘብን ነው።

ሀገራችን ኢትዮጵያ በጀግኖችና እውነተኛ ዜጎች 
ታፍራና ተከብራ ለዘላለሞ ትኑር !

አሜን።

ስፖርት

የቤለር ሜዳ አዲሱ ገፅታ፣

ቦጋለ አበበ

ባለፈው ሐሙስ በጠቅላይ ሚኒስትር ዐቢይ 
አሕመድ አነሳሽነት የተለያዩ ባለድርሻ አካላትን 
በማሳተፍ በአዲስ መልኩ የተገነባው 15 ሜዳ በአራዳ 
ክፍለ ከተማ  ተመርቆ ለአገልግሎት ክፍት በመሆኑ 
ይታወቃል።   ጠቅላይ ሚኒስትሩ ሜዳውን እንደ አዲስ 
ለማሰራት ሌሎችን አነሳስተው ምርቃቱም ላይ የተገኙት 
ይህ ሜዳ ከሌሎች የተለየ ምን ቢኖረው ነው የሚሉ 
ጥያቄዎች መነሳታቸው አልቀረም።   

ሜዳው ቀበና አካባቢ የሚገኘው በተለምዶ «የቤሌር 
እግር ሜዳ ነው»። «ይህ ስፍራ ብዙዎቻችን ከምናስበው 
በላይ ታዋቂና አንጋፋ እግር ኳስ ተጫዋቾችን አፍርቷል። 
ነገር ግን  ለበርካታ ጊዜያት ተረስቶ የቆሻሻ መጣያ ሆኖ  
ነበር። የአካባቢው ታዳጊዎችም ማዘውተሪያ ስፍራ 
አልነበራቸውም።   የ15 ሜዳና አካባቢው የጤና እግር 
ኳስ ማህበር ይህን ለስፖርት ማዘውተሪያነት ምቹ 
ያልሆነ ስፍራ እንደሌሎቹ ማዘውተሪያዎች ለግንባታ 
እንዳይውል ከመታገል ጀምሮ ምቹ ያልነበረውን ሜዳ 
አፅድተው ለብዙ ወጣቶች መዋያ በማድረግ ረገድ ትልቅ 
ሚና ተጫውተዋል።   

ሜዳው የነበረውን የቀድሞ ስም ለመመለስ፣ ጤናን 
መሰረት አድርጎ ስፖርትን ከማበረታታት ባለፈ ለታዳጊ 
ወጣቶች ተስፋ የሚፈነጥቁ ስራዎችን በመስራትም 
ተመስጋኞች ናቸው።   ዛሬ ይህ ሜዳ ደረጃውን በጠበቀ 
መልኩ በአርቴፊሻል መጫወቻ ሜዳ አጊጦ የተለየ ውበት 
ተላብሳል።   የቤሌር ሜዳ ከዚህ ቀደም ለኢትዮጰያ 
እግር ኳስ ያበረከተው አስተዋ ከፍተኛ እንደመሆኑ 
ይህን ክብርና ውብ ገፅታ ማግኘቱ ቢያንሰው እንጂ 

አይበዛበትም።   ለብዙ ዓመታት «የቆሻሻ መጣያ እና 
መፀዳጃ» ሆኖ የአካባቢውን ሰው ለጤና ችግር ሲያጋልጥ 
የቆየው ይህ ሜዳ በጤና ማህበሩ የተሻለ ስፍራ ሆኖ 
ቆይቷል። ዛሬ የተላበሰው አዲስ ገፅታም ሜዳው በታሪክ 
ያፈራቸውን እውቅ ተጫዋቾች በስፖርት ማህደር 
አምዳችን ከብዙ በጥቂቱ እንድናስታውስ አድርጎናል።   

አሰልጣኝ ንጉሴ ገብሬ
አስረኛው የአፍሪካ ዋንጫና በ1974 በሊቢያ 

በተዘጋጀው 13ኛው የአፍሪካ ዋንጫ ላይ ኢትዮጵያ 
እንድትሳተፍ ያስቻሉ ተጠቃሽ ተጫዋቾችን አገራችን 
አፍርታለች። ለኢትዮጵያ እግር ኳስ ውለታ ከሰሩት 
ተጫዋቾች መካከልም መንግስቱ ወርቁ፣ ይድነቃቸው 

ተሰማ ንጉሴ ገብሬ 
በቀዳሚነት የሚጠሩ 
ናቸው። በእነዚህ ሁለት 
የመጨረሻዎቹ የኢትዮጵያ 
የአፍሪካ ዋንጫ ተሳትፎ 
ከፍተኛ ሚና ከነበራቸው 
ውስጥ አንዱ የሆነው 
የቀድሞ የኢትዮጵያ 
ብሔራዊ ቡድን 
ተጫዋችና አሰልጣኝነት 
ንጉሴ ገብሬ በታሪካዊው 
«የቤሌር ሜዳ ላይ ኳስን 
ካንከባለሉት» ውስጥ 
የሚጠቀስ ነው።

በ 1 9 4 8 ዓ . ም 
የተወለደው ንጉሴ 

ገብሬ በአዲስ አበባ ቀበና አካባቢ ተወልዶ አድጓል። 
ለንጉሴ ስኬት ቤሌር ትልቅ ትርጉም ነበራት። እርሱም 
«በልጅነቴ እንደ ማንኛውም ታዳጊ ሰፈር ውስጥ እግር 
ኳስ እጫወት ነበር።   በትምህርት ቤት ቆይታዬም 
ኳስ ተጫውቻለሁ» በማለት በአንድ ወቅት ሲናገር 
ተደምጣል።   የንጉሴ የልጅነት የእግር ኳስ ጨዋታው 
የሚጀምረው በዚችሁ ሜዳ ላይ ነበር። ንጉሴ ለዋናው 
ብሔራዊ ቡድን ከ1967 እስከ1983 ለ16 ዓመታት ያህል 
ተጫውቷል።

ባዩ ሙሉ
ሌላኛው በቤሌር ሜዳ ተጫውተው ለስኬት ከበቁ 

ታዋቂ አግር ኳስ ተጫዋቾች ውስጥ ባዩ ሙሉ ተጠቃሽ 

ዕለተ ሰንበት 

ለልጆች

 ጽጌረዳ ጫንያው

ልጆች እንዴት ናችሁ፤ ትምህርት እንዴት ይዟችኋል? 
በደንብ እያነበባችሁ ነው አይደል? ከመጀመሪያው ጀምሮ 
ማንበብን ልምምድ ካደረጋችሁ ውጤታማ ትሆናላችሁ። 
ስለዚህም ጎበዝ ተማሪ ለመሆን ስታቅዱ ቅድሚያ ቦታ 
መስጠት ያለባችሁ ለንባብ ነው።  ዛሬ የተማራችሁትን ዛሬው 
ማንበብ ትልቅ ጥቅም አለው ።  እናም ዛሬ የተማራችሁትን 
ነገ አነበዋለሁ ማለት የለባችሁም።  ተጨማሪ ነገሮችን 
በማከልም አቅማችሁን ማጎልበት ይገባችኋል።  በተለይም 
ተሰጥኦዋችሁን የሚያጎለብቱላችሁ ነገሮች ለእናንተ ጠቃሚ 
ናቸውና ልምዳችሁ ልታደርጓቸው ይገባል።  

ልጆች ለረጅም ዓመት ቀርቶ የነበረው የስድስተኛ 
ክፍል ሚኒስትሪ ፈተና ዘንድሮ እንደሚጀመር ታውቃላችሁ 
አይደል? አዎ !እኔም ዛሬ ይዤላችሁ የመጣሁት በአዲሱ 
ስርዓተ ትምህርት ተፈታኝ የሆኑ  የስድተኛ ክፍል ተማሪዎችን 
ነው።  ስለዚህም ስለዝግጅታቸውና አዲሱን የትምህርት 
ስርዓት እንዴት እየተቀበሉት እንዳለ ይነግሩናል።  

ትምህርት ከተጀመረ ገና በወራት የሚቆጠር ጊዜ 
ስለሆነም የትምህርት አጀማመሩንና ለሌሎች ተማሪዎች ምን 
ማድረግ እንዳለባቸውም ይነግሩናልና እናንተ ተሞክሯቸውን 
ለመቅሰም በሚገባ አንብቡት።  

መጀመሪያ ያነጋገርናት ተማሪ ምህረት ግዛቸው ትባላለች።  
ከላይ እንዳልናችሁ የዘንድሮ የስድስተኛ ክፍል ተፈታኝ ናት 
የምትማረው ደግሞ ካራአሎ  ቅድመ መደበኛና አንደኛ ደረጃ 
ትምህርት ቤት ነው።  በትምህርቷ  በጣም ጎበዝና ከሌሎች 
ልጆች ጋር ማንበብ የምትወድ  ነች።  በትምህርት ቤት በተለያዩ 
ክበባት ውስጥ በመግባት ትሳተፋለች።  በዚህም በርካታ 
ለውጦችን በራሷ ላይ እንዳመጣች ትናገራለች።   በተለይም 
ክበባት ውስጥ መሳተፍ  ልዩ ተሰጥኦዋን እንድታውቅና  
እንድትቀጥልበት እንዳደረጋት ታስረዳለች።  

ልጆች ምህረት በጣም ጎበዝና የደረጃ ተማሪ ነች።  
የስድስተኛ ክፍል ተፈታኝ በመሆኗ ደግሞ የበለጠ ማንበብና 
መዘጋጀት እንዳለባት አምና ጠንክራ እያነበበች ትገኛለች።  

በተለይም የአጠናን ልምዷን ከፍ አድርጋ ከጓደኞቿ ጋር 
ጭምር ታነባለች።  ለዚህ ደግሞ የትምህርት ቤታቸው ምቹነት 
እንደተስማማት ታስረዳለች።  በተለይ የንባብ ፓርክ መኖሩ 
እንደፈለጋት ከጓደኞቿ ጋር በመሆን እንድትወያይ አግዟታል።  
ቤተ መጻሐፍት ገብቶ በሹክሹክታ ከማውራትም ታድጓታል።  
ስለዚህም ቤቷ ስትሄድ ብቻ ሳይሆን በእረፍት ጊዜዋ ጭምር 
ትምህርት ቤት ውስጥ ሆናም ነጻነት ኖሯት እንድታነብ 
ረድቷታል።  

ዛሬ የተማረችውን ዛሬ ታጠናለች፤ ለነገ የምትለውም 
የላትም።   ጎን ለጎን ለፈተና ያግዙኛል ብላ የምታስበውን 
አጋዥ መጸሐፍትም ታነባለች።  ለዚህ ደግሞ አዲሱ ሥርዓተ 
ትምህርት እንዳገዛትም ታነሳለች።  የትምህርቱ ዝግጅቱና 
የመማር ማስተማሩ ሥራ ብዙ ምቹ ሁኔታን የፈጠረላት 
እንደሆነም ታምናለች።  ከስር ከስር የሚሰጣቸውን  
ትምህርት በሶፍት ኮፒና በሀርድኮፒ ስለምታገኘው ለማንበብ 
ተመችቷታል።  

ምህረት በአዲሱ ስርዓተ ትምህርት ነገሮች እንደቀለሉም 

ትናገራለች።  ለአብነት አድርጋ ያነሳችልንም ታችኛው ክፍል 
ድረስ ወርዶ ማጥናትን ነው።   ‹‹አዲሱ የትምህር ስርዓት 
ለሁሉም በእኩል ደረጃ የተጀመረ ስለሆነ ያለንበትን የክፍል 
ደረጃ ብቻ እንድናነብና እንድንዘጋጅ ነው የሚያደርገው።  
ትምህርቱ ለክፍል ደረጃው በሚመጥን መልኩ የተዘጋጀ 
በመሆኑ ደግሞ ውጤታማ ተማሪ እንደሚያደርገን አምናለሁ›› 
ብላናለችም።   

ልጆች ምህረት ለእናንተ ምክሮችን መለገስ ትፈልጋለች።   
የመጀመሪያ ያደረገችውም  ትምህርታችሁን ከምንም በላይ 
አስቀድሙ የሚል ነው።  ምክንያቱም በእርሷ እምነት 
ትምህርት ማንኛውንም ነገር መለወጥ የሚችል ስለሆነ  ነው።   
ማንም ሰነፍ ሆኖ አልተፈጠረምና ጠንክራችሁ አንብቡ፤ ጎበዝ 
ለመሆንም ጣሩ ትላለች።  የመጠቀምና የመስራት ጉዳይ 
ልዩነቶችን ያመጣልና ሁልጊዜ አሸናፊ ለመሆን ትጉ ባይ ናት።  

ልጆች ምህረት መሆን የምትፈልገውም መምህር 
ነው።  ምክንያቷን ስታነሳም ማንኛውም ሙያ ያለመምህር 
መብቀልም ፤ መኖርም አይችልም ብላ ማመኗ ነው።  እናም 

ነው። በኢትዮጵያ እግር ኳስ አፍቃሪ ልብ ውስጥ ያለው 
ባዩ «የቤሌር ሜዳ» እድል ቀንቶት በታዋቂው የቅዱስ 
ጊዮርጊስ ታዳጊ ቡድን ለመጫወት በር ተከፍቶለታል።  
ባዩ የመጀመሪያውን የምሥራቅ አፍሪካ የታዳጊዎች 
ሻምፒዮና ለኢትዮጵያ ይዘው ከመጡ ተጫዋቾች 
መካከል አንዱ ሲሆን የርሱ ድርሻ ጉልህም ነበር። 
ከዚህም ሌላ ኬንያ ባዘጋጀችው «የሴካፋ ሻምፒዮና» ላይ  
ኮከብ ተጨዋች ሆኖ ለመመረጥም በቅቷል። የምሥራቅ 
አፍሪካ ውድድር ኢትዮጵያ ለመጀመሪያ ጊዜ ከአገር 
ውጪ በሩዋንዳ ዋንጫ ስታነሳ በፍፃሜው ጨዋታ 
ላይ የማሸነፊያዎቹን ሁለት ግቦች አስቆጥሯል። ባዩ 
ለቅዱስ ጊዮርጊስ ሁለት አመት በዋናው ክለብ ተሰልፎ 
ተጫውቷል።  የእግር ኳስ ህይወቱ ከማብቃቱም በፊት 
በቤልጂየም  አገር  ለረጅም ጊዜ ተጫውቷል። የቀበናዋ 
ቤሌር ሜዳም  ካበቀለቻቸው የአገር ባለውለታዎች 
ተርታ አሰልፋዋለች።

የቀድሞው ብሄራዊ ቡድን አሰልጣኝ እና 
በኢትዮጵያ ፕሪሚየር ሊግ በአሁኑ ሰአት ተሳትፎ 
የሚያደርገው መቻልን በማሰልጠን ላይ  የሚገኘው 
ዮሀንስ ሳህሌም በዚህች ታሪካዊ ሜዳ ላይ እግራቸውን 
ካሟሹ እውቅ የካስ ሰዎች አንዱ ሆኖ ይጠቀሳል።    
ጌቱ ተሾመ «ድክሬ»፣ ፓውሎስ ማንጎ የመሳሰሉቱ 
በትንሿ ሜዳ ላይ ኳስን ሲያንሸራሽሩ ነበር። የወደፊት 
እንጀራቸውንም የወሰነችው ይህቸው ሜዳ ነበረች። 
በቅርብ ጊዜም ይህቺ ታሪካዊ ሜዳ እንደ ቀድሞው 
ባይሆን እንኳን ለኢትዮጵያ ብሄራዊ ቡድን እና ለቅዱስ 
ጊዮርጊስና ሌሎች ታላላቅ ክለቦች የተጫወተው 
ናትናኤል ዘለቀን አፍርታለች።

 የቤለር ሜዳ ፍሬዎች

ጎበዞቹ  የስድስተኛ ክፍል የሚኒስትሪ ፈተና ተፈታኞች
ብቁ ተማሪዎችን አፍርታ ለአገሯ ማበርከት ትፈልጋለችና 
ሙያውን መርጠዋለች።  

እንደ ምህረት ሁላ በካራ አሎ ቅድመ መደበኛና 
መጀመሪያ ደረጃ ትምህርት ቤት የምትማረው ዮርዳኖስ ዳኜ  
ስትሆን፤ እርሷም የስድስተኛ ክፍል ተማሪ ናት።  በአዲሱ 
ስርዓተ ትምህርት የሚጀመረውን አገር አቀፍ የስድስተኛ 
ክፍል ፈተና ትወስዳለች።  ስለዚህም ገና ከአሁኑ ራሷን 
ለፈተናው እያዘጋጀች ነው።  በዋናነት ዝግጅቷን እያደረገች 
ያለችውም ፕሮግራም አውጥታ በማጥናት ነው።  ጎን ለጎን 
ባላት ጊዜ ቤተሰቧን ታግዛለች።  

አዲሱ የትምህርት ስርዓትን በጣም ወዳዋለች።  
ምክንያቱም በእርሱ ውስጥ አገሯን ማየት ጀምራለች።  
ስለውጪው ባህልና ወግ ሳይሆን ስለ አገሯ እየተማረች 
በመሆኑም ደስተዋ ወደር የለውም።  ምክንያቱም 
የማታውቀውን ባህል፤ ወግ  እያወቀች ነው።  አገር 
ወዳድነትን እየተማረችበት ነው።  በስነምግባር ዙሪያ 
የሚሰጡ ትምህርቶችም መኖራቸው ደስታን ፈጥሮላታል።  
ከሁሉም በላይ ግን ልዩ ተሰጥኦዋ አውቃ እንድትጓዝ እድልን 
ስለሰጣት ደስተኛ ናት።  

ልጆች በእነዮርዳኖስ ትምህርት ቤት ልዩ የመማር 
ማስተማር ሥራ መከናወኑም ለፈተና ዝግጅታቸው 
እጅጉን እንደሚያግዝ ነግራናለች።  ለአብነት የጠቀሰችልን 
ትምህርት ቤቱ ለተማሪዎች በማሰብ የቅዳሜ ትምህርትን 
ማስጀመሩን ነው።  ትምህርቱ ሲሰጥ ከሰኞ እስከ አርብ 
የተማሩትን የሚከለስበት በመሆኑ ደስተኛ አድርጓታል።  
ምክንያቱም ለጥናት ነገሮችን እንድታስተካክል መንገድ 
ከፍቶላታል።  በዚያ ላይ ከሰኞ እስከ አርብ በነበራት ቆይታ 
ምን ያህል እውቀት እንደጨበጠች የሚያረጋግጥላት እንደሆነ 
አይታበታለች።  ስለዚህም ተማሪዎች የተፈጠረላቸውን 
መልካም አጋጣሚ ሁሉ ተጠቅመው ውጤታማ መሆን 
እንዳለባቸው ትመክራለች።   እኛም ተማሪዎቹ እንዳሉት   
በተለይም ተፈታኞች ጊዜያችሁን በአግባቡ መጠቀም 
እንዳለባችሁ ሳንጠቁም አናልፍም።  መልካም ሰንበት 
ይሁንላችሁ !!

